
        
            
                
            
        

    
	АДГУУСАН БА АРААТАН АМЬТДЫН ТУХАЙ ҮЛГЭРҮҮД

	 

	“Хүүхдийн төв номын сан” Улаанбаатар хотноо 2012 онд эрхлэн гаргасан “Монгол ардын аман зохиолын дээж” цуврал CD эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЙМШИГГҮЙ АРСЛАН

	 

	Эрт урьд цагт араатны хаан, ам ихт аймшиггүй арслан гэж байжээ. Нэгэн удаа начин шонхроос ам ихт арслан: “Чи юунаас айдаг вэ?” гэж асуусанд, "Би хоёр хөлт хүмүүндэй гэдгээс л айдаг. Танд ер нь айдаг юм бий юү?" гэж. Арслан: "Би юунаас ч айдаггүй. Тэр хоёр хөлт хүмүүндэй гэдгээ надад заагаад өг. Эр бяр ихт эрэлхэг начин чамайг айлгадаг ямар амьтан байдгийг үзье” гэв. Ингээд арслан, начин хоёр, хоёр хөлт хүмүүндэйг эрээд явжээ. Тэгтэл хургачин хүүхэд тааралдахад арслан: "Хоёр хөлт хүмүүндэй чинь энэ арай биш биз” гэв. “Мөн нь ч мөн, гэхдээ нас бие нь гүйцээгүй нялх хүмүүндэй байна” гээд цааш явж байтал таяг тулсан өвгөн тааралдав гэнэ. “Хоёр хөлтэй хүмүүндэй чинь мөн үү?” гэж арсланг асуухад, эр бяр ихт эрэлхэг начин: “Цагтаа ч хоёр хөлтэй хүмүүндэй л явж, одоо харин гурван хөлтэй болчхож” гээд цааш явав. Тэгтэл буутай анчин гарч ирэхэд эр бяр ихт эрэлхэг начин, “Ёстой хоёр хөлтэй хүмүүндэй гэгч чинь энэ дээ” гээд тэнгэрт нисэн одов. Ам ихт арслан хоёр хөлтийг айлгах гэж урдаас нь угтан очтол анчин өрсөн буудаж өрөөсөн нүдийг нь сохолчихжээ. Арслан айж тэвдэхдээ амь наана, там цаана зугтаж, анчин ахиж буудаад ар зооных нь арьсыг сэтэлчихжээ. Арсланг арай чамай амь зулбан гарсны дараа. начин:

	— За юу болоо вэ? гэсээр нисэж хүрч ирэв.

	— Хоёр хөлт хүмүүндэй гэдэг чинь аргагүй хүчтэй амьтан юм. Өөдөөс нулимах шиг болсон өрөөсөн нүдийг минь сохолчихлоо. Араас тургих шиг болсон ар зооны арьсыг атируулаад хаячихлаа гэжээ. Үүнээс хойш ам ихт аймшиггүй арслан хоёр хөлт хүмүүндэйгээс холхон явах болсон гэнэ.

	 


АЛТАН ГУРГАЛДАЙ ШУВУУ

	 

	Эргэн эргэн ирдэг, энэрэлт зуны улирлын найртай сайхан цагт, алтан гургалдай шувуу таван өндөг гаргаад, тавтай сайхан амьдарч байжээ. Гэнэт нэг өдөр гай дайрч, аргал шаргал өнгөтэй, аргат шар үнэг ирээд; 

	— Алтан гургалдай гуай, алтан гургалдай гуай, та надад таван өндөгнийхөө нэгийг өгөөч гэсэнд, алтан гургалдай:

	— Өгөхгүй гэжээ.

	— Чамайг өгөхгүй бол алтан улиасыг чинь хуга мөргөнө, ариун худгийг чинь ховх сорно, арсгар далавчийг чинь тас татна, асгат давааг чинь сэт дайрна. Гэж аргат шар үнэг хэлэхээр, алтан гургалдай айгаад, таван өндөгнийхөө нэгийг өгөөд явуулчихжээ. Ахиад маргааш болоход, аргал шаргал өнгөтэй,. аргат шар үнэг хүрч ирээд:

	— Алтан гургалдай гуай, алтан гургалдай гуай, та надад дөрвөн өндөгнийхөө нэгийг өгөөч гэхэд алтан гургалдай:

	— Өгөхгүй гэжээ.

	— Тэгвэл алтан улиасыг чинь хуга мөргөнө, ариун худгийг чинь ховх сорно, арсгар далавчийг чинь тас татна, асгат давааг чинь, сэт дайрна гэж аргат шар үнэгний хэлэхэд, алтан гургалдай, айгаад дөрвөн өндөгний нэгийг өгөөд явуулчихжээ. Аргал шаргал өнгөтэй, аргат шар үнэг ирж ингэж хэлсээр байгаад өндөгнийх нь дөрвийг авчээ. Ганц өндөгтэй хоцорсон алтан гургалдай шувуу, аргагүйн зовлонд автаж, гайхаш тасран уйлж суужээ. Энэ үед нэгэн ухаант оготно, уйтгарлан суугаа гургалдайнд ирээд:

	— Алтан гургалдай гуай, алтан гургалдай гуай, та юунд уйлж байна. Надад учраа хэлээч гэв. Аль ч учраа мэдэхээ больсон алтан гургалдай шувуу, ухаант оготнод учраа гарган хэлсэн нь:

	— Эргэн эргэн ирдэг, энэрэлт зуны улирлын найртай сайхан цагт, алтан гургалдай би, таван өндөг гаргаад, тавтай сайхан амьдарч байлаа. Гэтэл нэг өдөр гай дайрч, аргал шаргал өнгөтэй, аргат шар үнэг хүрч ирээд:

	— Та надад таван өндөгнийхөө нэгийг өгөөч гэлээ.

	— Өгөхгүй гэж хэлсэн чинь, ай чамайг өгөхгүй бол алтан улиасыг чинь хуга мөргөнө, ариун худгийг чинь ховх сорно, арсгар далавчийг чинь тас татна, асгат давааг чинь сэт дайрна гэхээр нь айгаад өндгөө нэг нэгээр нь өгсөөр байтал адаг сүүлд нь ганцхан өндөгтэй хоцроод арга ухаанаа олохгүй уйлж сууна даа гэлээ.

	Ухаант оготно түүний үгийг сонсоод одоо ирэхээр нь 

	— Алтан улиасыг хуга мөргөх эвэр чинь хаана байна, ариун худгийг ховх сорох ходоод чинь хаана байна, арсгар далавчийг минь тас татах хумс чинь хаана байна, асгат давааг минь сэт дайрах чадал чинь хаана байна гэж хэлээрэй гэж үг зааж өгөөд яваад өгчээ.

	Маргааш өглөө нь үнэгийг ирэхэд, алтан гургалдай нөгөө үгээ хэлсэнд аргат шар үнэгний уур нь хүрч, ухаан санаа нь сарниж, алтан улиасыг нь хуга мөргөх гээд духаа хагалах дөхөж, ариун худгийг нь ховх сорох гээд ходоодоо язлах шахаж, арсгар далавчийг нь тас татах тээд хумсаа булгалах дөхөж, асгат давааг нь тас татах гээд хөлөө хугалчих шахжээ. Энэ бүгдийг эс дийлээд эцэст нь аргат шар алтан гургалдайгаас:

	— Энэ үгийг чамд хэн зааж өгөв гэж асуужээ.

	— Хэн ч зааж өгөөгүй гэж алтан гургалдай хэнэг ч үгүй хариулжээ. Түлэнхий бор оготно л энэ үгийг чамд зааж өгсөн гэж би мэдэж байна. Түүнийг очиж иднэ гээд аргат шар үнэг явжээ. Алтан гургалдай араас нь дагажээ. Үнэг оготнын гадаа очоод, түүнийг гараад ир гэж дуудсанд

	— Хүлээж бай! Би галаа түлж байна гээд оготно гарч ирсэнгүй. Дахиад дуудсанд:

	— Байз, цайгаа чанаж байна гэж хариулжээ. Тэгэхээр нь аргат шар үнэг:

	— Оготнын дуугарах нь ямар сайхан юм бэ? Олон амьтад ирээд сонсох гээд хүлээж байна. Бутан дээрээ гарч ирээд бувар бувар гэвэл бүх амьтад сонирхон бүгд ерөөл дэвшүүлнэ дээ чамд гэсэнд, оготно энэ үгийг сонсоод бутан дээрээ гартал, отож байсан аргат шар үнэг, барьж аваад амандаа хийчхэв.

	Алтан гургалдай түүнийг үзээд:

	— Ангар ангар гэж идвэл амттайхан байдаг сан. өмөр өмөр гэж идэх чинь өмхий болдог юм гэсэнд аргат шар үнэг ангар ангар гэх гээд амнаасаа оготноо гаргаад алдчихжээ. Аргат шар үнэг оготнын хойноос хөөсөнд оготно мөсөн дээгүүр гарахдаа огиод бяцхан цус гаргажээ.

	— Үнэг гуай, үнэг гуай, долоогоорой гэж алтан гургалдай хэлсэнд үнэг долоогоод орхитол хэл нь мөсөнд наалдчихжээ. Оготно гургалдай хоёр орон гэртээ очоод жаргаж эхлэхэд орь ганцаараа зовсон үнэг орилсоор хоцорчээ.

	 


АНГИР

	 

	Ангир шувуу уг нь лам хүн явсан юм санжээ. Тийм учраас түүнийг бас лам шувуу гэж хэлдэг юм. Тэр лам нуурын хажуу дахь нэг хадан агуйд даяан хийж суужээ.

	Тэгтэл Хөхдэй мэргэн гэгч анчин тэр уулын оройд тавьсан ухаа дөнөн бугын толгойг, ээж аавынхаа толгойн хамт гурван жил тахиж байсан юм санжээ. Хөхдэй мэргэн гурван толгойгоо тахихаар хүрч очтол, гурван өнгийн солонго татуулсаар тэнгэр өөд мандаж байж гэнэ. Нүгэлт хар гөрөөчин "Би буянтай сайхан амьтдыг үр үндсээр нь хядсан байна” гэж гэмшээд ерэн алд хөх зэв буугаа хадан цохионд гурван үе хуга цохиж хаяад, хад уруу нисээд үхэх гэтэл гурван толгой гурван талаас нь дамжилж аваад тэнгэрийн оронд авч гарахыг нөгөө хадан агуйд даяан хийж суусан лам хараад ингэж бодов гэнэ. “Наснаасаа олон амьтан алсан энэ муу нүгэлт гөрөөч хадан хясаан дээрээс үсрэхэд тэнгэрийн шувууд залаад явж байхад намайг лав авч явах биз” гэж бодоод тэр хадан хясаан дээрээс үсэрсэн чинь, түүнийг юу ч тосож авсангүй нуурын усанд унажээ. Харин тэр лам нуурын усанд унахын хамт ангир шувуу болоод хувилчхаж гэнэ. Тийм учраас ангир шувуу лам хүний хувцас шиг шар улаан алагласан өнгөтэй байдаг ажээ.

	 


АНГИР ҮР ЗУЛЗАГАА ИДДЭГ БОЛСНЫ УЧИР

	 

	Эрт урьд цагт Бурхан багш хуримд явахаар гоёлын дээлээ өмсөх гэтэл дээл нь алга болсон байв. Тэгээд Бурхан бүх амьтныг цуглуулж:

	— Та нарын хэн чинь дээл хулгай хийсэн бэ? гэж асууж байцсан боловч би авсан гэх амьтан нэг ч гарсангүй. Тэгтэл Бурханы шивэгчин хүүхэн болох Ангирын хүүхэд нь гэнэдээд:

	— Манай ээж таны гоё дээлийг авсан гээд хэлжээ. Бурхан:

	— Ангир чи дээл авчирч өг! гэсэн боловч тэр би аваагүй гэж мэлзээд Бурханд үгээ үнэмшүүлэх гэж “Гарсан үр хүүхдээ үүрд идэж явна” гэж тангараглажээ. Тэр цагаас хойш

	Бурханы шивэгчин хүүхэн Бурханы хурим номын хувцас шиг солонгорсон хул шаргал өнгөтэй, сайхан зүстэй шувуу болж хувилсан юм санжээ. Үр төлөө үүрд идэж явна гэж

	Бурханд тангарагласны харгайгаар ангир шувуу зулзагаа хоёроос бусдыг нь барьж иддэг болсон юм гэнэ.

	 


АРГАТ УЛААН ҮНЭГ

	 

	Эрт урьд цагт нэг хоосон ядуу хүү оготно, зурамд урхи тор зүүж түүгээрээ амьдардаг байжээ. Тэгээд нэг өдөр оготно зурам агнаж яваад түр амран сууж байтал гэнэт нэг улаан үнэг хар гүйхээрээ давхиж ирээд тэр хүүгийн хормой доогуур шурган орж "За намайг хөөж яваа олон морьтой хүн хүрч ирээд Үнэг хаачив?" гэж асуувал "Аль хэдийн тэр хамар дээгүүр даваад явчихсан гэж хэлээрэй" гээд хүүгийн хормой доогуур улам нуугдан оров гэнэ. Гэтэл түүнийг хөөсөн бололтой буу саадаг агссан олон морьтой хүн хойноос нь давхиж ирж нөгөө хүүгээс "Нэг том улаан үнэг хаачив? Түүнийг харав уу?" гэж асуухад нь хүү үнэгний хэлсэн ёсоор "Нэг үнэг аль хэдийн тэр хамар дээгүүр даваад явчихсан. Одоохон явбал гүйцнэ" гэхэд тэр улсууд мориныхоо амыг ч татаж завдалгүй тэр чигээрээ үнэгний хойноос давхин явцгаав гэнэ. Нөгөө хүүг босоод явахад үнэг ийн хэлж гэнэ. "За та миний амийг аргагүй аварлаа. Ачийг тань заавал хариулна. Харин таны аж амьдрал хэр зэрэг билээ?" гэж асуухад нь өнөөх хүү "Би урхи тороор оготно зурам барьж амь зуудаг хүн" гэж үнэн байдлаа хэлж гэнэ. "Одоо үед оготно зурам ч юу базаах вэ дээ! Харин чонын арьс л их үнэтэй шүү дээ. Иймд чоно алж арьсыг нь цай тамхи, янз бүрийн юмнаас худалдана уу?" гэхэд хүү "Тэр ямар зүг байх вэ, гэвч миний муу урхинд орж надад алагдах тийм чоно хаанаас байх вэ дээ?" гэж хэлэхэд нь "Та наад бүсэндээ байгаа хонхыг миний хүзүүнд зүүж өгнө үү?" гэж гуйхад нь хүү бүсэндээ байсан хонхыг тэр үнэгний хүзүүнд зүүж өгчээ. Үнэг тэр өдрөө цааш давхиад янз бүрийн араатан амьтдын дэргэдүүр явж байтал чоно дайралдаад "Үнэг чи ийм хөөрхөн юм хаанаас олоод зүүчихээ вэ? Наадах чинь яадаг юм?" гэж асуухад нь үнэг "Энэ юмыг олоход тийм төвөгтэй биш. Энэ булгийн мөсөн дээр өдөр шөнөгүй оцойгоод суучихлаар нэг өвгөн хүрч ирээд хүзүүнд зүүгээд өгдөг юм" гэжээ. "Намайг оцойгоод суувал зүүж өгөх болов уу?" гэж асуухад нь "Надад өгсөн юм, танд өгөлгүй яах вэ" гэж үнэг хэлжээ. Чоно хүзүүндээ хонх олж зүүхээр "Тэр булаг чинь чухам хаана байдаг юм бэ?" гэж лавлан асууж аваад үлджээ. Үнэг чононд ийн хэлснийхээ дараа хүүд хүрч ирээд "За хөө! Маргааш өглөө энэ булгийн мөсөн дээр нэг чоно бөгсөөрөө наалдчихсан байх вий! Түүнийг очиж цохиж алаад арьсыг нь авч тамхи, идэж уух юмнаас өгөөрэй" гэж хэлээд явжээ. Хүү маргааш өглөө нь "Юу магад" гэж болоод булгийн наахна мод бариад явж байтал нээрэн булгийн мөсөн дээр нэг чоно оцойгоод сууж байхыг хараад түргэн түргэн алхалсаар очиход нь тэр чоно "Миний хүзүүнд хонх зүүж өгөх хүн ирж яваа юм болов уу" гэж санаад цааш зугтаах гээд ухасхийтэл бөгс нь мөсөнд наалдчихсан байжээ. Тэгэхийн хооронд хүү түүнийг цохиж алаад чононыхоо арьсыг худалдаж цай тамхи зэрэг юмнаас өгч гэнэ. Гэтэл хүүгийн оршин суудаг тэр нутагт арслан барснаас эхлээд янз бүрийн араатан амьтан их байдаг тул бартай ууланд гарч ан хийхээр явсан боловч бард идүүлчихсэнгүй арай чамай гэж гэртээ иржээ. Тэгээд нэг өдөр оготно зурам агнаж явтал арслан дайралдаад "Чамайг иднэ" гэхээр нь гайхахдаа "За хоёулаа эрийн гурван наадмаар наадаад хэн дийлсэн маань нөгөөгөө идье" гэж тохиролцоод цаашаа явж байтал аргат улаан үнэгтэй дайралджээ. Түүнд "За би арслан бард идүүлчих гээд огт болохоо байлаа. Одоо хаачдаг билээ гээд мөн арслантай дайралдаж энэ удаа ингэж хэлээд л арайхийж амь гарлаа" гэхэд "Тэр чинь зөв. Харин маргааш очоод түүнтэй "Ямар юмаар хэрхэн наадах вэ?" гэж ярилц. Хоёулаа цагаан чулуунаас базъя. Үсгүй газраас ус гартал дэвсье. Ургаа модыг уг үндсээр нь булга татаж унагаая" гэж хэлээд ир. "Хэрэв үүнийг зөвшөөрвөл би аргыг нь зааж өгье" гэж үнэг хэлжээ. Тэгээд маргааш нь үнэгний хэлсэн ёсоор арслантай очиж уулзаад "Хоёулаа ийм гурван зүйлээр, ингэж ингэж эр бяраа үзье" гэхэд арслан "Тэгье" гэж зөвшөөрөөд үлдэж хүү аргат улаан үнэгэндээ ирж "Бид хоёр яг хэлсэн ёсоор чинь ярилцан тохиров. Одоо яах вэ?" гэж хүү асуужээ. Тэгэхэд нь аргат улаан үнэг "За одоо нэг довыг аятайхан хонхойлж ухаад дор нь гүзээнд ус хийж тавиад буцаагаад шороогоор нь булчих. Бас нэг модыг үндсийг нь гартал ухаж булга татаж аваад дор нь эргүүлээд хуучин янзаар нь аятайхан булчих. Мөн нэг шувууны өндөг олж тэр довынхоо ойролцоо тавьчих" гэжээ. Хүү тэр ёсоор нэг дов аятайхан авч доод газрыг нь ухаж гүзээтэй ус хийж тавиад нэг модыг үндсээр нь ухаж булга аваад буцааж тавиад хуучин байдлаар нь булаад нэг шувууны өндөг олж довынхоо дэргэд тавьжээ. Тэгээд болзоотой өдрөө арслан хүү хоёр уулзаж гэнэ. За тэгээд "Хэн нь урдаар бяраа үзүүлэх вэ?" гэхэд нь "Та үзүүл" гэж арслан хэлжээ. Өнөө хүү гүзээтэй ус хийсэн довон дээрээ ирээд дэвстэл дов цөмөрч дороос нь ус дээшээ оргижээ. Шувууныхаа өндгийг базтал бас түүнээс шүүс гарч гэнэ. Модыг хэвгий тал руу алгадтал үндсээрээ булга үсэрчээ. Гэтэл арслан өдөржингөө газар дэвссэн боловч хонхойно уу гэхээс биш ус ер гарсангүй гэнэ. Бас цагаан чулуу бүгдийг барьж хагартал базсан боловч шүү гарсангүй. Дараа нь модноос барьж татахад дундуураа хугарахаас биш үндсээрээ булгарсангүй гэнэ. Тэгэхлээр нь "Аа, энэ чинь үнэхээр хүчтэй амьтан юм байна. Би энэ хүнээс хүч дутуу болох нь мэдээжийн хэрэг болов" гэж арслан шантарч нутагтаа буцаж очоод бард "Энд нэг сүрхий бяртай хүн байна. Түүнийг би лав хүч хүрэхгүй юм байна. Чи яадаг бол? Нэг оролдохгүй юу?" гэж хэлэхэд нь бар "За тэгье" гэж хэлжээ. Тэгээд байж байтал чоно бас бартай уулзаж "Тэр хүн нэг анд найзыг маань мөсөн дээр сууж байхад нь бас модоор цохиж алсан юм. Тэр муу хүүд тийм их бяр чадал байхгүй. Хоёулаа очъё" гэхэд нь бар "Ээ мэдэхгүй хөө, тэр чинь арслантай эрийн гурван наадам хийгээд түүнийг дийлсэн гэсэн юм шүү. Би ч хувьдаа итгэхгүй байна" гэж хэлжээ. "Хэрэв та намайг итгэхгүй байгаа бол хоёулаа хүзүүгээрээ холбоод очъё" гэж чоно хэлж гэнэ. Тэгээд барыг дагуулж хүүгийнд очихоор шийджээ. Гэтэл аргат улаан үнэг үүнийг мэдээд "За хөө! Эндээс чоно бар хоёр холбоотой ирэх нь байна шүү. Чи хойд хамар дээрээ нуруугаа үүрээд огт хэнэггүй янзтай "Аль хөө! Өнөө өрт чоно ганц муу бар хөтлөөд ирж явах шиг байна. Үрд уулнаас алсан барын гуя, хойд уулнаас алсан арслангийн өвчүү хоёрыг чононд чанаж өг. Энэ хөтөлж яваа барыг хөлд нь чөдөр хийгээд уя" гэж хүнтэй ярьж байгаа юм шиг хашхирч байгаарай" гэж хэлжээ. Тэгтэл өнөө чоно бар хоёрыг холбоотой ирж явахын нь бараанаар хүү гэр рүүгээ өөр нэг хүнтэй ярьж байгаа маяг үзүүлэн "Өнөө муу өрт чоно чинь нэг муу бар хөтлөөд ирж явах шиг байна. Түүнд урд уулнаас алсан барын гуя, хойд уулнаас алсан арслангийн өвчүү хоёрыг чанаж өгөөрэй. Харин хөтөлж ирсэн тэр бард нь ногт чөдөр хийгээд хурдхан шиг уяарай" гэж хэлэхийг бар сонсонгуутаа "За тэгнээ тэр!" гэж хэлээд байдаг хурдаараа буцаад давхихад нь түүний харайлтыг чоно гүйцэхгүй боогдохдоо шүд ам нь ярзайж арай хийж явахыг нь бар эргэж хараад "Миний айж сандарч явахад чи бас надаар доог тохуу хийнэ ээ" гэж уур нь улам хүрч том том харайгаад явтал чоно боож үхжээ. Арслан бар хоёрыг айлгаж явуулснаас хойш айх юм байхгүй амар сайхан жаргажээ.

	 


АРСЛАНДАЙ МЭРГЭН ХААН

	 

	Арсландай мэргэн хаан гэж байжээ урьд, 

	Араараа дүүрэн

	Ай түмэн

	Арван живаа

	Адуутай юм гэнэ

	Өврөөрөө дүүрэн

	Үй түмэн

	Хорин живаа

	Хонгор алаг

	Адуутай юм гэнэ

	Арынхаа хонхрыг дүүргэж үзээд адууныхаа дутуу гүйцдийг мэддэг юм гэнэ. Нэг өдөр нэг дүүргээд үзжээ. Нэлээд дунд байна гэнэ.

	Манай адуу яагаад ийм цөөхөн болж байна? Гэж бодоод, Арсландай мэргэн хаан явж байсан чинь хонхор дотроос гурван чоно гараад давхиж (гэнэ). Аа, Эд идэж хороож байгаа юм байна! Маргааш буга гүйцдэг буурал халиунаараа хөөгөөд ална гэж хэлж явж гэнэ.

	Цаад гурван чонын нэг нь Мэргэн саарал, нөгөө нь Бөөн-Саарал, гурав дахь нь хурдан саарал нэртэй юм байжээ. 

	— Мэргэн саарал нь үүнийг мэдээд нөгөө хоёртоо хэлж гэнэ. Буга гүйцдэг буурал халиунаараа хөөгөөд алчихна гэж байна. Буурал халиун гэдэг хөгшин гүүний унага юм. Газрын өөд зугтаавал гүйцэгдэхгүй! гэжээ. Арсландай мэргэн хаан буга гүйцдэг буурал халиунаараа хөөгөөд газрын өөд гүйцсэнгүй. Орой буцахдаа хэлжээ.

	— Та нар тийм айхавтар бол халиу гүйцдэг халтар халзнаараа хөөгөөд алчихна даа гэжээ.

	Мэргэн саарал үүнийг бас мэдээд нөгөө хоёртоо хэлсэн нь:

	— Халиу гүйцдэг халтар халзнаараа гүйцнэ гэнэ. Халтар халзан нь залуу гүүний унага. Газрын уруу зугтаая гэжээ.

	Маргааш нь халиу гүйцдэг халтар халзнаараа Арсландай мэргэн хаан гарчээ. Гурван чоно газрынхаа уруу зугтаагаад бас гүйцэгдсэнгүй. Тэхээр нь Арсландай мэргэн хаан хэлжээ.

	— Тануудыг Ардаг хүрнээрээ хөөгөөд алчихна даа маргааш гэжээ. Арсландай мэргэн хааны ардаг хүрэн гэж нэг айхавтар эрдэмтэй морь бий юм байжээ. Цаад мэргэн саарал үүнийг бас мэдээд нөгөө хоёртоо хэлжээ:

	«Ардаг хүрнээрээ хөөгөөд алчихна гэж байна- Арсландай мэргэн хааны ардаг хүрэн гэдэг бол таван жил сувайрсан залуу гүүнээс гарсан хулангийн унага юм. Жигүүртэн шувууг ч урдаа оруулдаггүй морь доо. Одоо бид аргагүй болов оо. Үхнэ. Энэ шөнө л түүнийг идэх арга хийе гэжээ. Шөнө гурвуулаа ирээд адуунд нь гүйжээ. Шөнө дундаас хойш нэг алган чинээ хүрэн адасга дайралджээ. Мэргэн саарал чоно хэлжээ: Үүнийг идье! Гурвуул зулгааж идвэл бидний хэрэг бүтнэ! гэжээ. Бөөн саарал, Хурдан саарал хоёр нь хэлжээ.

	— Идэхгүй. Өдий олон адуу харж байж хаанаас энэ муу алган чинээ адасга иддэг юм? Заяагүй амьтан, чи өөрөө ид! Бид хоёр л идэхгүй гэжээ. Өнөө хоёр үсэрч очоод нэг тарган гүү унагаад авчээ. Цадталаа идэж гэнэ. Мэргэн саарал чоно Бөөн саарал, Хурдан саарал хоёртоо хэлж:

	— Би үүнээс чинь идэхгүй. Та хоёр цадаж ханаад одоо хол явдаа! Бид гурвын уулзах хэмжээ:

	— Алтай хангайн ар орой дээр нэг уулзъя. Ардаг хүрэн морины ар зоон дээг нэг уулзъя. 

	— Арсландай мэргэн хааны ар мөрөн дээр нэг уулзъя гэжээ. 

	Тэгээд давхиад явчихжээ. Өглөө нар гарснаас хойш Арсландай мэргэн хаан ардаг хүрэн морио барьж унаад өнөө гурван чонын хойноос хөөжээ. Гурвуулыг нь барьж алаад Алтай хангайн ар орой дээр авчирч гурвуулыг нь өвчжээ. Нэг уулзалт нь тэр болжээ. Арьсыг нь аваад ардаг хүрэн мориныхоо ар зоон дээр ганзагалаад явжээ. Хоёр уулзалт нь тэр болов. Арсландай мэргэн хаан арьсыг нь элдээд хүрэм хийж өмсжээ. Гурван уулзалт нь тэр болов.

	 


БААВГАЙ

	 

	Эрт урьд цагт нэг их эр чадалтай анчин хүн байжээ. Тэр юунд ч дийлэгдэхгүй их хүчтэй хүн болохоор Бурхан түүний эрхий хурууг авчихсан чинь хүч нь жаахан буураад баавгай гэдэг амьтан болсон гэнэ. Баавгай уг нь хүн байсан болохоор хүн шиг хойд хөл дээрээ явдаг, ер нь тэгээд хүний хэл мэддэг, агнахад аргатай амьтан гэж анчид ярьдаг юм.

	Баавгайн хээлийг эл гэдэг. Анчин хүн элтэй баавгай агнадаггүй. Элтэй баавгай дайралдвал анчид баавгайн ичээн дээр нь очоод сэрээ шороор хатгаж:

	— Элтэй бол элээ гарга!

	Элгүй бол өөрөө гар! гэж хашхирахад, баавгай хүний хэлээр элтэй баавгай элээ гаргаж орхиод гарч ирдэг юм гэж ярьдаг. Ер нь баавгай их амархан төрдөг амьтан юм байх.

	Баавгай амархан төрдөг болохоор эм баавгайн саврыг хүн төрөхөд тус болно гэж анчид авдаг байна. Анчин хүн баавгай агнах гээд цахиур буу цэнэглэж амжихгүй болохоор:

	— Баатар бэлдэж бай, эрийн зэмсэг бэлдэж дуусаагүй байна гээд дэлэхэд, мөн баавгай хариу дэлж дэвэх маяг үзүүлдэг гэнэ. Тэр хооронд анчин хүн буугаа цэнэглэж авдаг гэж ярьдаг юм.

	Баавгай хүнтэй төстэй байдгийн бас нэг шинж нь эм баавгайн чульч нь эмэгтэй хүний бэлэг эрхтэнтэй их адилхан гэдэг. Тийм болохоор тэр юм уу эм баавгай алаад, залуу хүнийг шууд очуулдаггүй, залуу хүнээр арьсыг нь өвчүүлдэггүй. Залуу хүн эм баавгайн чульчийг нь хараад инээд алдаж хөхөрсөөр, элэг нь хөшиж үхдэг гэж ярьцгаадаг. Үүнийг Жигмидийн өвчин гэж хэлдэг. Ийм учраас манай нутагт “Хөөрнө гэдэг хөлгүй өвчин, хөхөрнө гэдэг Жигмидийн өвчин" гэдэг зүйр үг байдаг юм.

	 


БААВГАЙ, ЧОНО, НОХОЙ ГУРАВ

	 

	Эрт цагт баавгай, чоно, нохой гурав адилхан амьдран суудаг байжээ. Тэр гурав шөнөдөө нэг урцанд хоноод өдөр нь хоол хайн явдаг орой бүгд урцандаа ирж өдрийн болсноо хүүрнэн ярилцаж инээдэм ханиадам болдог байв. Баавгай нэг өдөр алга боллоо. Хоёр ч хоног урцандаа ирсэнгүй.

	Нохой сэтгэл зовнин чононд "Хөөрхий муу баавгай алга. Хойноос нь явахаас" гэхэд чоно "За яах вэ, тэр тэнэг хаа холдох вэ? Нэг юм олоод чи бид хоёроос л нууж хааж идэж яваа" гэхэд нохой "Хөөрхий муу баавгай тийм сэтгэлтэй ч биш шүү. Чи арай хэтрүүллээ" гэжээ. Чоно нохой хоёр тар тур хийгээд эрэлд гарлаа. Чоно хэлсэн нь: " Чи зүүн тийш яв. Би баруун тийш явна. Миний хойноос бүү яваарай!" гээд чоно баруун тийш шогшлоо. Гэтэл нохой нь "Яагаад энэ чоно "Миний хойноос бүү яваарай" гэдэг билээ?" гээд чонын хойноос сэм шогшин явлаа. Хөөрхий муу баавгай анчны занганд ороод амь тавих шахаж буй харагдав. Чоно баавгайн дэргэд очоод улам хуцаад хонгоноос нь нэг хазаад багалзуураас нь хазахаар дайрахад баавгай хэлсэн нь "Чи бид олон жил нэг урцанд амьдарлаа. Чи намайг зовлонгоос салгахгүй зооглох гэж байна уу?" гэхэд чоно 

	"Нэг урианд амьдрах хамаагүй. Чадалтай нь чадалгүйгээ зооглож яв" гэсэн бурхан багшийн зарлиг яалаа даа. Хоол олдохгүй гуриатаж үхсэнээс чамайг идээд үхсэн нь дээр" гээд чоно ч ухасхийлээ, нохой ч зэрэг дайрлаа. Нохой чоныг баавгайд хүргэлгүй багалзуурдав. Чоно нохой хоёр хүч мэдэн өрсөлдлөө. Гэтэл буун дуу тас хийхэд санаа муут чоно сунан уналаа. Нохой баавгайн дэргэд очиж хуцав.

	Анчин эр буугаа хаяад алд илүү илд бариад ханцуй шамлан баавгай руу дайрахад сайн санаат нохой анчин эрийн өөдөөс ухасхийв. Анчин хутгаа хаяад зугтлаа.

	Сайн сэтгэлт нохой занганаас баавгайг арай гэж салган авч шархыг долоон эдгээж урцандаа очиж амар сайхан жаргасан гэнэ ээ. Санаа муут чоныг сахисан хэрээнүүд шавж гэнэ.


БАРЫН АРЬС БИДЭРТЭЙ ЦООХОР БОЛСНЫ УЧИР

	 

	Эрт урьд цагт насан өндөр болсон бар, хүүгээ дуудаж, “За хүү минь, хүчиндээ эрдэж, хүн гэдэг амьтанд л бүү ойртоорой!” гэж хэлээд амьсгал хураасан юм санжээ. Гэвч тэр залуу бар “Хүн гэдэг ямар амьтан болоод ойртож болдоггүй билээ. Хүчээ нэг үзээд алдах юм сан” гэж бодоод хүнийг эрж явав. Тэгтэл нэгэн бух тааралдаж, 

	— Чи хүн гэдэг амьтан мөн үү? гэв.

	— Би хүн биш ээ, бух байна.

	— Тэгвэл чи хүн гэдэг амьтныг мэдэх үү?

	— Мэдэхээр барах уу. Би хүний зарц нь байхгүй юу! Миний хамрын дөрийг хар чи!

	Ингэж дөрлөөд, намайг хөтөлж, бас тэрэг хөллөж явдаг юм.

	— Тэгвэл их бяр тэнхээтэй амьтан байх нь ээ? гэж барын асуухад, бух:

	— Тийм биш ээ, намайг толгойгоо сэжихэд эврээс минь зүүгдэж энд тэнд минь гарч байдаг юм билээ.

	— Тэгээд яасан хачин юм бэ? Энэ даралгар эвэртэй, бүдүүн цээжтэй, том биетэй амьтныг яаж зарцалж чаддаг юм бол? гэж бодоод цааш явлаа. Тэгтэл нэг буур тааралдахад, бар:

	— За, чи хүн гэдэг амьтан мөн үү? гэвэл, 

	— Би хүн биш ээ, буур байна. Та хүнээр яах нь вэ? гэж асуув.

	— Би хүнтэй хүчээ үзэлцэх гэсэн юм.

	— Ээ бар минь, хүн гэдэг чинь энэ дэлхийд хамгийн хүчтэй амьтан шүү! Дэмий биз дээ.

	— Тэгвэл асар том амьтан байх нь уу?

	— Үгүй, жаахан амьтан. Би тэр хүнийг чинь дээрээ мордуулах гэж сөгдөж өгдөг юм байхгүй юу гэв.

	— Юу? Чи чинь тэр хүн гэдгийн бас зарц нь юм уу?

	— Тэгэлгүй яах вэ, миний хамрын буйлыг хар. Намайг бурантгаар залж унаж явдаг юм.

	— Үгүй мөн хачин юм даа гэж барыг дуу алдан гайхахад, буур:

	— Хүний хүч чадал нь ухаандаа л байдаг юм. Тийм ухаантай амьтан ховор биз гэж тэмээг хэлэхэд, бар: Хүн гэдэг чинь бяр тэнхээ байхгүй, бие бялдар багатайг бодоход аймаар амьтан биш шив дээ. Ухаан гэдэг нь юу байдаг юм бол оо? Түүнийг нь булаагаад авах юм сан гэж бодсоор цааш явав. Ой дотор цөхрөнгөө бартал тэнэж явсаар нэгэн түлээчин эр дээр очиж:

	— Хүн гэдэг амьтан хаана байна аа? гэж асуухад, тэр:

	— Би байна, яах нь вэ? гэж их л айсан боловч бардам дүртэй хэлэхэд:

	— Юу!? Хүн гэдэг маань ердөө л энүүхэн үү? гэж дуу алдсанаа, “Арьс хөрс ч байхгүй арчаагүй амьтан байна даа. Ганц л дэлсээд тонилгох юм байна” гэж бодоод:

	— Чамд үзүүлэх хүч чадал байдаг юм уу? гэж их л басамжлав. Тэр хүн:

	— Бар гуай минь, байлгүй яах вэ. Миний хүч чадал ухаандаа л байдаг юм шүү дээ гэсэнд нөгөө бар, хүнээс тэр ухааныг нь авна гэж бодож явсан болохоор:

	— За аль вэ, тэр ухаанаа надад үзүүл! гэв.

	— Бар гуай минь, би таныг энд ухаан үзэх юм гэж ер санасангүй, би гэртээ орхиод ирсэн л дээ гэхэд, бар:

	— За тэгвэл очиж үзье гээд архиран алхлахад

	— Бар гуай минь, та намайг дагаж манай уруу ойртож ч болохгүй. Манай хоточ ноход таныг хармагцаа давхин ирж, амь насанд чинь аюул болж мэднэ. Эндээ хүлээж байсан нь дээр гэв. Бар тэндээ хоцрох болоход түлээчин хэд алхсанаа тээнэгэлзэн зогсоод:

	— Би айгаад байна гэв.

	— Юунаас айгаа вэ?

	— Таныг араас минь бариад авах болов уу? гэж би айгаад байна гэсэнд, бар “Хүн гэдэг ийм аймхай байж. яаж хүч чадалтай байх вэ дээ” гэж бодоод:

	— За тэгвэл намайг энэ модноос уяад яв гэв. Түлээчин, барыг бүсээрээ модтой сайн барьж хүлээд:

	— За бар гуай, би яваад цэцэн ухаанаа аваад ирье. Та түр хүлээж байгаарай! гээд явав.

	Асар удалгүй модны хатсан мөчир тэвэрч авчраад барын хажуугаар овоолж:

	— За би ухаанаа авчирлаа. Та үз дээ гээд хэт цахиураа цохиж овоолсон модондоо гал оруулчхаад яваад өгчээ. Бар, энд тэндээсээ шатаж эхлэхэд үнхэлцгээ хагартал айн сандарч байтал, ашгүй хүлсэн бүс нь түлэгдэж сулраад санд мэнд гал дундуур дүүлэн гарч амь зулбан давхиж гэнэ. Ингэж бар хүний цэцэн ухааныг үзэх гэж үсээ шарлааж, оочин цоочин түлэгдээд хар цоохор болсон юм санжээ.

	 


БУГА, ТЭМЭЭ ХОЁР

	 

	Эрт урьд цагт Бурхан багш амьтдыг бүтээхдээ үхрийн бөөр, тэмээний засаа хоёрыг мартчихжээ. Үхрийг бөөрөө нэхэж ирэхэд нь үлдсэн бөөрний өөдөс эвлүүлж дэвлүүлж байгаад арай нэг юм бөөртэй болгож өгч гэнэ. Ингээд үхрийн бөөр үйж зүүсэн юм шиг эрээн алаг болсон юм байжээ.

	Тэмээ засаагаа авах гэж ирэхэд нь мөн л үлдсэн жаахан засаа өгсөн чинь, 

	— Би ийм том биетэй амьтан, наадах чинь даанч жижигхэн юм гээд голоод авсангүй гэнэ. Тэгэхээр нь Бурхан уурлаад "Авбал ав! Байвал бай" гээд хойноос нь шидчихсэн, хоёр жижигхэн засаа ард нь очоод наалдчихаж гэнэ. Тэмээний засаа ардаа байдгийн учир энэ гэнэ.

	Буга, Бурхан багшийг амьтанд юм хайрлаж байна гэж дуулаад эвэр гуйж очиж гэнэ.

	Бурхан багш бугад:

	— Хамгийн сайхан эврийг тэмээнд өгсөн. Чи түүнээс хуурч байгаад авч чадвал аз гэж хэлээд явуулжээ. Буга тэмээтэй уулзаад:

	— Эврээ ганцхан өдөр өгнө үү? Би амьтны хуримд гоёод маргааш усан дээр уулзахдаа авч ирж өгье гээд гуйгаад байхаар нь тэмээ эврээ өгчээ.

	Маргааш тэмээ усан дээр ирж эврээ авах гэж бугыг хэчнээн хүлээвч тэр ирсэнгүй гэнэ. Үүнээс хойш тэмээ ус уух болгондоо буга эврийг минь өгөх болов уу гэж ийш тийшээ харж, алсын бараа харуулдаж зогсдог болсон юм байжээ. Харин буга тэмээний эврийг мэхэлж авсан тул түүний эвэр нь жил болгон гуужин унадаг учиртай юм гэлцэнэ.

	 

	 

	 


БУХ, ХУЦ, УХНА ГУРВЫН ҮЛГЭР

	 

	Урьд нэг баян айл байжээ. Тэр айл цагийн хүйтэнд зутарч цас зудад туйлдаад босож чадахаа айсан өеөсмөл бухан бяруу, төлгөн хуц, шүдлэн ухна ийм гурван малыг өвөлжөөндөө хаяад нүүжээ. Нүүснээс хойш хүйтний эрч буурч цас зуд тавигдаад хаврын урь орсонд өнөөх гурван мал цасан дороос арайхийн амьтай гарч бага зэрэг тэнхрээд байж байтал нэг чоно тэр гурвыг идэх санаатай давхиж ирээд бухаас асуужээ:

	"Чиний нэр хэн гэдэг вэ?" гэсэнд бухан бяруу

	"Миний нэр Гүзээ ихт Гүндэн хаан гэдэг" гэв.

	Үүнд чоно баахан сонирхон бухын эврийг зааж бас асуув: "Чиний энэ толгой дээрх чинь юу вэ?" гэсэнд бух:

	 

	"Миний энэ бол

	Тэнгэр бурхны хайрласан

	Тэх хар жад юм.

	Тэрсэлж ирсэн дайсныг

	Тэсгээлгүй сүлбэдэг юм" 

	 

	гэв.

	Чоно баахан гайхан бухын төмсгийг зааж асууруун: "Чиний энэ чинь юу вэ?" гэсэнд бух хэлэв:

	"Миний энэ:

	 

	Аав ээжийн хайрласан

	Асар гашуун сонгино

	Араатан чонын махыг

	Амталж иддэг юм" 

	 

	гэв.

	Чоно бухаас айж төлгөн хуцаас асуув:"Чиний нэрийг хэн гэдэг вэ?" гэсэнд хуц

	 

	"Миний нэрийг Толгой ихт

	Тонж хаан гэдэг юм" 

	 

	гэв.

	Чоно хуцын эврийг харж асуув: " Чиний энэ юу вэ?" гэсэнд төлгөн хуц 

	“Миний энэ 

	 

	Тэнгэр бурхнаас хайрласан

	Том хар муна

	Довтолж ирсэн чонын

	Толгойг хага цохидог юм" 

	 

	гэв.

	Чоно бас айгаад шүдлэн ухнаас очиж асуув: "Чиний нэр хэн гэдэг вэ?" гэсэнд ухна хэлэв:

	"Миний нэр 

	 

	Сэлмэн эвэрт

	Сэнгэ баатар

	Сахал ихт

	Санж хаан гэдэг" 

	 

	гэв.

	Чоно ихэд гайхаж ухнын эврийг зааж "Энэ чинь юу вэ?" гэж асуусанд ухна хэлэв:

	"Миний энэ 

	 

	Эзэн тэнгэрээс заяасан

	Ирт их мэс

	Эрсэлж ирсэн чонын

	Элэг бөөрийг сүлбэдэг юм" 

	 

	гэжээ.

	Чоно их л сүрлэн балмагдаж дэмий л ухнын төмсгийг зааж: "Таны энэ тань юу вэ?" гэж асуусанд ухна улам сүр бадруулан хэлэв:

	 

	"Аа энэ бол

	Түүхий чонын махыг дүрж амталж иддэг

	Түнгэрцэг савтай давс сонгино хоёр

	Түрүүлж ирснээр нь олоо чамайг идье" 

	 

	гээд тургиж давхийсэнд өнөөх чоно ухаангүй айж урт хар чацга хаян ухасхийн дүүлж голын мөсөн дээгүүр харайж гол хатган зугтаажээ.

	Ухна улам айлгах гэж хойноос нь элдэж явтал мөсөн дээр халтираад салтайгаа хагалчихжээ.

	Тийнхүү салтайгаа хагалснаа чононд мэдэгдэхгүй гэж хойноос нь өндөр дуугаар хашхиран:

	"Чамайг даа, би өмдний тэлээ тасраагүй бол уу?" гэж их л занасаар хоцорчээ.

	Ингэж чоныг айлгаад тэр гурван мал ногоо гарсан хойно гэртээ харьж сүрэгтээ нийлээд амар сайхан жаргаж гэнэ.

	 

	

БУХАНДАЙ

	 

	Нэг айлд нас бие гүйцсэн Бухандай байжээ. Гэтэл сүрэг сүрэг хэсэн урамдан явтал гэнэт чоно тааралдаад "Бухандай минь цаг ирж дээ. Бүдүүн бух идэж үзсэнгүй тул чи намайг баярлуулах нь байна" гэхэд Бух айсангүй. "Хоёул нэг мөргөлдөх үү?" гэхэд чоно "Мөргөлдөж үзсэн ч яадаг юм" гэж бодоод мөргөлдөхөөр Бухыг хэрэхэд чоно бүр гайхан "Хөөш Бухандай минь, мөргөлдөхгүй шүү. Эвгүй байна" гээд ухарчээ. Бух хэрсээр байж, чоно ухарсаар л байж, чоно эргэн харвал их хадан хясаанд ойртов. Чоно "Бухандай минь. Мөргөлдөхөө больё. Би эвэр ургуулж ирээд мөргөлдье" гэхэд Бухандай "Уур ч хүрлээ. Чиний эвэр ургуулдаг гонж. Чонын толгойг эвэртэй гэж дуулсангүй!" гээд хэрэн явахад чоно улам айж "Бухандай минь, чиний сүргээс чинь би идэхээ больё" гэхэд Бух улам уурсан "Урьд бурхан багшаас хоол заяахдаа чоно чамайг "Мянган амьтнаас нэгийг зооглож яв" гэж хэлэхэд буруу дуулсан нэрээр "Мянган амьтан зоогло гэсэн" гэж цуу үг тараасан амьтан тул би чамайг танай чоно төрөлхтнөөс мянгыг хороохоор бурхны зарлигийг авсан юм" гээд дайрч хаданд хавчуулан эвэртээ өлгөөд газар шидэхэд чоно уртаар амьсгаалан "Хойч үед минь дуулгаарай!" гээд чимээ тасарчээ.

	 


БУХЫН ҮЛГЭР 

	(Тааварт үлгэр)

	 

	Эрт урьд цагт нэг их бух байжээ. Толгой, бөөр, бөгсөнд нь гурван баян айл нутагладаг юм байна. Толгойн баян хүн өвөлжөө хаваржаатай юм байж. Бөөрний баян хүн мөн өвөлжөө, зуслан, хаваржаатай юм байжээ. Толгойн баян хүн хэлжээ:

	"Энэ бух ойроос өвс огт идэхгүй байна" гэж дундхадаа хэлжээ. Дундах баян нь:

	"Аа үүний хүнхэр цүнхгэр гэдэс нь хонхойж цонхойж байх боллоо" гэж бөгсний хүнд хэл хүргэжээ. Бөгсний хүн:

	"Аа манайх энд олон жил нутагласан, ойрын төсөр энэ бух ер баагаагүй шүү.

	Энэ ямар учиртай вэ?" гэжээ. Тэр хүн бол аргалыг нь авч түлдэг юм байжээ. Тэгсэн тэр бух үхэж хоцорсон байжээ. Бух үхчихлээр нэг үнэг гурван жил идээд дүүрчээ. Түүний дүүрсэн хойно өнөө бухын далны яс хээр хэвтэж байжээ. 

	Тэр ясан дээр далан цэрэг бууж далан майхан шаажээ. Тэр цэргүүдийг нүүгээд явчихлаар нэг шувуу бууж ирээд тэр далны ясыг зуугаад нисжээ. Тэгтэл нэг өвгөн тарган цагаан ухнынхаа сахал доор борооноос нөмөрдөн сууж байтал өнөө шувуу ухнын эвэр дээр сууж далны ясыг идэх гэтэл унагаагаад өвгөний нүдэнд оруулчихжээ. Өвгөний нүд өвдөж тороод байхлаар ойр хавийн улс хүрз зээтүүгээр хүчилж авах гээд чадсангүй гэнэ. Тэгэхлээр нь гэртээ гүйгээд харьтал эмгэн нь далны ясыг хэлээрээ долоогоод аваад хаячихжээ.

	Эдний аль нь их вэ?

	 

	"Далны яс их гэвэл мунхаг хүний бодлого

	Шувуу их гэвэл бүдүүлэг хүний бодлого

	Өвгөн их гэвэл урт өнийн бодлоготны санаа

	Эмгэн их гэвэл богино бодлоготны санаа

	Ухна их гэвэл цэцэн ухаантай хүний санаа

	Далан цэрэг их гэвэл олон санаатай хүний бодлого" 

	 

	гэжээ.


БЭТГЭЛЖИН БОР ШУВУУ

	 

	Эрт урьд цагт нар сая мандаж, навч сая дэлгэрч, төр сая тогтож, түмэн сая хурж байхад

	Бэтгэлжин бор шувуу гэж байж гэнэ. Тэр шувуу өвлийн хүйтэнд өлсөнө гэж, хаврын хатууд харшина гэж хайртай бэтэг гүендээ чимх будаа чихэж, атга будаа агуулсан юм байжээ.

	Тэгээд нэг өдөр тэнгэрт нисэж ядраад харгана сондуул дээр суутал хайртай бэтгийг нь хагалчих гээд хатгаад байж гэнэ. Тэгэхлээр нь “Чамайг тэгвэл ямаагаар идүүлнэ дээ” гээд харганыг занаад Бэтгэлжин бор шувуу ямаанд очиж: “Ямаа гуай, ямаа гуай, харгана сондуул хайртай бэтгийг минь хагалчих гээд байна. Харганыг та идээд өгөөч!” гэж гуйж гэнэ.

	Гэтэл ямаа, "Чиний хатсан харганыг идэх байтугай, шимтэй ногоогоо идэж барахгүй яая гэж байна" гээд тоосонгүй гэнэ. Тэгэхлээр нь Бэтгэлжин бор шувуу “Чамайг тэгвэл чоноор идүүлнэ дээ” гэж ямааг занаад чононд очиж, “Чоно гуай, чоно гуай! Харгана сондуул хайртай бэтгийг минь хагалчих гээд байна. Харганыг хар ямаа идэж өгөхгүй байна. Хар ямааг та идээд өгөөч!” гэж гуйжээ.

	Тэгтэл чоно, “Чиний туранхай ямааг идэх нь байтугай, тураг гөрөөсөө яаж идэх билээ гэж явна” гээд тоосонгүй гэнэ. Тэгэхлээр нь Бэтгэлжин бор шувуу “Чамайг тэгвэл анчнаар алуулна даа” гэж чоныг занаад анчин хар хүнд очиж, “Анчин гуай, анчин гуай! Харгана хайртай бэтгийг минь хагалчих гээд байна. Харганыг хар ямаа идэж өгөхгүй байна. Хар ямааг хөх чоно идэж өгөхгүй байна. Хөх чоныг та хөөгөөд намнаад өгөөч” гэж гуйжээ.

	Тэгтэл анчин, “Гуриатсан чоно хөөцөөдөх нь байтугай, гуу жалгын гөрөөсөө намнаж чадахгүй явна” гээд бас тоосонгүй гэнэ. Тэгэхлээр нь Бэтгэлжин бор шувуу “Хулганаар чиний хувцсыг чинь уруулж хорлоно доо” гэж занаад хулганад очиж: “Хулгана гуай, хулгана гуай! Харгана хайртай бэтгийг минь хагалчих гээд байна. Харганыг хар ямаа идэж өгөхгүй байна. Хар ямааг хөх чоно идэж өгөхгүй байна. Хөх чоныг анчин хөөж намнаж өгөхгүй байна. Анчин эрийн хувцсыг чи ураад ноохойлоод өгөөч” гэж гуйжээ.

	Тэгтэл хулгана, “Гөрөөчний дээл ноохойлох нь байтугай, хөеөгөө яаж хураая гэж ядаж явна” гээд тоосонгүй гэнэ. Тэгэхлээр нь Бэтгэлжин бор шувуу “Чамайг тэгвэл хургачин хүүгээр алуулна даа” гэж хулганыг занаад хургачин хүүд очиж: “Хургачин хүү, хургачин хүү! Харгана сондуул хайртай бэтгийг минь хагалчих гээд байна. Харганыг хар ямаа идэж өгөхгүй байна. Хар ямааг хөх чоно идэж өгөхгүй байна. Хөх чоныг гөрөөчин хөөж намнаж өгөхгүй байна. Гөрөөчний дээлийг хулгана ноохойлж өгөхгүй байна. Хулганыг чи хувин ус цутгаад алаад өгөөч?” гэж гуйжээ.

	Гэтэл хургачин хүү, “Хулган зурамтай хөөцөлдөх нь байтугай, хурга ишгээ хариулж гүйцэхгүй яая гэж явна” гээд тоосонгүй гэнэ. Тэгэхлээр нь Бэтгэлжин бор шувуу “Чамайг тэгвэл аав ээжээр чинь зодуулна даа” гэж хургачин хүүг занаад аав ээжид нь очтол, тэднийх эсгийгээ хийх гээд унгасаа савж байжээ. Бэтгэлжин бор шувуу аав ээжид нь очоод, “Харгана сондуул хайртай бэтгийг минь хагалчих гээд байна. Харганыг хар ямаа идэж өгөхгүй байна.

	Хар ямааг хөх чоно идэж өгөхгүй байна. Хөх чоныг гөрөөчин эр алаад өгөхгүй байна.

	Гөрөөчний хөдсөн дээлийг хулгана ноохойлоод өгөхгүй байна. Хулганыг хургачин хүү чинь алаад өгөхгүй байна. Хургачин хүүгээ нэг сайн зодоод өгөөч!” гэж гуйжээ. Тэгтэл хүүгийн аав ээж хоёр нь, “Тархигүй хүүхэдтэй хөөцөлдөх нь байтугай, тараасан унгасаа савж амжихгүй яая ийе гэж байна” гээд тоосонгүй гэнэ. Тэгэхлээр нь Бэтгэлжин бор шувуу “Тэгвэл та нарын унгасыг чинь уул талаар нэг болгоно доо” гэж занаад салхи гаргахаар шийдэж, болзоотын бор толгой дээр гараад байдаг чадлаараа исгэрэн жиргэж гарчээ.

	Тэгтэл салхи шуурга дэгдэж, савсан унгасыг хийсгэжээ. Ингээд хүүгийн аав ээж хоёр Бэтгэлжин бор шувуунд очиж, “Салхи шуургаа намдааж өгөөч, бид хургачин хүүгээ зодоод өгье” гэж амлажээ. Хургачин хүүг хулгана алж өг гэж зодох болсонд, хургачин хүү “Хулганыг алаад өгье” гэж амлажээ. Хургачин хүү хулганыг алахаар очиход, хулгана “Гөрөөчний хөдсөн дээлийг ноохойлоод өгье” гэж амлажээ. Хулгана гөрөөчний дээлийн ноохойлох болоход, гөрөөчин эр ;"Хөх чоныг хөөж намнаж өгье” гэж амлажээ. Хөх чоныг гөрөөчин хөөж алах болоход чоно "Хар ямааг би хага татаад өгье” гэж амлажээ. Хар ямааг хага татахаар чоныг очиход, хар ямаа нь "Харгана сондуулыг идээд өгье” гэж амлажээ.

	Хар ямаа харгана сондуулыг идэхээр очиход, харгана сондуул "Бэтгэлжин бор шувууны хайртай бэтгийг би хагалахаа байя" гэж ам тангараг өгчээ. Тэгээд Бэтгэлжин бор шувуу хайртай бэтгээ хамгаалан чадаад амар сайхандаа жаргав гэнэ.

	 


БҮДНЭ ШУВУУНЫ СҮҮЛ ОГОТОР БАЙДГИЙН УЧИР

	 

	Эрт урьд цагт нэгэн эрээн алаг шаазгай сагсгар модон дээр үүрлэж, гурван өндөг өндөглөөд санаа амар сайхан сууж байсан гэнэ.

	Гэтэл нэг өдөр бөн бөн гүйдэлтэй, арга мэх ихтэй үнэг хүрч ирээд алаг эрээн шаазгайн зүг, 

	— Хүүе шаазгай! шаазгай! Надад өндөгнөөсөө нэгийг өг! гэв. Шаазгай түүнийг сонсоод хариуд нь:

	— Би сая гуравхан өндөг өндөглөсөн шүү дээ. Чамд юунд өгөх вэ? гэсэнд, үнэг их уурлаж өндөр дуугаар:

	— Чи өндөгнөөсөө өгөхгүй юм бол би

	 

	Бутны тэндээс будруулан ирж

	Бургас модыг чинь хуга мөргөөд

	Балбархай хагархай өндгийг чинь түүж иднэ

	Хадны тэндээс хатируулан ирж

	Хайлаас модыг чинь хага мөргөөд

	Хагархай балбархай өндгийг чинь түүж иднэ 

	 

	гэв. Шаазгай үүнийг сонсоод айхын ихээр айж ямар ч аргагүйдэж нэг өндгөө өгчээ. Үлдсэн хоёр өндгөө бүүвэйлэн өөрийн эрхгүй уйлан хэвтэж байв. Гэтэл маргааш нь өнөө үнэг бас л ирээд шаазгайн зүг:

	— Хүүе шаазгай! шаазгай! Надад өндөгнөөсөө нэгийг өг! гэв. Шаазгай:

	— Одоо хоёрхон өндөг байна. Би чамд өгч чадахгүй гэсэнд үнэг, их дуугаар:

	 

	Бутны тэндээс будруулан ирж

	Бургас модыг чинь булга мөргөөд

	Балбархай хагархай өндгийг чинь түүж иднэ

	Хадны тэндээс хатируулан ирж

	Хайлаас модыг чинь хага мөргөөд

	Хагархай балбархай өндгийг чинь түүж иднэ 

	 

	гэсэнд айж, зовох хосолсон арга ухаангүй шаазгай үлдсэн хоёр өндөгнийхөө нэгийг нь үнэгэнд өгөв. Тэгээд үрийн ганц өндгөө дарж, эргээд ирвэл яана гэж энэлэн шаналан уйлж байтал, нэг бүднэ нисэж ирээд шаазгайн зүг:

	— Шаазгай эгч, Шаазгай эгч! Та юунд уйлж байна вэ? гэж асуусанд, шаазгай:

	— Хуйхар муу үнэг ирээд хоёр өндгийг минь идээд, хойш өдөр бас ирж үрийн ганц өндгийг минь идэхээс айгаад уйлж байна гэсэнд бүднэ, сонсоод:

	— Шаазгай эгч! Шаазгай эгч! Та үүний төлөө битгий зов! Тэр муу үнэг дахиж ирвэл та түүнээс:

	 

	Бутны тэндээс будруулж ирэх

	Буурал морь чинь хаа байна?

	Бургас модыг булга мөргөх

	Эвэр чинь хаа байна?

	Хадны тэндээс хатируулж ирэх

	Халиун морь чинь хаа байна?

	Хайлаас модыг хуга мөргөх

	Эвэр чинь хаа байна? 

	 

	гэж хэлээрэй.

	Тэгээд намайг хэлж өгөв гэж, битгий хэл гээд бүднэ нисэн явж гэнэ. Дараах өдөр өнөөх сурсан үнэг бас хүрч ирээд, мод өөд харж:

	— Хүүе шаазгай, шаазгай! Надад өндөгнөөсөө нэгийг өг? гэв. Гэтэл шаазгай:

	 

	Би чамд өндгөө өгөхгүй

	Бутны тэндээс будруулж ирэх

	Буурал морь чинь хаа байна?

	Бургас модыг булга мөргөх

	Эвэр чинь хаа байна?

	Хадны тэндээс хатируулж ирэх

	Халиун морь чинь хаа байна

	Хайлаас модыг хуга мөргөх

	Эвэр чинь хаа байна? 

	 

	гэж асуув.

	— Үүнийг хэн чамд зааж өгсөн бэ? гэж асуусанд, шаазгай айсандаа:

	— Бүднэ хэлж өгөв гэжээ.

	Тэгээд өнөөх үнэг бүднийг барьж идэхээр бут бургасаар шиншин гүйж нэлээд хэдэн өдөр болоод, гэнэт нэг өдөр бутан дотроос бүднийг барьж үмхтэл:

	— Үнэг гуай! Чи намайг идэхээрээ ид дээ! Гэвч буянтай амьтан бол идээ идэхдээ ангас ангас зажилдаг шүү дээ! Буянгүй амьтан бол идээ идэхдээ бувар бувар зажилдаг шүү дээ гэж хэлсэнд үнэг түүнийг сонсоод дотроо их баярлаж, над шиг буянтай амьтан өөр хаана байна гэж бодоод ангас ангас зажилъя гэж амаа ангайсан чинь бүднэ пүрд хийтэл нисээд гарах үест үнэг бүднийн сүүлийг нь тас хазаад хоцров гэнэ. Ийм учраас мэргэн бүднийн сүүл нь оготор байдаг нь болсон гэнэ.

	 


ДОЛООН БОР ОГОТНО

	 

	Эрт урьд цагт ах дүү долоон бор оготно байж гэнэ. Алган чинээ газартай юм байж.

	Нэг өдөр газар дээр нь атгын чинээ цас ороход ах дүү долуул арилгаж байгаад шагайн чинээ шар тос олжээ.

	Түүнийгээ хамгийн отгон дүүдээ хадгалуулж гэнэ. Отгон дүү нь шагайн чинээ шар тосыг нь долоосоор байгаад идчихжээ. Отгон дүүгээ (ах дүү зургуулаа) зодсоор байгаад алчхаж гэнэ. Энэ явдлаа ламд очиж хэлж гэнэ.

	— Ах дүү долуул юм сан гэхэд нь лам:

	— Өнөр болохоо дөхжээ гэж хэлж.

	— Алган чинээ газартай юм сан гэхэд, 

	— Яасан их дэлхийтэй юм бэ? гэжээ.

	— Атга цас орчихлоо гэхэд

	— Зуд болох шахаж дээ гэжээ.

	— Ах дүү долуул арилгав гэхэд

	— Ажилч болохоо дөхөж дээ гэжээ.

	— Арилгаж байгаад шагайн чинээ шар тос оллоо гэхэд, 

	— Баяжихыг шахаж дээ гэжээ.

	— Отгон дүүдээ хадгалуулсан юм сан гэхэд

	— Нярав болох шахаж дээ гэжээ.

	— Отгон дүү маань идэж орхилоо гэхэд

	— Мангас болохоо шахаж дээ гэв.

	— Ах дүү зургуулаа зодсоор байгаад алчихлаа гэхэд

	— Дайн болохоо шахаж дээ гээд огт хайхарч өгсөнгүй.

	Зургаан хулгана ламаас ямар нэгэн шийдвэртэй хариу дуулах байх гэж очсон боловч урам нь хугарч лам гэдэг чинь юу ч мэдэхгүй амьтан байдаг юм байна гэж мэдээд гэнэдэж нэгийгээ алсандаа их гэмшицгээжээ.

	 


ДОЛООН НОГООН ӨНДӨГТЭЙ ДОГОЛОН ШААЗГАЙН ҮЛГЭР

	 

	Эрт урьд цагт нэг доголон шаазгай долоон ногоон өндөгтэй байж гэнэ. Гэтэл нэг өдөр үнэг хүрч ирээд, 

	— Долоон өндөгнөөсөө нэгийг нь өгөөч? Би авч идье! гэжээ. Тэгэхэд нь шаазгай, 

	— Би өндөгнөөсөө өгөхгүй гэж гэнэ.

	— Чамайг өндөгнөөсөө өгөхгүй бол алсын чинь тоосыг гаргана, алтан улиасыг чинь хуга мөргөнө гэж үнэг хэлжээ. Шаазгай айгаад нэг өндөг өгчээ.

	Ингэтэл нөгөө үнэг өдөр бүр хүрч ирж урьд ёсоор хэлж өндгийг нь идсээр байтал ганцхан өндөг үлджээ. Тэгээд өнөөх шаазгай уйлж байж гэнэ. Тэгтэл нэг оготно гарч ирээд, 

	— Та юунд ингэж уйлаа вэ? гэж асуужээ. Шаазгай хэлжээ.

	— Би уул нь долоон өндөгтэй юм сан. Гэтэл нэг үнэг хүрч ирээд чи өндөгнөөсөө надад өгөх хэрэгтэй гэхэд би хэчнээн өгөхгүй гэж хэлэхэд “Чамайг өгөхгүй бол би чиний алтан улиасыг чинь хуга мөргөнө, алсын чинь тоосыг гаргана” гэж хэлж авч явсаар байгаад одоо ганцхан өндөгтэй үлдлээ гэж оготнод хэлэв. Оготно шаазгайд үг зааж өгөв.

	— За, чи одоо өндөгнөөсөө өгөхгүй гэж хэлээрэй. Ингэж хэлэхэд үнэг чамд урьдын хэлдэг ёсоор, алтан улиасыг чинь хуга мөргөнө. Алсын чинь тоосыг гаргана гэж хэлэх биз!

	Ингэхэд нь чи хэл. Алтан улиас мөргөдөг эвэр чинь аль вэ? Алсын тоос гаргадаг туурай чинь аль вэ? гэж асуугаарай. Ингэхэд, “Чамд энэ үгийг хэн зааж өгөв?” гэх биз. Тэгэхэд нь

	”Би өөрөө бодон бодон бодол оров. Унтан унтан ухаан оров. Санан санан санаа оров” гэж хэлээрэй гэж оготно зааж өгчээ.

	Гэтэл өнөөх үнэг хүрч ирээд шаазгайд “Надад үлдсэн ганц өндгөө өгөөч!” гэсэнд шаазгай “өгөхгүй” гэв. Үнэг, “Тэгвэл алтан улиасыг чинь хуга мөргөнө, алсын чинь тоосыг гаргана” гэжээ. Шаазгай асуув. “Алтан улиас хуга мөргөдөг эвэр чинь аль вэ? Алсын тоос гаргадаг туурай чинь аль вэ?” гэжээ. Үнэг, “Чи энэ үгийг хэнээс сонсов, хэл!” гэхэд нь шаазгай хэлсэнгүй, “Би өөрөө бодон бодон бодол оров, унтан унтан ухаан оров, санан санан санаа төрөв” гэж хариулжээ. Үнэг хэлэв, “Хэн зааж өгснийг хэлэхгүй бол би чамайг үнэгний арван гурван мэхээ хэрэглээд бариад идлээ” гэж сүрдүүлсэнд, шаазгай аргагүй болж айхдаа:

	“Тэр нүхэнд байдаг хулгана зааж өгсөн” гэжээ.

	Тэр үнэг өнөөх оготнын нүхний амсар дээр очоод оготныг дууджээ. Оготно хариу хэлжээ: “Одоо би хогоо цэвэрлэж байна” гэв. Гэтэл үнэг нь хүлээж байгаад бас дахин дууджээ. Оготно, “Би толио арчиж байна” гэжээ. Үнэг хүлээж байгаад бас дахин дууджээ.

	Тэгэхэд нь оготно толгойгоо цухуйлгаж гэнэ. Тэгэхэд нь үнэг, "Толгой нь ийм хөөрхөн байгаа юм чинь цээж нь ямар хөөрхөн бол?" гэхэд нь нөгөө оготно цээжээ гаргажээ. Гэтэл үнэг, “Цээж нь нь ийм хөөрхөн байгаа юм, бөгс нь ямар хөөрхөн бол?” гэжээ. Тэгэхэд нь оготно бөгсөө гаргажээ. Гэтэл үнэг, "Бөгс нь ийм хөөрхөн байгаа юм, сүүл нь ямар хөөрхөн бол?” гэсэнд оготно сүүлээ гаргажээ. Үнэг хэлэв “Ийм хөөрхөн биетэй юм хадан дээгүүр бөг бөг гүйх нь яасан хөөрхөн бол?” гэсэнд оготно бөг бөг гүйх гэтэл үнэг үмхээд авчээ.

	Оготно ингэж хэлжээ: “Чи өмөр өмөр гэж идвэл өмхий байдаг юм шүү. Ангар ангар гэж идвэл амттай байдаг юм шүү” гэсэнд, үнэг оготнын хэлсэн ёсоор ангар ангар идэх гэтэл амнаасаа оготныг гаргаад алдчихжээ.

	 


ЗААН, ОГОТНО ХОЁР

	 

	Эрт урьд цагт нэгэн бяцхан хотын захад нэг заан амьдардаг байжээ. Заан өдөр бүр голд очиж ус ууна. Тэр голын эрэг дээр бас нэгэн оготно амьдарч байжээ.

	Заан ус ууж ханаад оготнын нүхийг усаар шүршиж усанд авхуулдаг байжээ. Ингээд оготныг тэсэхийн аргагүй зовлон зүдүүрт унагахаар нь оготно: “Миний өчүүхэн орон байрыг битгий сүйтгээч” гэж олон удаа гуйжээ. Гэвч заан оготнын үгийг тоомсорлохгүй урьдын адил сүйтгэж хөнөөсөөр байжээ.

	Нэгэн өдөр зааныг ирэхэд оготно, “Миний орон байрыг сүйтгэхээ зогсоохгүй бол танд дайн зарлана” гэжээ. Заан энэ үгийг сонсоод үл тоомсорлон хөх инээд нь хүрч гэнэ.

	Оготно тэр хавийн ардуудад, "Би заантай байлдана. Ийм учраас маргаашийн дотор та нар эндээс нүүж холдохгүй бол дайны хөлд үрэгдэнэ шүү" гэж зарлажээ.

	Гэтэл баячууд оготнын үгийг бас ч тоохгүй, “Энэ өчүүхэн муу оготно заантай яаж байлдах юм бэ? Тэгээд бас улс амьтныг сүйтгэх нь ч гайгүй л биз" гээд нүүсэнгүй. Харин ядуу ардууд оготныг үгийг сонсоод “Бидэнд аюул учирч магадгүй” гээд нүүцгээжээ.

	Маргааш нь зааныг усанд ирэхэд оготно хамрын нүхээр нь орж, улаан хоолой, уушги зүрхийг урж гарчээ. Заан амь нь тэмцэж, чарлан цовхчин туйлж, хавь ойрын айл амьтныг дайран сүйтгэж, нүүгээгүй үлдсэн айлуудыг үнсэн товрог болгожээ. Заан галзуурч үхсэнд, оготно зааны хамрын нүхээр буцаж гараад голын эрэгтээ очиж амар сайхан жаргаж гэнэ.

	 


ЗАРАА, ҮНЭГ, МЭЛХИЙ ГУРАВ

	 

	Эрт нэгэн цагт хан Хурмаст тэнгэрээс энэ ертөнцийн амьтанд үхдэггүй мөнхийн шидийг олгох гэж нэгэн эрдэнийн алтан ембүү буулгаж ирүүлжээ.

	Зараа, үнэг, мэлхий гурав нийлж явж байгаад тэр эрдэнийн ембүүг олж аваад чи авна, би авна гээд хэлэлцэж тохирохгүй их маргаан болжээ. Тэр гурвуулаа хувааж авъя гэхлээр хэсэглэж чадахгүй тул зараа:

	— Ай! Нэг нь аваад явав ба! гэсэнд, мэлхий:

	— Хай! Чи бид гурвуулаа учиргүй үүнийг булаалдаад юу хийх вэ? Ингэхийн оронд гурвуулаа нэг мөрий тавья. Хэн мөрий хожвол тэр нь аваг гэсэнд гурвуулаа зөвшөөрчээ. Ингээд:

	— За, тэгвэл ямар мөрий тавих буй? гэсэнд, мэлхий:

	— Нэг хуурай талын дээгүүр үсэрье! Хэн нь хамгийн хол үсэрвэл, тэр нь ав! Гэхлээр зараа, үнэг хоёр зөвшөөрчээ.

	Зараа нь яарамтгай зантай тул нэг үсрээд хуурай талын дунд нь “Палт!” гээд уначихсан.

	Үнэг нь сүүлээ шарваж зараагаа харж зогсоно гэнэ. Мэлхий нь хөндийхөн үнэгний сүүлнээс нь зууж байсанд үнэг год гээд цаатай нь үсэрч гарахдаа мэлхийг сүүлээрээ савж өөрийн зогссон газраасаа хоёр алд цаана гуядаад шидчихжээ. Үнэг гарч ирмэгцээ голын тэртээ тал руу мэлхий хаа яваа бол гэж харсанд мэлхий ард нь “Гуаг” гээд бархирч гэнэ. Эргэж харсан чинь мэлхий ард нь явж байна гэнэ. Гэтэл үнэг, зараа хоёр:

	— Бид гурван мөрий тавина! Одоо ямар нэг мөрий тавья гэсэнд, мэлхий:

	— Одоо архи ууна! Хэн нь урьдаар согтвол тэр нь мөрийгөө авна гэхлээр зараа:

	— Би жаахан уувал согтчихно! гэжээ. Үнэг:

	— Би амсвал согтчихно гэсэнд, мэлхий хэзээний гуйвж дайваад унаж байсанд зараа, үнэг хоёр:

	— Хөөе! Чи яачихаа вэ? гэхлээр мэлхий, 

	— Би сонсмогц согтчихдог юм. Би урьдаар согтчихлоо гээд “За мөрий минийх!” гэсэнд үнэг, зараа хоёр зөвшөөрсөнгүй “Гурван мөрий! Гурван мөрий!” гэсэнд мэлхий:

	— Тэгвэл одоо насаа хэлэлцье! Болох уу? гэхэд, 

	— Болно! Болно! Хэн нь хамгийн их настай бол тэр нь мөрийг авъя! гэжээ. Зараа, 

	— Би мянган настай гэж гэнэ. Үнэг нь:

	— Би түмэн настай! гээд бархирч байна гэнэ.

	Мэлхий нь мэгштэл уйлж гарлаа гэнэ. Одоо муу мэлхий аргагүй үнэнд гүйцэгдэв бололтой гэж санаад, 

	— Хөөе! Мэлхий та яачхав? гэсэнд, 

	— Ай! Миний ууган хүү байсан бол үнэгтэй чацуу, отгон хүү минь зараатай чацуу юм байна. Би харин одоо болтол үхдэггүй амьтан юм гэхэд тэр хоёр хэлэх үггүй болж. Чингээд мэлхий мөрийг авснаар хан Хурмаст тэнгэрийн алтан ембүү түүнийх болж. Тэгээд мэлхий эрдэнийн алтан ембүүгээ аваад Лусын оронд явсан гэнэ. Түүнээс хойш Лусын орон их баян чинээлэг болж, манай эх газар ядуу зүдүү болсон юм байна.

	

ЗУСАГ ХОНЬ

	 

	Хэзээний язгуур цагт хар халзан зусаг хонь хамар дээрээ шагайн чинээ шар тос наагаад, Зууд мөргөхөөр гараад явж гэнэ. Ховор ховор явж, хоёр хоногийн замыг нэг өдөр явж, гувар гувар явж, гурван хоногийн замыг нэг өдөр явж, буяны замд будилж, мөргөлийн замд мөлхөж мацаж, аяны замд алжааж ядарч явтал өлөн хөх чоно өрөвхийн залгихаар ирээд, “Бэлэн цав, бүлээн манз, хонь чамайг иднэ” гэжээ. Үүнд хонь хэлэв.

	— Зууд мөргөхөөр явж байна. Дараа намайг иднэ үү! гэж гуйжээ. Чоно хэлэв.

	 

	Өргөл мөргөл чинь хамаагүй, 

	Өлсөхийг дарвал барав.

	Гэгээнд мөргөх чинь хамаагүй, 

	Гэдэс цатгавал боллоо.

	Далай ламд мөргөнө гэж

	Дамшиглаж битгий худлаа хэл!

	 

	Одоо иднэ гэжээ.

	Зусаг хонь сандарч, "Худлаа гэвэл хамар дээрх тосыг минь хар! Баруун зууд мөргөөд ирэхээр минь барьж идээрэй, та" гэж гуйсанд чоно, “Эргээд ирэхээр чинь эрхбиш барьж иднэ” гээд хоцорчээ.

	Зусаг хонь явж, Зуу (Лхас) орж гэнэ. Далай ламд мөргөж, даатгал аврал эрж гэнэ.

	Буян мөргөлөө хийгээд буцаж явахдаа өлөн чононд идэгдэнэ гэж өөрийн эрхгүй гуньж, уйлж хайлж явтал бутны туулай дайралдаж, булт учрыг лавлаад арга ухаан үүсгэж аминд нь оръё гэж айлын бууц дээрээс ээрүүл нэг, эсгий бариул нэг, эрээн бичигтэй цайны цаас нэг ийм гурван юм олж аваад явж байтал өнөөх хонийг идэх өлөн чоно замыг нь тосоод давхиж иржээ.

	Тэгтэл Туулай хонинд "Олбогоо дэвс” гэжээ. Хонь бариулаа дэвсчээ. Туулай: “Тугаа босго” гэжээ. Хонь ээрүүлээ хатгажээ. Туулай бичгийг аваад олбог дээрээ оцойн сууж, өндөр дуугаар аялгуулан уншсан нь: “Дайчин гүрний эзэн хаанаас Далай ламын гэгээнд даншиг мандал өргөнө гэж далан хоёр чонын арьс, дав даруй авчрахыг дахин дахин шавдан зарлав” гэсэнд, чоно баахан айж гэлбэлзэн байхыг туулай мэдэж улам их дуугаар уншив:

	“Эзний зарлигийг эргүүлж болохгүй, хааны зарлигийг харшилж болохгүй. Далайд дусал нэмэр. даншигт хадаг нэмэр, нэгийг өртсөн ч нидэр бай! Хоёрыг өртсөн ч хороож бай! Хонь гуай бос! Чоно гуайг барь!” гэж бархиртал өлөн чонын үс нь арзайж, үе нь чичирч, сүр нь буурч, сүнс нь зайлаад шурд гээд зугтаажээ.

	Үүнд, туулай халзан хонины хамрын тосыг зааж: "Далай лам чамайг аварсангүй, дэрсний туулай аварлаа. За хонь холынхоо замаар, туулай талынхаа жимээр...” гээд яваад өгчээ.

	 


ИЛЖИГ, ТЭМЭЭ ХОЁРЫН ЧИВИЙН УЧИР

	 

	Урьд цагт Бурхан, амьтанд бэлэг эрхтэн тараажээ. Урт чихтэйгээрээ илжиг хамгийн түрүүнд түүнийг сонсоод, бусдаас түрүү хүрч ирээд хамгийн томыг нь аваад явжээ. Тэмээ их зантай, бас олонд биеэ гайхуулах дуртай амьтан юм болохоор “Бурхан миний бие томыг андах биш. Лавдуу хамгийн том, сайн засаа үлдээх ёстой. Тэгээд амьтан миний тэр юмыг гайхан харж байг” гэж зориуд яаралгүй алхсаар хүрч очсон нь амьтан цугаараа санаандаа таарсныг авч гүйцээд уг нь илжгэнд л байвал таарах нэг өөдгүй юм үлдээд байж. Тэмээ түүнийг үзээд голж, ‘"Даанч дээ Бурхан минь, надад ийм юм үлдээж амьтны шившиг болгох гэж дээ!” гэж ярвайж эргэтэл, Бурхан: “Авбал ав! Байвал бай!” гээд тэмээний араас чулуудаад орхисон, тэр нь тэмээний хойно нь очоод наалдчихжээ. Тэгээд тэмээний засаа тийм этгээд, амьтан амьтныхаас ондоо, ард нь байх болсон юм санжээ.

	 


ИШИГ УХНА

	 

	Урьд нэг баян өвөлжөөндөө ишиг ухна, хурган хуц, бяруун бух гурвыг туранхай муу юм гээд нутаг дээрээ орхичхоод нүүгээд явчихжээ. Өвөлжөөнийхөө ногоог түүж идээд таргалаад намар болж. Нэг чоно тэр гурвыг барьж идэх гээд ирж явж. Чоныг хараад ишиг ухна хэлжээ: "Хурган хуц аа, бид гурвыг чоно идэх гээд ирж явна. Чамайг ирээд "Нэр чинь хэн бэ?" гэж асуух бий вий. "Эвэр ихтэй Эрвээлжин хаан гэж би байна" гээд ухас хийгээрэй! Бяруун бух чамайг ирээд "Нэр чинь хэн бэ?" гэж асуух бий вий. "Гүзээ ихтэй Гүндэн хаан гэж би" гэж хэлээд ухас хийгээрэй!" гэж захижээ.

	Чоно хүрч ирээд хурган хуцыг "Нэр чинь хэн бэ?" гэж асуухад

	"Хурган хуц" гэж хэлж - барьж идчихлээ.

	Бяруун бухыг "Нэр чинь хэн бэ?" гэж асууж. "Бяруун бух!" гэж. Бариад идчихэж.

	Ишиг ухныг "Нэр чинь хэн бэ?" гэж асууж.

	"Сэлэм ихтэй Сэнтий баатар!" гэж хэлээд хойд хоёр хөлөөрөө гишгээд цоройгоод ухас хийжээ. Чоно айгаад зугтаагаад явчхаж. Урдаас нь нэг бар ирж явж: "Чи юунд ингэтэл давхиа вэ?" "Ээ, энд Сэлэм ихт Сэнтий баатар гэж нэг айхавтар амьтан байна. Түүнээс айгаад зугтаж байна" гэж хэлж. "Аа, нохой долоо, тэр чинь Сэлэм ихтэй Сэнтий баатар биш ээ. Ишиг ухна байгаа юм. Хоёулаа очиж барьж идье!" гэж хэлжээ. "Ээ, би очихгүй!" "Гэмгүй тэр чинь, чи айгаад байвал, миний хүзүүнээс холбоотой яв!" гэж. Хүзүүгээрээ чоныг холбочхоод давхиад очиж. "Нэр чинь хэн бэ?" гэж асууж. "Сэлэм ихтэй Сэнтий баатар!" гэж хэлж. "Дээдэх чинь юу вэ?" гэж бар асууж. "Үсрээд ирсэн барыг жадлаад орхидог юм". "Доодох чинь юу вэ?" "Барын махыг давсалж иддэг ногоо давс" гэж хэлж. Бар айгаад зугтаад явж. Ишиг ухна "Сэлэм ихтэй Сэнтий баатар гэж би байна!" гээд хойноос нь хойд хоёр хөлөөрөө цоройгоод хөөгөөд явж. Чоно нь чирэгдээд үхжээ. Үхэхдээ амаа ангайгаад арзайгаад явж. Бар хэлж: "Чиний инээж байдаг, миний айж байдаг!" Цээжний үс нь зулгараад ойчиж.

	"Чиний халууцаж байх, миний айж байх!" гээд давхиад байж. Чононы бөгс нь тас үсрээд ойчиж. Ишиг ухна очоод бөгснийх нь арьсыг өвчиж аваад модон дундуур тэнэж явж. Модон дотор холтсон овоохой байж. Чононыхоо бөгсний арьсыг овоохойных нь гадаа тавьчхаад орчихжээ. Овоохой дотор долоон чоно байжээ. Ишиг ухнаар өдрийн унд хийх гэж хуурдаж байж. Ишиг ухна

	"Хуураа хайрла!"

	Хуурыг нь аваад

	"Доторх долоогоор нь дээлийн дотор хийе!"

	Гаднах ганцаараа зах нударга хийе!" гээд хуурдаж. Нэг чоныгоо "Гадаа гарч хараад ир, гадаа юу байна?" гэж. Гарч хараад "Гадаа чонын арьс байна!" гэж хэлээд орж ирж. Долоон чоно овоохойгоо долоон тийшээ дэлбэ дайраад зугтаж. Ишиг ухна "Сэлэм ихт Сэнтий баатар!" гээд хойд хоёр хөлөөрөө хойноос нь хөөгөөд явж. Заримдаа чиг гүйцэхдээ шахаж явж, заримдаа чиг арай гүйцэгдэлгүй явж. Долоон чоно цуваад мөсөн дээгүүр суугаад суугаад гарчихжээ. Ишиг ухна мөсөн дээгүүр хөөж яваад халтирч ойчоод салтайгаа хагалчхаж. "Өмдний тэлээ тасраагүй бол та долоог гаргах ч үгүй байсан юм сан даа!" гэж хэлээд мөсөн дээрээ хэвтжээ. Амар сайхан жаргажээ.

	 


ЛУС

	 

	Очирваань маш их хүч чадалтай гэнэ. Дүр байдал нь, баруун хөлөө өвдгөөр нь нугалан өргөж, баруун гартаа очир атган далайж, зүүн гараа цээжиндээ авч, амаа ангайсан байдаг.

	Эрт дээр цагаас усанд оршигч Лус хэмээх аварга могой, газар дэлхийн амьтан хүнийг хорлон түйвээж байв. Тэгээд тэнгэр. Лусыг номхотгуулахаар Очирваанийг ертөнцөд илгээв.

	Гэсэн ч Очирваанийн хүчин чадал мөхөстөж, Лусыг номхотгож дийлэхгүй байв. Тэгэхээр Очирваань ертөнцөөс дээшилж, асар өндөр Сүмбэр ууланд гарч, эзэн тэнгэрт долоон хоног сан тавьж, мөргөн залбирав. Тэгтэл долоо дахь хоногт хүчин чадал нь агуу их болж, Хангардийн дүрд хувилаад Лусыг толгойноос нь шүүрэн авч, Сүмбэр уулыг гурав ороолгон гулдран чирч, толгойг нь чулуугаар дарав. Лусын бие нь Сүмбэр уулыг гурав ороож, толгой нь оройд нь байхад сүүл нь аанай л усанд хэвээрээ байж байв. Лус түүнээс:

	— Чи хэн бэ? гэж асуусанд:

	— Би Очирваань байна гэж хариулав.

	— Чи чинь уг нь ийм их чадал тэнхээтэй байгаагүй байх аа?

	— Би тэнгэрт долоон өдөр мөргөөд ийм чадалтай боллоо гэсэнд Лус тэгээд номхорч, Очирваанийн хүчинд автагдаж түүнд мөргөсөн гэнэ. Тэгээд Лус усандаа эзэн болж, хангарди ууланд орших болжээ.

	 


ЛУУС ҮРГҮЙ БОЛЖ, ЯТУУ ХОРИН НЭГЭН ӨНДӨГ ГАРГАДАГ БОЛСНЫ УЧИР

	 

	Амаа, луусаа унаад явж байж гэнэ. Тэгтэл гэнэт бутан дундаас нэгэн сүрэг ятуу дэрхийж нисээд гарахаар нь Амаагийн луус үргэж түүнийг унагаж гэнэ. Амаа уурлаад, “Хонхилзсон бөгснөөс чинь хорин нэгэн өндөг гар. Хув халзан луус үргүй бол” гэж хараажээ.

	Тэгээд луус үргүй, ятуу хорин нэгэн өндөг гаргадаг болж гэнэ.

	 


МАТАР ЗӨГИЙ

	 

	Далайд байдаг матар зөгий гэдэг мангасын зөвхөн нуруу нь уснаас цухуйж харагддаг гэнэ. Тэр амьтны дал хавиргаар нь гүүр хийж тавих юм бол нэг үзүүрээс нь нөгөөг хүртэл морьтой хүн хорин өдөр явж хүрэх юм байна.

	Эрт урьд цагт энэ ертөнцөд юу ч байсангүй, дан ус л байжээ. Очирваань Бурхан шавь нартаа далайг хутга гэж зарлиг болов. Эхлээд хутгасанд далайн уснаас нар цацрагаа гийгүүлсээр гарч ирсэнд, өдөр гэрэлтүүлж байг гэж Очирваань түүнийг тэнгэрт гаргав.

	Дахиад хутга гэж шавь нартаа зарлиг болсонд шавь нар нь далайн усыг дахин хутгавал, сар хэмээгч өөр нэгэн гэрэлтэн гарч иржээ. Очирваань гурав дахь удаад хутгуулсанд мөнхийн рашаан гарч иржээ. Одоо болно гэж Очирваань хэлэв. Гэвч нэг шавь нь саваагүйтэж, ахиад дөрөв дэх удаа хутгатал аварга том биетэй аймшигт амьтан гарч ирж гэнэ. Очирваань тэр амьтныг үзмэгц очроороо цээж бөгсөөр нь тас цавчсанд мангасын цээжин бие нь тэнгэрт гарч Раах гэдэг амьтан болов. Бөгсөн бие нь далайд унаж энэ матар зөгий гэдэг амьтан болсон ажээ. Энэ матар зөгий нэг юм идэх болохоор зургаан сарын турш найман голын усыг сорж, хот сууриныг хүнтэй малтай нь залгиж аваад арван хоёр сарын турш унтдаг гэнэ.

	 


МОГОЙН ТОЛГОЙ, СҮҮЛ ХОЁР

	 

	Нэг могой өдөр бүр голын захад хүрч ирж өвснийх нь өндөрт, усных нь тунгалагт тоглон нааддаг байжээ. Гэнэт нэг өдөр ширүүн бороо цутгаж, догшин салхи дэгдэж могойн толгой нь сандарч, сүүлээ чирч амь тэмцэн мөлхсөөр нүхний зүгтээ хурдлан явжээ. Яарч сандран мөлхсөөр байгаад сүүл нь модны хожуулд хатгагдан олон газар шарх сорви олжээ.

	Сүүл нь үүнд их дургүйцэж замын дунд хүрээд “Би өөрийн замаа эрсэн нь дээр!” гээд бүр хөдлөхөө ч байчихлаа. Энэ үед толгойн санаа ихэд зовниж, “Бид хэдийгээр зовлонг амсаж байвч энэ биеийнхээ төлөө шүү дээ. Чи сүүл хэсэгт зовлон амсаж байхад би зам нээж таныг чирч мөлхөнө. Чиний явж байгаа зам бол бүр миний туулж өнгөрсөн зам юм. Харин хоёулаа л хамт байдаг юм бол чухам жаргалан гэгч тэр билээ. Хэрвээ тус тусдаа салахад хүрвэл хэн хэн маань зовлонд учирна” гэж учирласан боловч сүүл харин толгойнхоо үгийг тоомсорлон өөрийнхөөрөө зүтгэсээр байгаад салж одов.

	Толгой, сүүлнээсээ салж зовон зүдэж явж байгаад сая нүхэндээ хүрсэн боловч сүүл толгойноосоо салж зүг чигээ олохгүй үүгээр түүгээр хамаагүй үсэрсээр явж нэгэн хадны завсарт орчхоод тарчлан үхэж гэнэ.

	 


МОРЬ ХҮНИЙ УНАА БОЛСОН НЬ

	 

	Морь уг нь хүний гарт эдлэгдээгүй байх цагтаа хээр талаар онгон бэлчиж байжээ.

	Тэгсэн нэг удаа бугын сүрэг тэр зэрлэг адууны бэлчээрийг давтаж өвсийг нь идсэнд, адууны уур омог нь хүрч хойноос нь элдэж хөөсөн боловч гүйцсэнгүй. Адуу бугыг хөөгөөд гүйцээгүйдээ улам хорсож, түүнээс яаж өшөө хонзонгоо авах вэ? гэж хүнээс асуужээ. Хүн:

	— Чи миний амгай зуузайг дааж чадвал, би чамайг унаж өшөөг чинь авч өгч үзье гэжээ. Морь “Зэрлэг бугаас өшөөгөө л авбал бусад юм нь яах вэ дээ” гэж бодоод. Хүний хэлснийг үг дуугүй дагасаар эмээл, хазаар тохуулж эдлүүлсэн хойноо бугаас өшөө авах гээд хүний унаа болсноо сая ухаарч гэнэ. Хүн адуунд бугаас өшөөг чинь авч өгнө гэж хэлснээрээ бугыг намнадаг болсон юм санжээ.

	 


МОРЬ, БААВГАЙ, ЧОНО ГУРАВ

	 

	Нэгэн морь ойн чөлөөнд идэшлэж явтал гэнэт баавгай гарч ирээд "Чи хэн бэ? Юу хийж яваа юм бэ?" гэжээ. Морь тулгамдсан боловч "Би тэнхээ ихт тэлмэн жороо гэгч байна. Бяр чадлаа үзэх гэж баавгайг эрж явна. Чи хэн гэгч вэ?" гэж өөдөөс нь хэлжээ. Хөвчийн эзэн хүрэн баавгай баахан айсхийж бас ч "Надаас хүчтэй амьтан энд баймааргүй юм" гэж гайхаад "Би тэр баавгай чинь байна. Бяраа яаж үзэх юм бэ?" гэв.

	"За яах вэ, чи чулуунаас гал гартал цохиодох л доо" гэсэнд баавгай хүрхрэн хад чулууг хамх хэмх дэлссэн боловч гал гарсангүй ээ. Морины ээлж болж төмөр тахтай туурайгаа хаданд хэл хавиртал оч үсэрчээ.

	Баавгай айхдаа ум хумгүй эргээд гүйж явтал нэгэн чоно дайралдаж "Хүүе, хүүе, баавгай гуай, та чинь юунаас ингэтлээ айгаа вэ?" гэж асуув. "Энд нэг аймшигтай, бяртай амьтан байна. Хөлийнхөө хурданд л амь мэнд гарч ирлээ" гэсэнд чоно "Ямаршуу амьтан байна?" гэж гайхан асуув. "Сүүлэндээ шүүртэй, хүзүүндээ сахалтай, хөлдөө галтай, нүдэндээ цогтой амьтан байна" гэхэд чоно учиргүй хөхөрч "Хэ хэ эзэн минь, энэхнээс айсан хэрэг үү? Түүнийг чинь морь гэдэг юм аа. Би идээд өгье. Та надад заагаад аль!" гээд баавгайг дагаж пөг пөг шогшжээ. Тэгтэл баавгай хойд хоёр хөл дээрээ босож модны завсраар морийг хараад "За тэр мөн үү? Харж байна уу?" гэсэнд морь намхан чононд харагдсангүй ээ. Баавгай урд хоёр хөлөөрөө чоныг тэвэрч өргөөд "За одоо харж байна уу?" гэв. Баавгайд чанга тэврүүлсэн чоно бажгадаж хариу дуугарах ч чадалгүй байтал баавгай улам чанга тэвэрч дээр өргөөд дахиад л "Одоо харагдаж байна уу?" гэв. Гэтэл баавгайн чанга тэврэлтэд тэр чоно аль хэдийнээ үхсэн байжээ. Баавгай чоныг дуугарахгүй болохоор нь уурлаж "Муу тэнэг, Морь иднэ" гэж хөөрөөд л байсан даг. Одоо барааг нь хараад үг ч дуугарч чадахгүй айж байгааг нь" гээд чоноо холоо чулуудчихаад яваад өгчээ. Морь ч айх аюулгүй, амар тайван идэшлэж гэнэ.


МУУР, БАРС ХОЁР

	 

	Муур барс хоёулаа аглаг уулын гүн шугуйд айл аймаг болон суухдаа барс нь муурын маажих, үсрэх, мяраахыг нь их л бахархан “Ямар сайхан эрдэм бэ?” хэмээн сайшааж, “Эрдэм чадлаа эрх биш дүүдээ зааж өгөх болов уу?” хэмээн бэлэг сэлт барьж муурыг багшаар урьж барсыг зөөлөн зан гарган урнаар аашилсанд муур ч сэтгэл уярч айл аймгийнхаа нүүрийг бодож, багшлахыг зөвшөөрч байдаг эрдмээ зааж өгч гэнэ.

	Нэгэн өдөр барс сурсан эрдмээ үзүүлэхээр багш барьсан муураас эхлэн. байдаг төрөл садныг нь хүртэл бүр цөмийг урьж гэнэ. Маажиж, алгадах, мяраах, үсрэх, булгих, гулгаж мөлхөх хүртэл бүх сурсан эрдмээ үзүүлжээ. Араатны ахмад болсон барс, “Эрдэм заасан багшийн мах аливаа эрдэнээс үнэтэй юм. Өнөөдөр цөм морилон саатсан дээрээ үртэй зулзагатай нь барьж дуусга" гэжээ.

	Дайллагад оролцсон муурууд үүнийг сонсмогц давхин үсэрч модон дээр авиран гарсанд муу санаат барсууд модон доороо оцойн суугаад, “Ээ! Багшийн эрдмийг бас дутуу сурсан байна шүү дээ. Авирах эрдмийг нь сурсан бол” хэмээн гасалцгаав гэнэ.

	 


МУУР, ХУЛГАНА ХОЁР

	 

	Эрт урьд цагт муур, хулгана хоёр ах дүү болж нэг гэрт амьдарч байжээ. Муур маш их залхуу, унтаахай амьтан гэнэ. Нэг өдөр муур хулганад:

	— Чи маргааш өглөө эрт намайг сэрээгээрэй. Би арван хоёр жилийг сонгох амьтан түмний хуралд оролцохоор явна гэж хэлжээ. Маргааш өглөө нь хулгана шинэ дээл хувцсаа өмсөж, арван хоёр жилийг сонгох, амьтан хүний хуралд оролцохоор сэмхэн явав. Муурыг сэрээгээгүй болохоор тэр унтаж байгаад амьтан түмний хурлаас хожимджээ. Олон амьтдыг цугларсны дараа заан авгайгаас, "Арван хоёр жилийг сонгох амьтан түмний хурал одоо хуралдана” гэж зарлаад, 

	— Ирсэн олны дотроос хэний толгой хамгийн дээр (өндөрт) байна, тэр арван хоёр жилийн эхлэгч амьтан бол! гэжээ.

	Нэг их өндөр хүзүүтэй амьтан хурлын гэрийн үүдэн дээр ирж, хувцас хунараа сайхан засаад, биеэр хамгийн бага хулганыг олны өмнө нүүрийг нь барах гэж, 

	— Ай. энэ хулгана яасан их өндөр юм гэж тохуурхан хэлэв. Үүнийг уран ухаантай хулгана сонсмогц, 

	— Хамгийн өндөр амьтан намайг өндөр гэлээ, Тэгэхээр надаас дээр толгойтой амьтан алга гэж заанд хэлсэнд, 

	— Тийм бол арван хоёр жилийн эхлэгч бол гэжээ. Үүнийг тэмээ сонсоод:

	— Би хулганаас ийм их байтал юунд намайг арван хоёр жилийн эхлэгч болгохгүй байна? хэмээн заанд заалдаж, уурлахдаа хурлын гэрийн үүдэнд хөндөлдөн хэвтэв. Үүнд заан:

	— Та хоёрын аль нь урьтаж нар мандахыг олж үзвэл тэр нь арван хоёр жилийн эхлэгч бол гэж тэмээ, хулгана хоёрт хэлжээ.

	Ингээд тэмээ заргаа авах гэж баярлаад, зүүн урагшаа хараад нар мандахыг хүлээж хэвтэв. Гэтэл хулгана мөчөөгөө өгсөнгүй, тэмээний толгой дээр гарч нүдийг нь биеэрээ халхалж байгаад нар мандмагц:

	— Уулын толгойд нар туслаа. Би тэмээнээс урьтаж нар мандахыг харлаа! гээд хашхирчээ. Ингээд заан:

	— Хулгана яг жинхэнэ арван хоёр жилийн эхлэгч мөн болов гэж амьтан түмэнд зарласанд, тэмээ:

	— Миний нүдийг хулгана дарж байгаад нар мандахыг үзүүлсэнгүй гэж бас заргалдсанд, 

	— Чи арван хоёр жилд орсонгүй боловч биед чинь арван хоёр жилд орсон амьтны шинж тэмдэг бүрджээ. Чи бол хулгана чихтэй, үхэр шиг салаа хөлтэй, барсын тавагтай, туулайн уруултай, луун хүзүүтэй, могой нүдтэй. морин дэлтэй, хонин ахартай, бичин гуятай, тахиан өвөгтэй (өрвөлөг), нохой борвитой, гахай сүүлтэй гэжээ. Ингээд арван хоёр жилийн амьтныг сонгох хурал таржээ.

	Хулгана, амьтан түмний хуралд оролцож, арван хоёр жилийн эхлэгч болсондоо хөл нь газар хүрэхгүй баярлаж, гэртээ гүйж ороод амгалан нойрсож байсан муур ахыгаа дуудаж, арван хоёр жилийн эхлэгчээр сонгогдсоноо баяр болгон хэлсэнд, муур:

	— Хэн чамайг, намайг сэрээхгүйгээр яв гэж хэлсэн юм гээд ууртаа хулганыг барьж идэж гэнэ. Ингэж муур хулганад өстэй болж. үүнээс хойш хулгана барьж иддэг болсон гэнэ.

	 


МУУРЫН ХҮЗҮҮТ ХОНХ

	 

	Урьд цагт нэг лам бясалгал хийж суудаг байж. Түүний дэргэд нэг муур байдаг юм байжээ. Тэр муур нэг өдөр тэр ламын хөөргийг нь хулгай хийж авчээ. Лам хөөж явж хөөргөө олж авчээ. Бас нэг өдөр эрихийг нь хулгай хийж аваад нүхэнд орж явчхаж. Сүүлнээс нь чангаагаад сүүлийг нь тас татжээ. Тэгээд энэ муурыг хөөчхөж. Муур яваад олон оготно хулгана байдаг газар очиж. Нэг оромж барьж ламын эрхийг хүзүүндээ өлгөж суужээ. Нэг өдөр олон оготно ирж, эс халдаж. Тойрон байж. Тэгэхлээр муур хэлжээ:

	"Та нар надаас бүү ай, би гэлэн муур гэгч байна! Амьтны амийг тэвчсэнийхээ төлөө та нарт ариун ном зааж өгье! Ирцгээ! Ирцгээ!" гэж хэлж. Тэгэхлээр оготнууд ойртоцгоож ном заалгах болж гэнэ.

	Нэлээд хэдэн хоног болсон хойно тэр оготнуудын хаан Хүчин туст хэлжээ:

	"Аа, энэ манай багш биднээс иддэг бололтой. Бие махбод нь машид их таргалж. баас нь болбоос яс үс холилдон гарсан байна. Та нар айлын нутаг дээрээс нэг хонх олж ир!" гэж хэлээд хэдэн оготно явуулж. Тэгээд айлын нутаг дээрээс хонх олж ирж. "Багшид чимэг өргөе!" гэж хэлээд хүзүүнд нь хонх зүүж өгчээ. Хүчин туст хулганууддаа хэлжээ:

	"Энэ өдөр номоо заалгаж цөм цувж гарцгаа, хэрвээ хонх дуугарвал цөм эргэж орцгооно шүү!" гэж. Ном заалгаж цөм цувж гарч. Хонх дуугарчээ. Яаран эргэж орцгоосонд муур багш нэг оготно бариад идэж байжээ. Тэгэхлээр Хүчин туст оготно хэлж:

	"Хуурамч сэтгэлт чоно мэт багшийн худал үгэнд итгэж хайран хулганууд минь цөөрч бид хохирлоо. Одоо өөр нэг газар руу очиж нүүе" гэж хэлээд ондоо нутагт нүүцгээжээ. Муур бодож:

	"Би баасаа нуусан бол ийм хэрэг юунд болох вэ?" гэж ихэд гэмшин үүнээс хойш муур баасаа булж нуудаг болсон гэдэг.


МЭЛХИЙ

	 

	Аль хэзээний нэгэн цагт хавар болмогц Ертөнцийн заяач энэ дэлхийд заларч ирээд нуурын хөвөөнд ирж загас, зараа, хөхөө, өвөөлж, хэрээ, хөгөлжиргэнэ (тагтаа) зэрэг олон амьтантай ярья гэж байтал мэлхий балт үсрэн загасны хажууд ирэв Загас:

	— Өө, мэлхий ах! Хавар болоод хамаг амьтан жаргаж байхад та юунд ийм орой ичээнээсээ гарсан юм бэ? гэсэнд, мэлхий нүдээ аажуу аньж дуугүй байв. Ертөнцийн заяач:

	— За, дэлхийн эзэд ээ! Та нарын аль нь хаврын дулааныг тэргүүлж мэдээлдэг вэ?

	Дулаан хавар боллоо гэдгийг цаадах хоёр хөлтэй хохимойд чинь хэн мэдүүлж байх вэ? гэсэнд, өвөөлж цоохор жинсээн сацруулан хэлхэлдэн гарч ирээд:

	— Надаас ондоо хэн байх вэ. Хавар болмогц би тэргүүлэн бөөвлөдөг. Миний дуугаар айлын хүүхэд бургасны гөлөг түүж наадна. Би дуугармагц ургамал ногоо хөхөрнө гэв.

	Өвөөлжид атаархсан хөхөө шувуу цэрвэсхийж дэвээд, тонгосхийж суугаад:

	— Хүүе! Чиний тэр муу дууг хэн сонсох юм бэ? Миний донгодох уяралтай сайхан тул хоёр хөлтэй хохимой намайг хараад бишрэхэд хамаг дэлхийн цэцэг хоромхон зуур дэлгэрдэг гэв. Заяач энд тэнд гарч үзвэл олон амьтан:

	— Тийм, тийм гэж шуугилдав. Тэгж байтал нэг захад навтайж хэвтсэн мэлхий уурлан босож, налчир налчир алхалсаар өмнө нь ирж оцойн суугаад, өрцөө дэлдэж:

	 

	Өвөөлж бөөвлөдөг ч 

	Өсөл арилдаггүй биш үү!

	Хөхөө донгодовч

	Хөлдүү дэвтдэггүй биш үү!

	Нуурын эзэн бидэн

	Нир цур хийж дуулаад орхиход

	Газар дэлхий нэлс цэлсхийх

	Ганган цэцэг гялс гялс гээд угтана 

	 

	гэж хэлээд балт балт хийтэл үсрэн нууртаа оров. Цугларсан олон толгой дохиж зөвшөөрөв. Түүнээс хойш тариачин, мэлхий дуугарвал тариа ургах цаг болсныг мэддэг болсон гэнэ

	 


МЭЛХИЙ, САРМАГЧИН ХОЁР

	 

	Эр эм хоёр яст мэлхий байж. Нэг өдөр эр мэлхий ууланд очоод сармагчинтай уулзаж хоёул сайхан танилцан цуг явж явж сармагчнаас салаад гэртээ эргэж ирсэн, охин мэлхий бодож:

	"Энэ манай эр ердөө дэмий тэнээд байна, энэ лав охин сармагчинтай ханилсан байх".

	"Миний бие өвдлөө" гээд эр мэлхийд хэлж гэнэ. Эр мэлхий асууж: "Чиний энэ өвчинд юу тус болох вэ?" "Охин сармагчны зүрхийг идвэл эдгэнэ" гэж хэлж. Тэгэхлээр өнөөх эр мэлхий будаж очоод сармагчинд хэлж: "Чи бид хоёр ийм олон өдөр хээр хөдөө ханилав. Би чамайг гэртээ аваачиж бэлэг барьж дайлсангүй. Манайх руу явъя" гэхэд "Би усаар явж чадахгүй" гэж сармагчин хэлж. Мэлхий "Би чамайг үүрээд харья!" гэж хэлээд яст мэлхий сармагчныг нуруун дээрээ суулгаж харив. Мэлхий гэртээ харимагц "Миний эхнэр өвдсөн, үүнд нөхрийн зүрх тус болно гэнэ. Зүрхийг чинь авна!" гэж. Тэгэхлээр сармагчин хэлж:

	"Чи гэрт минь байхад хэлэх нь яав аа? Сармагчин бидний зүрх модны оройд өлгөөтэй байдаг юм. Хоёулаа одоо бушуухан явж зүрх авч ирье!" гээд явцгааж гэнэ дээ.

	Сармагчин модны оройд гарч баагаад "Ухаантай цэцэн би хайран аминаасаа хагацахаа алдлаа. Хар санаатай мэлхий чи тэр эмдээ аваачиж зүрх идүүл" гээд баас хорголоо шидэж өгөөд модон дээрээс буусангүй гэнэ. Мэлхий сармагчны гэрийг эргэж гурван өдөр сахиж. Нэгэн өдөр сармагчин "Хадны эмгэн байна уу?" гэж дуудаж. Тэгэхлээр мэлхий "Энэ ердөө хадны эмгэн. Заавал нэг байна байна" гэж. "Аа" гэж дуугарч. Тэгэхлээр сармагчин хэлж: "Балар мунхаг мэлхий чи бас л сахиж байгаа юу?" гээд явчхаж гэнэ.

	 


НОХОЙ

	 

	Эрт урьд цагт Бурхан багш шавраар хоёр хүн хийж тавьчхаад, юманд яваад ирэх хооронд нь үхэр эврээрээ эгэм уруу нь сэжээд хэсэг шавар эмтлээд унагачихсан гэнэ. Тэр эмтэрч унасан шавар нь нохой болсон юм байна. Нохой уг нь би эрдэнэт хүний бие олох сайхан заяатай байтал үхэр түүнээс салгаж нохой болголоо гэж үхэрт өсөрхөг болсон хэрэг биз. Манай Монголд “Үнэн үг хэлсэн хүнд хүн өшөөтэй, үхэр унасан хүнд нохой өшөөтэй” гэж хэлдэг. Тэр бас яг таарна. Нохойг хүн төрөлтэй гэж бодож үхэхээр нь сүүлийг нь таслан авч, аманд нь хонины хэрчим сүүл юм уу, шар тос үмхүүлдэг нь эргэж төрлөө олоосой гэсэн хэрэг юм. Нохой үхэхдээ хүн төлөөлж үхдэг учраас харин түүнийг үхлээ гэж эр хүн гасалдаггүй ажээ. Өвгөд настнууд “Манай Монголд хүний цогцос шавар гэдэг. Хүнээс нохой тасарч унасан болохоор хүний яс, нохойн яс хоёр адил гэж хэлдэг. Тэгээд хүний ясны бэртэнгэд нохойн яс сайн” гэдгийн учир тэр юм байна.

	 


НОХОЙ БУТАН ДЭЭР САРИХ БОЛСНЫ УЧИР

	 

	Эрт дээр үед энэ дэлхийд цас гэж юм орж байсангүй. Тэр цагт цасны оронд гурил тэнгэрээс буудаг байж гэнэ.

	Тэгсэн нэг саваагүй амтай бэр, хадам эцгээсээ тэнгэр ямар байна? гэж асуухад:

	— Үнс шиг юмаар үлээж байна гээд хэлчихжээ. Тэр үгийг нь Замбуутивийг эргэж тойрч явсан Хурмаст тэнгэр дуулаад:

	— Цасаар задал! гэж зарлиг болжээ. Тэгээд цас зуд болж мал амьтан үхэж үрэгдэж, тэр айл ганц хар нохойтой үлдэж гэнэ. Тэр саваагүй амтай эхнэрийн даваагүй үгнээс боллоо гэдгийг ч хүмүүс мэдэж тэнгэрийг тайтгаруулж унд хоол гуйж ир гэж тэр хүүхнийг явуулжээ. Тэгээд тэр хүүхэн Хурмаст тэнгэрт очиж идэх уух юм хайрла гэж мөргөж залбирч гэнэ. Хурмаст:

	— Идэх юм чинь эх дэлхийд чинь байгаа. Тариа будаа тарьж амь тэжээ. Угаадсаа өөрсдөө идэж, будаагаа нохойдоо өг! гэж зарлиг буулгаад буцаав.

	Хүүхэн Хурмастын зарлигийг мартахгүй гэж амандаа үглээд гүйж явсан чинь бутанд бүдрээд ойчиж сандрахдаа:

	— Будаагаа өөрөө ид гэл үү. угаадсаа өөрөө ид гэл үү гэдгийг санаж ядаад, 

	— Будаагаа өөрсдөө идэж, угаадсаа нохойдоо өг гэж байна гэж хэлж иржээ. Тэгээд энэ цагаас хойш хүн будаа иддэг, нохой угаадсыг нь иддэг болжээ. Нохой бутнаас болж би угаадас идэх боллоо гэдгийг мэдээд түүнд өсөрхөж, бут харагдвал дээр нь очиж сарьдаг болсон гэнэ.

	 


НОХОЙ, МУУР, ХУЛГАНА ГУРАВ

	 

	Анх нохой, муур, хулгана гурав эгч дүү мэт эвтэй сайхан амьдардаг байж гэнэ. Хүн, нохойг хогшил хөрөнгөө харж хонь малаа хамгаалж явдаг болохоор нь "Хоточ" гэдэг цол шагнаж алтан бичигтэй үнэмлэх өгчээ. Үүний нь муур мэдээд ихэд атаархаж "Нохойн алтан бичигтэй үнэмлэхийг үгүй хийхгүй бол чи бил хоёр хүнд ойр дотно явж хоол унднаас нь хулгайлж идэх аргагүй боллоо шүү дээ. Чи тэгэхлээр тэр бичгийг сэмхэн хулгайлах хэрэгтэй" гэж хулганад захижээ.

	Хулгана ч тэр дороо нохойн алтан бичигтэй үнэмлэхийг хулгайлан авч гөлчгийндөө өгөөд уруулчихжээ. Тэгтэл муур хулгана хоёр нохойд очоод "Чи яагаад хүнтэй ингэж ойр дотно нөхөрлөх болов оо? Чамд араатны хаан тийм эрх олгоогүй шүү дээ" гэж асуувал:

	"Надад тийм эрхийн алтан бичигтэй үнэмлэх бий" гээд үнэмлэхээ үзүүлэх гэж эрээд олсонгүй ээ. Нохой хулганад хар санаж "Чи хулгайлж аваа байлгүй" гээд ухасхийтэл хулгана цочихдоо сандраад "Би хулгайлаагүй, муур ах ав гэсэн юм" гэж үнэнээ хэлчихжээ. Тэгэхээр нь нохой муурыг элдэж муур "Чамайг барьж иднэ" гээд хулганыг хөөв. Хулгана санд мэнд гэгч нэг нүхэнд шургачхаж, муур нэг модон дээр авиран гарч нохой дор нь хоргоон боорлож гэнэ. Ингэж нохой, муур, хулгана гурав одоо болтол бие биеэ үзэж чадахаа байсан юм санжээ.

	 


ӨНЧИН ЦАГААН БОТГО

	 

	Эрт урьд дагт нэгэн баян хүн тэнгэрийн эзэн хаанд гурван жилд нэгэн удаа зуун цагаан тэмээгээр бэлэг барьдаг байжээ. Нэгэн удаа зуун дагаан тэмээгээр бэлэг барих гэтэл нэг цагаан тэмээ дутаж гэнэ. Тэгэхээр зарц хүүхнийхээ яриг цагаан ингийг сариг цагаан ботгоноос нь салгаж өгөөд явуулж гэнэ. Ингээд яриг цагаан ингэ ерэн есөн цагаан тэмээний сүүлд орж, алс холын замд явахдаа өөдөө ч явсан бөн бөн гүйж, уруугаа ч явсан бөн бөн гүйж, сариг цагаан ботгоо бодож, бөөн бөөн нулимс унагасаар буйлан хайлан явж гэнэ.

	Гэвч алс холын аянд яваа аянчин жинчин хүмүүсийн аль нь ч гэсэн хөөрхий тэр ингэний зовлонг анхаарч үзсэнгүй гэнэ. Энэ завсар эхээс өнчрөн салсан сариг цагаан ботго уяаныхаа гадсыг тойрон өлбөрөн хайлан буйлсаар байхад нь өнөө баян хүн өнчин муу ботгыг өрөвдөн хайрлах байтугай харин, 

	— Энэ муу ботгыг тавьж хэрхэвч болохгүй. Хэрэв үүнийг тавих юм бол хий дэмий гүйгээд хээрийн нохойн хоол болж, жалга судаг бузарлах заяагүй муу амьтан гэж өрөвдөх хайрлах эзэнгүй өнчин муу ботгыг өгүүлж ийн хэлэв гэнэ. Үүнийг баяны тэмээчин сонсоод, уяа ногтоо тасалж магадгүй гээд сариг цагаан ботгыг төмөр гинжээр гинжлээд, төмөр тушаагаар тушиж гэнэ. Түүнээс хойш эзэн нь нэгэн өглөө босож ирээд, 

	— Энэ муу ботго өглөө үдэшгүй орилоод ер унтуулахгүй юм. Үүнийг чоно идвэл ч идэг. Холын хол аваачиж хурдан түргэн зайлуул гэж зарц хүүхэндээ зандран тушаан хэлж гэнэ. Хүүхэн уяа хүлээтэй нялх амьтан өвс ногоо идэг гээд сариг цагаан ботгыг суллавал яриг цагаан ингэний явсан зүгт алсын замыг чиглэн бөн бөн гүйж, бөөн бөөн нулимс асгаруулсаар буйлан хайлан явахад нь тэмээчин өвгөн дайралдаж, 

	— Энэ муу ботгыг ингэж дураар нь хэн тавь гэсэн юм бэ? гэж зарц ядуу хүүхнийг загнан зүхэн, харааж, төмөр шилбүүр барин давхиж, сариг цагаан ботгоны хоёр муу хонгыг хорсож тасартал ороолгон хөөж гаднаа ирээд төмөр тушаагаар тушиж, 

	— Энэ муу ботгыг хэрэв дахин тавих юм бол та хоёрт адилхан төмөр шилбүүрийн амт үзүүлнэ гэж зарц хүүхнийг загнажээ. Үүнээс хойш өчүүхэн муу ботго гадсаа тойрон ганганаж бөөн бөөн нулимс бөмбөрүүлсээр борви шилбэ нь халж, булбарай бие нь зовж гэнэ. Тэгэхээр нь өнөө зарц хүүхэн өглөө эртлэн босож, сариг цагаан ботгонд өдөрт нэг шанага сүү өгдөг байжээ. Тэр хүүхнийг харах бүрдээ яриг цагаан ээжийгээ харсан мэт сариг цагаан ботго санадаг байжээ. Гэтэл тэмээчин өвгөнийг нэгэн удаа эрэлд явахаар нь зарц хүүхэн сариг цагаан ботгыг суллан тавивал эхийнхээ явсан зүгт өөдөө ч явсан бөн бөн гүйж, уруугаа ч явсан бөн бөн гүйж, бөөн бөөн нулимс унаган буйлан хайлан явсаар аян замын уртад аргагүй ул тавхай нь шалбарч үнэхээр явахад бэрх болжээ. Тэмээчин өвгөн ирээд, сариг цагаан ботго яасан бэ? гэж зарц хүүхнээс асуухад, мэдэхгүй гэжээ. Тэгэхээр нь эзэн ноёндоо ирээд, энэ тухай хэлэхэд нь:

	— Өдөр шөнөгүй орилсон өөдгүй муу ботго араатан чононд өртөгдөж, ашгүй нэг тонилсон бол айдаа тун сайн байна гэж пар пар инээд алдан, баруун өвдгөө базлан суув гэнэ. Гэтэл хэдэн хоногийн дараа тэмээчин өвгөн, 

	— Сариг дагаан ботгыг энэ муу зарц хүүхэн зориуд тавьж явуулсан байна гэж эзэн баяндаа дахин ховлоход зарц хүүхнийг хөөн явуулжээ. Сариг цагаан ботго цааш эхийн явсан зүг явахаар оролдсон боловч үнэхээр туйлдсан тул арга буюу нэгэн бутны ёроолд нөмөрлөн  хэвтээд унтаж гэнэ. Гэтэл өглөө босоход нь өчүүхэн ботгоны хоёр талд өлөн хоёр чоно идэхээр гэтэж байв гэнэ. Нэг чоно нь чамайг иднэ гэхэд, 

	— Би яриг цагаан ингэний сариг цагаан ботго гэгч байна. Манай баян эзэн тэнгэрийн хаанд зуун цагаан тэмээгээр бэлэг өгөх гэхэд нь нэг цагаан тэмээ дутсан тул миний ээжийг өгсөн юм. Тэгээд би ачит эхтэйгээ уулзаж ангир шар уургийг нь хөхөхөөр зорьж яваа боловч, аргагүй ядарч зүдрээд бутны нөмөрт хэвтэж байгаа нь энэ гэж үнэн учраа хэлж өршөөл уучлалт гуйсанд нөгөө талд байсан өлөгчин чоно, 

	— Энэ муу дэлүү чинээ ботгыг идлээ гээд ямар чи бид хоёр цадах юм биш. Ер нь чи бидний муу сайн үрс ч гэсэн аль газар, ямар янзтай яваа билээ. Үүгээр яах вэ гэжээ. Ингээд сариг цагаан ботго өөдөө ч явсан бөн бөн гүйж, уруугаа ч явсан бөн бөн гүйж, бөөн бөөн

	нулимс унагасаар цаашаа явж байтал урьд нь буцалсан улаан далай дайралдаж замыг нь хаажээ. Өгсөж гурван хоног, уруудаж гурван хоног яваад гарч чадсангүй хэвтэж байхад нь нэг мэлхий дайралдсанд түүнд үнэн учраа хэлбэл, тэр мэлхий далайн усыг хага зүсэн зам гаргаж өгчээ. Тэгээд цаашаа явж байтал бас нэг их элгэн улаан хад замыг нь хаагаад гарч болсонгүй гэнэ. Тэхээр нь бас л дээшээ гурав хоног, доошоо гурав хоног яваад гарч эс чадсан тул нэг могой дайралдахад нь үнэн учраа хэлбэл элгэн улаан хадыг хага зүсээд гаргаж өгчээ. Тэгээд цаашаа сариг цагаан ботго нэлээд явсан боловч дөрвөн тавхай нь хагарч явах аргагүй болсон тул нэгэн хонхорт хэвтэв гэнэ. Тэнгэрийн ноёны тэмээчнийг тэмээгээ хариулж явахад нь нэгэн муу цагаан ингэ үргэлж буцаж зугтаагаад байхаар нь барьж аваад төмөр тушаагаар тушиж гэнэ. Гэтэл тушаатайгаа гүйгээд байхаар нь бас төмөр аргамжаар аргамжжээ. Яриг цагаан ингэ аргагүйн эрхэнд аргамжаандаа гиюүрэн шаналж байтал нэгэн өдөр сариг цагаан ботгоны дуу нь сонсогдох шиг болж гэнэ. Тэгээд уяагаа тойрч бөөн бөөн нулимс унаган буйлан хайлж байтал тэнгэрийн ноёны зарц эмгэн энэ муу ингэний дэлэнг жаахан дундруулъя гээд очоод түүний уяаг тавьжээ. Гэтэл яриг цагаан ингэ сариг цагаан ботгоныхоо дуу гарсан зүгт хоёр хоног буйлан хайлан явахад сариг цагаан ботго эхийнхээ дууг сонсоод босох гэсэн боловч чадсангүй гэнэ. Яриг цагаан ингэ гурван өдөр яваад сариг цагаан ботгоныхоо байсан хонхорт ирж ангир шар уургаа хөхүүлж байтал, тэнгэрийн ноёны тэмээчин өвгөн төмөр шилбүүрээ барьж ирээд тас няс гуядахад нь яриг цагаан ингэ боссонгүй гэнэ. Тэгэхээр нь түүнийг доор нь алж, толгой дэлэн хоёроос бусдыг нь аваад явж гэнэ. Сариг цагаан ботго эхийнхээ дэлэнг хөхөж, толгойг нь дэрлэсээр хэвтэж байжээ. Гэтэл хоёр тас нисэж ирээд нэг нь, 

	— Юун сайхан зөөлөн хоол вэ? Чи яагаад энэ эзэнгүй газар байдаг билээ гэж асуухад нь, 

	Манай эзэн, тэнгэрийн ноёнд зуун цагаан тэмээгээр бэлэг барих гээд нэг цагаан тэмээ дутсан тул миний эжий яриг цагаан ингийг өгсөн юм. Тэгээд ээжтэйгээ дөнгөж уулзаад ангир шар уургийг нь хөхөж байтал тэнгэрийн ноёны тэмээчин ирж ээжийг минь алж аваад явчихлаа гэжээ. Тэгэхэд нь эм тас нь энэ муу малгайн чинээ ботгыг идээд чи бид хоёр цадах юм биш. Бидний муу сайн үрс ч хаана ямар янзтай яваа билээ. Харин энэ ботгыг уг нутагт нь хүргэж өгье гэжээ, Ингээд нэг нь ботгыг, нөгөө нь яриг цагаан ингэний толгой дэлэн хоёрыг аваад үүлэн дээгүүр нисэж уг нутагт нь авчирч өгчээ. Хааны зарц ядуу хүүхэн тарвага зурамд явах гээд өглөө эрт гартал хойд толгой дээр байгаа хоёр торгор бараан юман дээгүүр хоёр тас нисээд явахыг харжээ. Тэгээд очиход нь сариг цагаан ботго нь байв гэнэ. Түүнийг өрөвдөхийн ихээр өрөвдөж, муу овоохойдоо аваачиж хар цай цутгаж, өвсний сайныг өгвөл дороо тэнхэрч, түдэлгүй торниж гэнэ. Нэг жил өнгөрсний дараа, нөгөө зарц хүүхэн чинь сариг цагаан ботготойгоо байна гэж баян эзэн нь сонссон боловч, энэ жилдээ яах вэ, харин ирэх жил л очиж авъя гэжээ. Дараа жил нь сариг цагаан ботго үнэхээр том цагаан буур болж урдуураа улаан хөлтэй юм гаргахгүй аюултай амьтан болж гэнэ. Баян эзэн нь тэр буурыг бариад ир гэж зарц нараа явуулахад нь барьж идчих гээд арайхийж амь зугтан ирэв гэжээ. Гэтэл тэмээ тууж очоод, түүнийг хамт туугаад ир гэж дахиад хэлэхэд эзний нь барьж идчих гээд тууж очсон тэмээг нь хураагаад авчээ. Тэгэхээр нь нөгөө баян тэмээнийхээ хойноос ирж, 

	— Тэр тэмээ нааш нь гаргаад аль гэж зарц байсан хүүхэнд хэлж гэнэ. Тэр хүүхэн тосон очиж, 

	— Та миний зарагдсан бүх жилийн минь хөлсийг хайрла гэхэд, 

	— Чи яасан задарсан амьтан бэ? Олон юм ярилгүй тэр тэмээ нааш нь туу! гэж гэнэ. Эзэн минь: таны тэмээг тууж ирээгүй шүү дээ. Харин та ажлынхаа хөлсөнд өгсөн ганц яриг цагаан ингийг сариг цагаан ботгоноос нь салгаж тэнгэрийн ноёнд өгсөн биш үү? гээд овоохойдоо орж гэнэ. Гэтэл цагаан буур нөгөө баяныг барихаар дайран очиход сандран зугтаж гэнэ. Ингээд зарц хүүхний өнчин цагаан ботгоны өчүүхэн үлгэр болсон нь энэ ажээ.

	 


САРААЛЖ, ХАВТГАЛЖ ХОЁР

	 

	Хавтгалж ганц эр өндөг өндөглөдөг, харин сараалж долоон өндөг өндөглөдөг боловч долуул эм байдаг гэжээ. Иймээс сараалж хавтгалжид атаархан, муу хавтгалжийн ганц өндөг нь эр байхад миний долоо дотор ганц эр өндөг байхад яадаг юм гээд “Би тархиа хагалж үхнэ" гэж дээр хөөрөн доош шумбан бууж газар хүрэхийн даваанд зүрх нь хүрэлгүй “Еэ, хайран амь минь” гээд далавчаа дэлгэн газарт эсэн мэнд буудаг гэнэ. Тэр өдөр болохоор “Хайран хошуу минь хатчих вий” гэж усанд хошуугаа шааж хэвтдэг гэнэ. Шөнө болохоор долоон эм өндгөө санаж. үхмээр бодогдож, дээрээс шумбан буух авч хэзээ ч үхэж зүрхэлдэггүй гэнэ.

	

САРЬСАН БАГВААХАЙ

	 

	Хангарди жигүүртний хаан болоогүй байсан цаг юм санжээ. Шувууд хэн хамгийн өндөрт нисэж гараад агшин зуур доошоо бууж чадсан нь хаан болъё гэж болзол мөрий тавьж нисэцгээжээ. Тэгсэн сарьсан багваахай элгэндээ чулуу тэврээд Хангардийн нуруун дээр гараад суучхаж гэнэ. Хангарди ч үүнийг анхаарсангүй, бусад шувууд ч ажиг сэжиг авсангүй, бүгд л дээшээ өндөрт дүүлэн нисэцгээжээ. Хангарди хамаг жигүүртнээс дээш цойлон гараад, 

	— Надаас дээш шувуу байна уу? гэж хашхирсанд сарьсан багваахай:

	— Би байна аа! Одоо харин доошоо шумбаж бууя гэж хэлээд элгэндээ чулуугаа бат тэврээд хангардийн нуруунаас үсрэн газарт шумбан буув. Ингээд сарьсан багваахайг элдэв алба ажлаас чөлөөлж эрх дархтай болгож, шувууд түүнд үүр засаж өгцгөөж гэнэ. Ийм учир шувууны үүрийг “Багваахайн үүр” гэдэг болжээ. Үүнээс хойш олон жил өнгөрч Хангарди өтлөх цагт үе угсаа залгах үртэй болъё гэж бодоод бага хатан залжээ. Өлссөн цагт хоол болгон амттай Өтөлсөн цагт эхнэр болгон сайхан гэгчийн үлгэрээр хангарди хорвоод хосгүй сайхан эхнэртэй боллоо гэж бодоод бага хатандаа амраг хайртай ч гэж учиргүй. Амнаас гарсан үг бүхнийг нь алдалгүй дагадаг болжээ. Тэгж байтал хатан нярайлж нэг хүү төрүүлжээ.

	Хангарди одоо яах вэ ийх вэ л гэж. Хатан:

	— Ганц хүүдээ газар дэлхийд байхгүй сайхан өлгий хийлгэх сэн гэжээ. Шувуудын хаан:

	— Аа тэр юухан байх вэ.

	 

	Шүр сувдаар хийлгэх үү

	Шижир алтаар хийлгэх үү

	Халиа мөнгөөр хийлгэх үү

	Хатуу занднаар хийлгэх үү 

	 

	гэхэд хатан нь:

	— Энэ ертөнцөд алт мөнгөн өлгий бишгүй бий биз. Та чинь хамаг жигүүртний хаан болохоор шувууны зүйлээр хийлгэвэл угсаа ёсонд чинь таарах биш үү гэв. Хаан:

	— За тэгвэл шувууны юу юугаар хийлгэх вэ? Өдөөр нь үү? Өвчүүгээр нь үү? Ясаар нь уу? Арьсаар нь уу? Чи минь хэл гэв. Шувууны хошуугаар хийлгэвэл өнгө үзэмж сайтай, үнэхээр бат бэх өлгий болно гэхэд Хангарди зарлиг болж зүг зүг тийш нь элч зарж, хамаг шувууг дуудуулж ирээд хошууг нь нүхэлж хамраар нь дөрлөн хэлхэж гарчээ. Ирсэн шувуудыг бүртгээд үзвэл хамаг шувуу цөм ирж, харин сарьсан багваахай алга байна гэнэ.

	Хангардийн уур омог нь бадарч сарьсан багваахайг шалавхан аваад ир гэж тусгай элч заржээ. Хангардийн элч хүрч очоод хааны зарлигийг айлтгасанд:

	— Би энэ гурван өдөр гурван зүйлийн их бодлого бодоод зав болсонгүй. Бодлогоо бодож дуусаад маргааш очно гэж хэл гээд буцаажээ. Сарьсан багваахай маргааш нь:

	— Гурван өдрийн турш гурван их бодлого бодоод дөнгөн данган дуусгаад ирлээ гээд сандарч тэвдсэн царай гаргаж сар сүр хийсээр хүрч иржээ. Хангарди:

	— За ямар гурван бодлого бодсоноо бушуу хэл гэв.

	— Нэг дэх нь бол энэ ертөнцийн өдөр нь олон байна уу, шөнө нь олон байна уу гэдгийг тоолж бодлоо.

	— Тэгээд аль нь олон байна?

	— Үүрийн харанхуй, үдшийн бүрэнхий дээр наргүй өдрийг нэмэхээр шөнө нь хавьгүй олон юм аа.

	— За тийм байдаг байж. Хоёр дахь нь ямар бодлого вэ?

	— Ертөнцийн шувуудын үхсэн нь олон юм уу амьд нь олон юм уу гэдгийг бодлоо.

	Тэгсэн чинь унтаж байгаа шувууг үхсэнд тооцвол амьдаасаа үхсэн нь хавьгүй олон юм аа.

	— За тийм байдаг байж. Гурав дахь нь ямар бодлого вэ?

	— Энэ ертөнцийн шувуудын эр нь олон юм уу, эм нь олон уу гэдгийг бодож гаргалаа.

	Эмдээ захирагдсан эрийг эм шувуунд тооцвол эм нь хавьгүй олон юм байна гэжээ. Хангарди ингэж сарьсан багваахайд дөнгүүлсэндээ ичиж, хошууг нь цоолж дөрлөсөн бүх шувуудыг суллан явуулжээ. Ингээд шувуу өндөглөхдөө өлгий бэлтгэдэггүй, үүр засдаг болсон юм байна. Хамаг шувуу Хангардид хамраа дөрлүүлсний учир шувууны хошуу нүхтэй болжээ.

	Харин сарьсан багваахай хамраа дөрлүүлээгүй учраас хошуу нь бүтэн үлдсэн юм санжээ.

	 


ТАРВАГА

	 

	Эрт урьд цагт тарвага нум сум агсаж, хүн алж иддэг байжээ. Ингээд хүн амьтан алж хөнөөгөөд байхаар нь Бурхан багш тарваганы нум сум харвадаг эрхий хурууг нь огтлоод, эгэм далыг нь эмтлээд, ам тангаргийг нь аваад "Эр хүний ганзаганы хоол бол” гээд тавьсан юм гэнэ.

	Тарвага тэгээд:

	 

	“Хагд өвс идэхгүй, 

	Хар ус уухгүй, 

	Эрэг газрыг нүхэлж, 

	Эр хүнийг зовоож явна” 

	 

	гэж тангараглаад нүх ухаад орчихжээ. Гэтэл нэг хүн явж байгаад нум саадгаар тарвага харватал сумыг нь нүхэндээ аваад орчихжээ. Ах дүүс, айл аймгаараа нийлээд ухаж малтаад үзсэн, тарвага нүхнийхээ мухарт нум сум барьсан гурван настай хүүхэд болоод сууж байв гэнэ. Үүнээс хойш тарвагыг нум сумаар алахыг цээрлэдэг болжээ. Учир нь тарвагыг нум сумаар харвасан хүн өөрөө тарвага болдог гэдэг юм гэнэ.

	Хүн тарвага алж өвчихдөө хүн яс гэж эгмийг нь, хүн мах гэж харьтан дээрх хэсэг ягаан махыг, хүн бөөр гэж хоёр бөөрний нь хажууд наалдсан жижиг махыг заавал ялгаж хаядаг заншилтай болсон гэнэ. Тарвага дээр үед хүн идэж байсан тул ийнхүү хүний биеийн зарим эрхтэн махнаас үлдэж хоцорсон учиртай гэнэ.

	 


ТАХИА ҮҮРЭЭР ДОНГОДДОГ БОЛСНЫ УЧИР

	 

	Эрт урьд цагт тахиа шувуу уг нь морьтой хүн бууж, явган хүн сууж харам олон янзын өнгө солонгорсон, тогосын өд шиг том сайхан сүүлтэй байсан юм санжээ.

	Тэр цагт тогос харин тожгор өдтэй, оготор сүүлтэй, сүр бараагүй амьтан байв. Тогос шувуу тахианы тэр сайхан өд, сүрлэг гоё сүүлэнд атаархаж, яаж ийж байгаад үүнийг нь салгаж авах сан гэж боддог байв.

	Тэгсэн нэг орой тахиа шувууг солонгорсон сайхан өдөн сүүлээ дээр өргөн баяр баясгалантай алхаж явахад нь тогос түүнтэй тааралдаад:

	— За тахиа минь, чи надад нэг тус болж үзээч? Өнөө шөнө манай тогосууд ураг төрлөөрөө найр наадам болох гээд байна. Ганцхан өнөө шөнө би өдөөр чинь гоёод ирье гэж хэлсэнд тахиа:

	— Чи тэгээд хэдийд авчирч өгөх юм бэ? гэсэнд тогос:

	— Өглөө эрт амьтан хүн босохоос өмнө үүрийн харуй бүрийгээр авчраад өгнө гээд тонголзов.

	— За яах вэ, чи манай тахиануудыг сэрэхээс өмнө өдийг минь авчирч өгвөл өнөө шөнөдөө аваад яв даа гэж хэлээд өгөөмөр сэтгэл гаргаад өдөө өгөөд явуулжээ.

	Тахиа өдөө өгч явуулаад тэр шөнө нойр муутайхан хонож, үүр цаймагц тогос чи өд авчирч өг! гэж хашхирсан боловч түүний бараа сураг нь ч харагдсангүй. Тахиа тэр цагаас хойш үүр цүүрээр эртлэн "Тогос чи өдийг минь авчирч өг!” гэж хашхирч, донгодож байдаг болсон гэнэ. Харин тогос, тахиа өдөө булаагаад авчих вий гэж сэмхэн тонголзон чагналзаж явдаг болжээ.

	 


ТУУЛАЙ

	 

	Эрт урьд цагт туулайнуудын хамгийн ахмад нь бусдыгаа цуглуулж:

	— Энэ дэлхийн амьтан болгон аливаа амьтдыг айлгадаг эрдэмтэй, амиа хамгаалдаг арга ухаантай байх юм. Бидэн шиг өрөвдөлтэй амьтад энэ ертөнцөд алга. Модны навчис сэрчигнэхэд хүртэл уушги, зүрх амаар гарчих шиг болж, ухаан алдтал айх юм. Бид амьтан болгоноос дорой аж төрөх гэж дээ. Адгийн муу хорхой шавж хүртэл биднээс айдаггүй юм гэж үү! Ах дүү минь ингэж айж зовж амьд явснаас худагт унаж үхэцгээсэн нь дээр гэж хэлээд, бусдыгаа дагуулан гунигтай гэгчээр явжээ. Тэгтэл нэгэн шаазгай тааралдаж ихэд гайхан, “Шаг шаг, туулайнууд минь юу болоо вэ?” гэж асуусанд юу ч дуугарсангүй гэнэ. Шаазгай дахиад л "Шаг шаг, та нар яагаад ийм гунигтай явна вэ? Надад яриач” гэж шалгаажээ.

	Нөгөө ахмад туулай “Энэ дэлхийд бид л амьтан болгоноос айж явна уу гэхээс биш биднээс айдаг амьтан гэж нэг ч үгүй. Ингэж амьд явснаас худагт унаж үхье гэж ярилцаад явцгааж байна” гэж үнэнээ хэлжээ. Шаазгай, 

	— Яасан тэнэг юм бодоцгоогоо вэ?

	— Тэнэг юу байх вэ. Үнэн амьдрал маань ийм л байна.

	— Тэгвэл одоо та нар дор дороо хяраад хэвтэцгээ. Хоньчин хонио худгаас услах гээд туугаад ирж байна. Хонин сүргийг дэргэдүүрээ ирэхээр нь тал тал тийшээ босон харайгаад хараарай. Тэгэхэд л та нар үнэн худлаа үзэх болно гэж хэлээд шаазгай нисээд явчихжээ.

	Туулайнууд шаазгайн хэлснээр бут бутны ёроолд хярж байгаад хонин сүргийг дэргэдээ ирмэгц босон харайж дээр дээр дэгдэн, эргэж харсанд хонь хуйлран үргэж, хоньчин хонио тогтоох гэж шилбүүрээ далайн хашхиран гүйж байна гэнэ. Туулайнууд тэр дороо гайхан зогсоцгоож:

	— Энэ олон хонийг эзэнтэй нь айлгалаа. Ийм сонин юм гэж бас байдгаа гээд хойд хоёр хөл дээрээ оцойн сууж тачигнатал хөхрөлджээ. Хөхрөлдөөд л байж. хөхрөлдөөд л байж. Бүр дээд уруулаа сэтэртэл хөхрөлдчихөж гэнэ. Тэгээд туулай сэтэрхий уруултай болсон юм санжээ.

	 


ТЭМЭЭ

	 

	Эрт урьд цагт Бурхан багш, Эрлэг хаан хоёр замбуутивийн хүний сонин гайхамшиг болсон амьтан хийе гэж мэлзээн тавьжээ. Бурхан багш адуун сүргийн манлай болсон аргамаг хүлэг гэгчийг хийсэн нь эр хүний хийморь сэргээмээр үнэхээр сайхан амьтан болж гэж гайхацгаав.

	Эрлэг хаан хор шардаа үүнээс илүү сонин сайхан амьтан хийнэ гэж мэтгэсээр гэдгэр урт хүзүүтэй, цүдгэр том гэдэстэй, годгор нарийн сүүлтэй, хоёр шомбогор бөхтэй этгээд сонин амьтан хийжээ. Ингэж Эрлэг номон хаан тэмээг буй болгосон гэнэ. Тэмээ ийн этгээд сонин амьтан болохоор “Хүнээс өөр, тэмээнээс гэдгэр” гэдэг үг гарсан болов уу.

	 


ТЭМЭЭ ҮНСЭНД ХӨРВӨӨХ БОЛСОН НЬ

	 

	Урьд цагт монгол литийн арван хоёр жилд адгуусан амьтдын нэр өгч байхдаа арван нэгэн амьтны нэрийг шулуухан тохоогоод, хамгийн сүүлд арван хоёр жилийн хамгийн эхний жилд ямар амьтны нэр өгөх вэ? гэтэл тэмээ, хулгана хоёр нэрээ оруулж арван хоёр жилд багтахаар булаалджээ. Бурхан аль алиныг нь гомдоохгүйн тулд өөрснөө шийд гэж айлджээ.

	Тэр хоёр маргааш өглөөний мандах нарны туяаг хэн түрүүлж үзсэн нь арван хоёр жилийн түрүүчид тохоогдохоор болж мэлзээ тогтоосон ажээ.

	Тэмээ нар гарах дорно зүг харж нар гарахыг хүлээж зогсов. Хулгана тэмээний бөхөн дээр гарч, баруун зүг харан цаг ямагт уулын орой ширтэж байв. Тэгж байтал нар гарах цаг болж ургах нарны анхны туяа баруун уулын оройд туссанд хулгана нарны гэрлийг түрүүлж хараад "Нар гарлаа” гэж хашхирчээ. Тэмээ мэлзээгээ алдсандаа уурлан хулганыг дэвсэлж алах гэж ухасхийтэл хулгана овоолоостой үнсэн доогуур орж амь хоргодож гэнэ.

	Тэр цагаас тэмээ үнс асгасан газар харагдах бүрд өнөөх өстөн хулганыг бяц дарах санаатай үнсийг дэвсэлж хөрвөөдөг болсон гэнэ.

	Ингээд хулгана арван хоёр жилд багтаж, тэмээ хасагдах болсон гэнэ. Тэмээ арван хоёр жилд багтаагүй боловч арван хоёр жилд багтсан бүх амьтны шинжийг цөмийг биедээ агуулсан байдаг гэнэ. Уг шинж нь:

	1. Хулгана чихтэй

	2. Үхэр гэдэстэй

	3. Бар тавагтай

	4. Туулай хамартай

	5. Луу биетэй

	6. Могой нүдтэй

	7. Морин дэлтэй

	8. Хонин ноостой

	9. Мичин бөхтэй

	10. Тахиа өрвөлөгтэй

	11. Нохой гуятай

	12. Гахай сүүлтэй гэнэ.

	 


ТЭНЭГ ЧОНО

	 

	Эрт урьд цагт нэгэн чоно замаар ороод явж байв гэнэ. Гэтэл зам дээр нэгэн зайдас хэвтэж байжээ. Түүнийг чоно үзээд идэх гэтэл, зайдас:

	— Чоно та намайг битгий ид. Энэ урд байдсан гүү шаварт унаад хэвтэж байна. Түүнийг очиж иднэ үү? гэж гуйхад чоно тэр зайдасны үгэнд орж, хэлсэн ёсоор тэнд бий гэсэн газарт нь очиж үзвэл, үнэхээр нэг тарган байдас шаварт унаад хэвтэж байхад, түүнийг идэх гэтэл адуу хэлж гэнэ.

	— Чоно гуай та намайг идэх гэж байгаа юм бол шавраас минь татаж гаргаж байж ид гэж гэнэ. Түүний хэлсэн ёсоор шавраас татаж гаргаад идэх гэтэл бас:

	— Та одоо намайг шавартай хэвээр нь идэх гэж байхын оронд биеийн минь шаврыг арилгаад идээч дээ гэж гэнэ. Бас хэлсэн ёсоор шаврыг нь хэлээрээ долоож арилгаж орхиод идэх гэтэл, 

	— Миний хойд хөлийн туурайд нэг бичиг бичээстэй бий. Та түүний минь үзээд иднэ үү? гэж хэлж гэнэ. Чоно түүний туурайн дахь бичгийг үзэх гээд очтол, тэр адуу дагз руу нь өшиглөж орхиод, давхиад явчхаж гэнэ. Чоно ухаангүй ойчжээ. Ухаан ороод нэг харсан гүү тээр хол давхиж явж байна. Тэгэхлээр нь босоод бут шиншилж бултан бултан, дов шинжилж дайван дайван шогшиж явтал азаар нэг хамар дээр бяруу байна гэнэ. Бярууг очоод идэх гэсэн, 

	— Та намайг хамар дээр идвэл хүн амьтан харна. Жалганд оруулаад ид гэжээ. Тэгээд бяруу “Чоно гуай та эцэж зүдэрсэн бололтой, намайг унаад яв" гэж. Чоно унаад явж гэнэ ээ. Жалга руу ороход толгой чинь эргэж магад нүдээ аниад л яв гэж. Чоно нүдээ аниад явж байж. Тэгсэн нэг мэдсэн чоныг айлын гадна аваад ирж гэнэ ээ. Улс амьтан уухай туухай гэж үймэлдэж чоныг хөөж гарчээ. Чоно зугтахдаа:

	 

	Хойд уулын холыг яана!

	Хоёр хөлтийн ойрыг яана!

	Замаар явсан

	Занхгар толгой

	Зайдсанд хууртсан

	Эргүү толгой.

	Эзэн нь гэж татаж гаргав уу?

	Эх нь гэж шаврыг нь долоов уу?

	Бичигтэн гэж бичгийг нь шагайв уу?

	Хөлгүй гэж унав уу?

	Нүдгүй гэж анив уу?

	Хойд уулын холыг яана!

	Хоёр хөлтийн ойрыг яана! 

	 

	гэж гасалж явсан гэнэ.

	 


УРАН ТОТИНЫ ҮЛГЭР

	 

	Эрт урьд цагт нэгэн хаан, толгойн өвчтэй болоод, он жил удаж гэнэ. Дам сураглавал, хол оронд байдаг, далан нэгэн тотины тархийг олж идвэл эдгэнэ гэдэг байжээ. Тийм учраас хаан «Далан нэгэн тоть хаана байдгийг мэдэж олж ирэх хүн байна уу? гэсэн зар тараасанд, хулгана тэжээж түүнийгээ идэж амьдардаг нэг өчүүхэн ядуу хүү «Би барьж ирье» гэж ам гарав. Хаан ихэд баярлан «Чамайг барьж ирвэл би хар толгойноосоо бусдыг харамлахгүй шагнана» гэжээ. Тэр хүү уут саванд тороо хийж үүрээд, таяг тулгуураа бариад, наран мандах зүг одов. Нэгэн их уулын орой дээр авирч гараад эргэн тойрон харвал, тээр доор хур орж, цахилгаан гялбаж үзэгдэв. Далан нэгэн тоть энэ их ууланд байхгүй бол өөр хаана байх бол доо гэж бодоод шувуу бүгдийг бүртгэн эрж явтал нэг хадан агуйд далан нэгэн шувуу орж гарах нь харагдав гэнэ. Тэр хөвүүн шөнө болгоод агуйн аманд тороо татжээ.

	Тэдгээр тотины тэргүүн болох уран тоть тэнд тор татсаныг мэдээд, бусад тотио дагуулан сэмхэн шургаж гараад, өөр агуйд очжээ. Тэр шөнө хүйтэн салхи салхилсан учир тоть шувууд өд сөдөө тастаж, үүр дулаавч барьж хоноглосон байжээ. Маргааш өглөө нь тэр хөвүүн тороо эргээд тоть зайлсныг мэдээд дахин эрэлд гарчээ. Дараа шөнө тэдний нүүж очсон нөгөө агуйд нь тороо тавьжээ. Уран тоть бас мэдээд далан тотио дагуулан дахин сэм зайлахаар шийдэв. Гэтэл бусад тоть нь «биднийг гуйлгачин хүү хаанаас барьж чадах вэ?

	Нэг бол бидний энэ эзэн галзуурч солиорчээ. Эсвэл бидний өд живрийг тасалж авах гэв» гээд уран тотины үгэнд орсонгүй гэнэ. Үнэн худлыг үзэхийн тулд дэрд хийгээд ниссэнд, уран тоть даган нисэв. Даруйд далан нэгэн тоть цөм далд татсан торонд орж ганц атга болон атгагдав. Далан тоть уйлж хайлаад, «Олон бидний буруу болов. Эзэн минь та үүнээс гарах нэгэн сайн арга зааж хайрла» гэж гуйжээ. Уран тоть, далан нөхдөдөө «өглөө нар гарахын үед өнчин хүү тороо эргэж ирэх үест цөм үхсэн мэт хэвтье. Тэр үед өчүүхэн хөвүүн баярлаад, өндөр дээрээс нэг, хоёр гэж тоолоод чулуудах байх. Далан нэг гэж чулуудахын хамт цөм дэрд хийгээд нисье гэж зөвлөжээ. Өглөө болж нөгөө хөвүүн ирээд тоть цөм үхсэн байхыг үзээд ихэд баярлан өндөр дээрээс тоолж чулуудав. Дал гээд чулуудахын хамт далан тоть нисэж, далан нэгдүгээр уран тоть, хөвүүний гарт үлджээ. Уурласан тэр хөвүүн «өчүүхэн муу жигүүртэн чи намайг их зовоов. Хариуд чинь чамайг хайрч ална» гэв. Уран тоть хариу хэлсэн нь «Чи намайг битгий ал! Би чиний санасан бүхнийг бүтээж өгье. Чи хэрэг учраа цөмийн хэл» гэжээ. Хөвүүн үнэн санаагаа үлдээлгүй тоочив. «За тэгвэл чи намайг нэгэн хаанд мянган лан мөнгөнөөс худалдаад, далан нэгэн лангаар нь далан нэгэн тахиа авч, тархийг нь хатаагаад хаандаа аваачиж өг» гэв. Хөвүүн, гурван давхар шилэн байшинтай нэгэн баян хаанд уран тотио мянган лангаас худалджээ. Уран тотийг авсан тэр хаан их анч гөрөөч хүн байсан бөгөөд хаанаа анд явсан эзгүй хооронд хатан нь гоёж гангалаад, хот зээлээр хэсэж тэнэдэг байжээ. Тэр хаан, уран тотинд ийн хэлэв. «Чи, үнэн их аргатай, уран ухаантай шувуу бол намайг ав ангаас бууж иртэл, хатныг минь гадагш гаргалгүй байж чадах уу» гэв. Уран тоть «Би лав чадна» гэж хариулсанд «Тэгвэл би чамайг сул тавина» гэж хаан хэлээд ан гөрөөндөө явжээ. Хаан явав уу, үгүй юу хатан оо энгэсгээр нүүрээ будаж, яаран сандран гарахыг завдсанд уран тоть хэлжээ. «Хатан гуай, хатан гуай, та түр зогсогтун. Урьд өнгөрсөн үлгэр домгийг та сонирхох бол би сонирхуулъя» гэжээ. «За сонсъё, бушуу хэл» гээд хатан суув.

	— Эрт урьд Цогт гэдэг нэгэн хаанд 24 нас насалтал эр хүний бараа, урин салхи, орчлон ертөнцийг үзээгүй нэгэн охин байжээ. Тэр охиныг гурван давхар зандан сүмд суулган, олон хүнээр харанхуй асруулсан юм санжээ. Нэгэн өдөр эцэг хаанаас зарлуулсан нь: «дараа сарын 25-ны өдөр миний охин зандан сүмээс гарч, нарт ертөнцийг үзнэ. Тэр өдөр эр хүн гэрээс гарвал, хөрөнгө хогшлыг хураагаад, хүзүү толгойг нь авна гэжээ. Тэр өдөр хааны охин Сүмээс гарч, нар салхи, хот балгадыг үзсээр яваад, Саран түшмэлийн гадаа ирсэнд Саран түшмэл, байшингаа цоолж шагайв. Тэр охин саран түшмэлийн ганц нүдийг үзээд түүнд эрхий хуруугаа гозойлгон, дараа нь хомхой хуруугаа хөндлөн давхар тавьж, сүүлд нь хоёр нүдээ аньж дохио өгөөд явчхав. Саран түшмэл сандарч гэргийдээ ирээд «Хааны охин үхлийн гурван дохио өгч занав» гээд «Эрхий хуруугаа гозойлгодог нь хаанд хэлнэ гэсэн дохио, хомхой хуруугаа давхарладаг нь шийтгүүлнэ гэсэн дохио, нүдээ аньдаг нь чи үхнэ гэсэн дохио» гэж уйлж унжив. Гэргий хариу хэлжээ. «Тэр чинь тийм дохио биш өөр дохио байна. Эрхий хуруу нь түүний сүмийн өмнөх сагсгар зандан мод бололтой. Хоёр хуруугаа давхарладаг нь уулзъя гэсэн дохио, нүдээ аньдаг нь нийлье гэсэн дохио байна. Ийм учраас энэ орой сагсгар зандан модны дэргэд очиж, хааны гүнжийг хүлээ» гэжээ. Саран түшмэл, модны ёроолд хүлээж ядан унтаж хоцорчээ. Охин шөнө ирээд эр хүнийг эм хүн сэрээх ёсгүй, харин эм хүнийг эр хүн сэрээдэг гэлээ гээд ногоон торгон алчуурт давс бохь хоёр боож өвөрт нь хийж орхиод буцаад явчихжээ. Саран түшмэл өглөө буцаж гэртээ ирж гэргийгээ загнахад нь «Тэгэх ёсгүй. Та өөрөө унтсан байлгүй дээ. Унтсан бол унтсаны тэмдэг байна» гээд бүсийг тайлж үзтэл, ногоон торгон алчууртай давс бохь хоёр унажээ.

	«За унтсаны тэмдэг энэ байна, энэ шөнө бас оч. Залхуу чинь хүрвэл бохио зажил, нүд чинь анилдвал давс түрх» гэж дахин явуулжээ. Тэр охин, Саран түшмэл дээр ирж, хоёулаа болзоо ёсоор учирчээ. Түүний хойно олон аягачин шивэгчин авгай нар, охиноо алга байгааг үгүйлж, хурдлан эрэхийн зуур, Саран түшмэлтэй хоёулыг сагсгар модны ёроолоос барьж, хар гэрт оруулаад, хаан аавдаа мэдүүлжээ. «Миний охин лав мөн биз дээ» гэж хаан нягтлан асуусанд, авгай нар мөн гэж ягштал хариулав. Хаан, тэр шөнөдөө, маргааш хоёр хүний толгой авна. Миний албат, иргэд бүгд цуглар» гэсэн зар тараажээ. Саран түшмэл, хар гэрийн хуягт хэлсэн нь «Миний гэрийн хаалгыг гурав дахин чанга дэлдээд ир» гэж гуйжээ. Тэр хуяг хэлсэн ёсоор дэлдсэнд, гэргий нь учрыг мэдэж, иргийн мах, есөн амтат идээний хамт авч хоёр дээл ба давхар малгай өмсөж, даруй хүрч ирээд, хуягт хэлэв. «Би өвчин хуучинтай хүн билээ. Өлссөн ундаассан зовсон зүдэрсэн амьтдад өглөг өгвөл сайн юм сан. Хар гэрийн муу сайн амьтдын дунд түр оруулж өгөөч» гэж гуйжээ. «Тэгвэл, чиний өгөх зүйлийг би дамжуулаад өгчихье» гэж хуяг хэлбэл, «үгүй, үгүй, нүдээрээ үзэж гараараа барьж өгвөл онц тустай юм» гэхэд хуяг «За тэгвэл түргэн ороод ир» гэж зөвшөөрсөн байна. Саран түшмэлийн гэргий хааны охинд дээл малгайгаа өмсгөж, хоосон тавгийг нь бариулан буцаагаад, Саран түшмэлийн гэргий Саран түшмэлтэй хамт тэр хоёрыг хийсэн хар гэрт үлдэв. Маргааш олон даяар цугларч, хаан, түшмэд хэргийг шийтгэх болж, түшмэл охин хоёрыг бушуу авчир гэсэнд, Саран түшмэл өөрийн авааль гэргийтэйгээ хамт хүрч ирэв.

	«Авхай нарын барьсан хоёр хүн, энэ мөн үү» гэсэнд, хуяг мөн гэж хариулав. Төдий, Саран түшмэлийн гэргий хэлэв. «Нөхөр бид хоёр сагсгар зандныг үзэж явтал, ядраад ёроолд нь унтаж амарсан билээ. Гэтэл олон хүүхэн ирж та нар ингэж хэвтэх үү гэж барьж чирч аваачаад хар гэрт хорив» гэжээ. Тэр даруй олон хүүхэн мэдүүлсэн нь: — Олон жил хамт байсан авгайг ч танина. Огт үзээгүй Саран түшмэлийн гэргийг ч танина. Бидний оруулсан авхай энэ биш гэв. Тэгсэнд хаан будилааныг таслах амархан гэжээ. Цогт хааны дэргэд арвай тарианы их сан гэж байдаг байжээ. «Би арвай тарианд охиноо мөргүүлнэ. Миний охин Саран түшмэлтэй явсан бол тэр арвай гунан үхрийн чинээ том болно. Худал бол хуурсны чинээ бага болно гээд хамаг олноо дагуулж, тэр сангийн зүг явжээ. Гэргий нь Саран түшмэлээ нүцгэлээд, таван өнгийн будаг зуурч, хүн танихааргүй болтол будаад, нэг нүдийг нь сохор болтол аниулж, нэг хөл, нэг гарыг нь тахир болгон татуулж, тэр чуулганд явуулав.

	Олон даяар тэр хүнээс жигшив. Саран дагина арвайд мөргөхдөө «Хэрвээ би Саран түшмэлтэй учирсан болбол энэ жигшүүрт хүнтэй нийлэх болтугай» гэв. Арвай том болсонгүй тул олон хүүхэн худал хэлсэн болж ялд унав. Хаан охиндоо хэлсэн нь «Чи одоо миний албат дотроос дуртай хүнээ сонгож ав» гэсэнд, тэр охин хэлжээ. «Би нэгэнт нэр холбуулсан тул Саран түшмэлтэйгээ сууя» гэв. Хаан зөвшөөрч, чуулган тарав гэж үлгэрээ бартал, баян хаан ан гөрөөнөөс буцаж ирсэн тул, шувуу угтаж гарчээ. Хатан шагайж үзээд, шувуу хаан хоёрын үг нэгдсэнийг мэдэж, хааныг орж ирэхийн хамт уруу царайлан хэлэв. «Чи их хаан байтлаа, худалч тотинд хууртагдаж байна уу? Би урьд ёсоор хотоор хэсэж саяхан ирээд, өмссөн эдлэл, зүүсэн зүүлтээ тайлаагүй байна. Харин энэ тоть чинь юун ичгүүргүй хатныг чинь явуулаагүй гэх юм. Хайран мянган лан мөнгө» гэв. Хаан дотроо боджээ. Олон жил хамт ханилсан хатан минь юунд худал хэлэх билээ. Энэ лав хуурамч шувуу байж гээд, түүний үнэн өчгийг авах гэж мянган идэр цэргийг дуудаж ирүүлээд мянган өнгийн өд жигүүрээс нь оосорлож, мянган тийш нь татуулав. Тоть ёолон ёолж, хаанд нэгэн үлгэр хэлье гэжээ. Худалч тоть, худал хэлж ядах биш, хэлж бай гэж хаан зөвшөөрөв.

	— Урьд нэгэн эрх хүүтэй авгай байжээ. Хүүдээ зугаа болгохын тулд нэгэн хав нохой тэжээсэн байжээ. Эхнэрийн усанд явсан хойно, зэрлэг муур ирсэнд хав нохой яаран босож, миний ээжийн хүүг битгий ал би чамд хоол өгье гэжээ. Нэгэн хулгана барьж өгсөнд муур цадаад. явжээ. Хав эхнэрийг угтаж учраа хэлсэнд эхнэр хавийн цусыг харж «Миний хүүг чи алж» гэж хавыг шанагаараа цохиж алав. Гэртээ орж хүүг үзээд, хайртай хаваа юунд алсан билээ гэж хавын толгойг тэвэрсээр хатаж үхсэн билээ гэв. Хаан бас нэгэн удаа мянган тийш нь татуулж, үнэн өчгөө мэдүүл гэв. Уран тоть ёолон ёолж, бас нэгэн үлгэр хэлье гэв. Далан худалч хэлж ядах юм биш хэлж бай гэж хаан өгүүлэв.

	— Сайхан зүстэй нөхөртэй, залуу эхнэр байжээ. Худгаас ус авч явтал, нэг сайхан дууг сонсоод, энэ сайхан дуутай хүний зүс нь хэчнээн сайхан бол гэж бодохтой зэрэг усаа алдаж орхиод эргэж залуу нөхөртөө хэлжээ. Би саваа алдаж орхив. Чи ус авч өгөөч гэжээ. Нөхрийн ус авах хооронд, эхнэр гэтэж очоод нөхрөө худаг руу түлхэж унаган алжээ. Сайхан дууг эрсээр очсонд, дээд бие нь цэр мэнгэрт идэгдсэн, доод бие нь яр шарханд баригдсан зовлонт хүний ёолох нь цуурайтан сонсогдсон байжээ. Гэдрэг эргэж хайран нөхрөө юунд алав гэж толгойг нь илсээр хатаж үхсэн гэнэ гэв. Хаан, тотийг дахин татуулж, дахин байцаав. Тоть дахин өгүүлсэн нь:

	— Дэрсэн нум садагтай нэгэн хөвүүн говьд цанган явжээ. Нэгэн модны сүүдэр дэх ширэг дээр амарч суутал, дээрээс ус дуссаныг тосож ууя гэтэл нэгэн хэрээ далавчаараа ширвээд тосож авч болохгүй болгов. Дахин дахин тоссонд дахин дахин саад хийв. Хөвүүн уурлаж, тэр хэрээг харваж унагаасанд хөвүүн чи намайг яагаад алдаг билээ. Энэ модны чинь дээрээс хорт могой шүүсээ дусааж, чамайг алах гэж байна гэж гуаглаад үхэв. Хөвүүн могойг харж, хайран хэрээгээ юунд алав гэж толгойг нь илсээр хатаж үхсэн гэнэ гэв. Хаан, мянган өнгийн жигүүрийг нь тас татуулж тоть шувууг улаан нүцгэн болгон, хөдөө хаяулав. Уран тоть үхсэнгүй тул, хааны тахидаг наян тохой бурхны хөндий дотор оров. Тахилч лам орж ирсэнд, ламаа, ламаа гэж бурхан дууджээ. Тэр лам ухаан алдан мөргөсөнд «Би та нарт үхдэггүй насны шид, үгүйрдэггүй буяны шид олгоно. Над тарган иргийн мах, есөн амтны идээгээр дээж тавиад, гучин таван хоног болтол хүн ойртож болохгүй, хэрэв ойртвол шид өгөхгүй! гэжээ. Хаан идээ, тахилаа тавьж гүйцээд, энэ бурханд гучин таван хоног болтол нүд чихтэй амьтан ойртож болохгүй, ойртвол нүд чихийг нь ухаж тастана гэж зарлажээ.

	Тоть шувуу амарч хооллож, өд жигүүр нь гүйцэв. Гучин таван хоногийн хойно хаан ирсэнд тэр бурхан хэлжээ. Та нар намайг өндөр уулын орой дээр залж, наймаас наян нас хүртэл бүх хүнийг нэг ч үлдээлгүй цуглаа гэв. Хэлсэн ёсоор бүгд цуглажээ. «Хаан хийгээд хатныг одоо бушуу түргэн хамаг хувцсаа тайлагтун гэжээ. Чармай нүцгэн болгов. За, та нар нэг ч үс ноос үлдээж болохгүй, цөмийг үгтээж хаягтун гэжээ. Хаан, хатны хамаг үсийг цөмийг үгтээлгэн зулгаалгаж хаяулав. Тэгсний сүүлд хаанаас өвдөж, ичиж байна уу гэж асуужээ. «Өвдөж ичиж байна» гэж хаан хариулав. «Урьд уран тоть шувууны үсийг үгтээхэд тэр шувуу өвдөж, ичсэн бол уу» гэв. «Өвдөж ичсэн байлгүй дээ» гэж хаан хариулав. «За тэгвэл таньж авагтун. Амилсан бурхны үг гэж байдаггүй юм. Аргат уран тотины хариу гэж байдаг юм» гээд нисэн одов гэнэ.

	
УУЛИЙН ДУУ

	 

	Язгуур цагт нэгэн баян айлын харамч хүүхэн байжээ. Энэ хүүхэн арван тав хүрч харьд очих болж хурим хийсэнд гэрт нь олон хүн ирж хуримын бүх мах, архийг идэж ууж бараад явжээ. Үүнд харамч хүүхний уур хүрч, шөнөөр гарч гүйгээд голын хөвөөний битүү модон дотор ороод уйлан дуулж гэнэ. Түүний уйлан дуулсан дуу нь:

	 

	Таваг таваг махыг минь ас

	Таван амттай идээг минь ас

	Тарган хонины өвчүүг минь ас

	Талдаа тавиад иднэ, би

	Гү-гүй-гү

	 

	Энтэй торгон эдийг минь ас

	Элдэр сайхан тэрлэгийг минь ас

	Ээжийн ганцхан ууль хүүхэн би

	Өөрөө ч тусдаа жаргана би

	Гү-гү-гү

	 

	Хөдсөн арьсан хөнжлийг минь ас

	Хөөр бардам хүргэнийг минь ас

	Хөндий цагаан гэрийг минь ас

	Хөдөөдөө суугаад жаргана, би

	Гү-гү-гү

	 

	ингэж уйлан дуулсаар байж үхсэн гэнэ. Уурдаа бүтэж үхсэн ууль хүүхний сүнс нь ууль шувуу болоод шөнө бүр айлын зах дахь модон дотор уйлж дуулж хэвтдэг болов. Нэг өдөр айлын хүүхэд үзээд наадаж зугаа хийж:

	 

	Ууль ууль уйланхай

	Ууц нуруу нь халцанхай

	Нүүр царай нь халтархай

	Нойр үгүй бархиранхай 

	 

	гэж хэлээд уулийг хөөж модны хөндийгөөр оруулан гээж орхиод харьжээ. Түүнээс эхлэн ууль шөнөжин уйлаад, өдөржин нар үзэлгүй унтдаг болов.

	Ууль шувуу хүйтэн шөнө даарахдаа уул усны навтай савдгийг дуудаж дулаан орон гуйдаг гэнэ. Уулийн тэр дуулдаг дуу нь гэвэл:

	 

	Харамч хатуу ууль би

	Ховдог сэтгэлдээ зовно

	Хар халзан ууль би

	Харанхуй шөнөд даарч байна

	Г ү-гү-гү

	 

	Дэд маргаашийн өдөр би

	Дулаан сайхан үүр барьж

	Чичрэн даарах үгүй болж

	Цэнгэж жаргана би

	Гү-гү-гү

	 

	гэсээр үүр цайсны хойно нарны илчинд дулаацаж гэр барихаа мартаад бүхэл өдөр унтаж бүрий болоход сэрж, дахин даарч өлсөхдөө дулаан гэр барихаа санаж уйлж дуулж суудаг болжээ.

	 


УХНА ГУАЙ

	 

	Урьд нэг айлд омог бардам ухна байжээ. Ухна гуай өөрийн сүргийн төлөө ер санаа үл тавин, ганцхан өөрийн биеийн жаргалыг эрхэмлэдэг байжээ.

	Нэгэн өвлийн янгинам хүйтэн шөнө тэнгэр зузаан үүлсээр бүрхэгдэж, сүрхий хүчтэй цасан шуурга болоход өнөө эвэр ихт ухна бусад хонь ямааг айлган хурц үзүүртэй эврээр мөргөлөн хөөж босгосоор хамгийн аятай дулаан байх гэсэн газраа эрж явлаа.

	Тэгж явсаар хуц гуайн дэргэд очиж гэнэ. Ухнын ихэмсэг зангаас хуц айж аятай тухтай байраа найр тавин өгч, өөр газар очих биз гэж боджээ. Гэтэл харин өнөө хуц гуай ер ажиглан анхаарсан шинжгүй тухлаг аятай хэвтэртээ тавтай хивж зүүрмэглэн байхаар нь ямаан сүргийн тэргүүн ухна гуай омог уур ихэд хүрч, дээш цоройн сүрийг бадруулан хуцыг мөргөе гээд цоройх гэтэл хашаатай олон хонь ямаа тал талаас шахах учир үл айгч хуцыг мөргөж чадсангүй. Хий л уур омог нь хүрч цухалдан дараа нэг чадал хүчээ үзүүлье гэж бодсоор өөр аятай байр олохоор хавь ойрын бусад хонь ямааг айлгаж тав тухыг нь алдуулан хашаан дотуур цааш явжээ.

	Тэр хашааны нэгэн буланд хонин сүргийн дунд хамгийн их настай нэгэн хөгшин ирэг хэвтэж байжээ. Ухна гуай ууртаа хөгшин иргийг айлгаж, босгон хөөгөөд дулаан сайхан бууц дээр тавтайхан унтаж, цасан шуурганы аюулыг мэдсэнгүй. Гэтэл шөнийн тэр их шуурганаар хоол эрж явсан өлөн чоно хотонд сэмхэн орж ирээд хашааны завсраар нэгэн ямааны сүвээнээс үмх мах таслан авсан нь дээрэнгүй зант ухна тохиолдож золтой л амь алдсангүй гэнэ ээ.

	Маргааш өглөө бэлчээрт гарахад ухнын шарх ихэд өвдөж, хэвтэн босон, байж ядан зовуурилан шаналахад ижил олон сүргээс нэг нь ч хөөрхий зовлонд учирсан ухныг өрөвдөн хайрлахгүйгээр үл барам анхааран хандах ч үгүй, харин өнөө хуцаа бараадан өвсний шимтэйг амтлан идэж тааламжтай аятай байгааг харахаас ухнын уур омог хүрч цухалдан, энэ муу хуцтай тулалдаж олон сүргийн өмнө хүч чадлаа үзүүлээд өгье! гэж сэлэм мэт сүрлэг эврээ сэрийлгэн бүдүүн чанга дуугаар майлан шууд хуцыг чиглэн очжээ.

	Тэгвэл тавтай идээшилж явсан хуц сүр бадруулан ирж яваа ухнаас айж сүрдсэн шинжгүй, амтат өвсөө хивсээр ажиггүй харж зогсов. Ухна гуай уур омог ихэд хөдлөн өндөр гэгч цоройн буухын хооронд гэдэс нь хачин өвдөж, тэртээ уул онхлон нурах шиг болоод явчихжээ.

	Гэнэт ухаан ортол, газар хэвтэж байна гэнэ. Ухасхийж бостол толгой нь их л хөнгөн болчихсон байна гэнэ. Өнөө хуц гуай харин юу ч болоогүй мэт хээвнэг идээшлэн ажиггүй явж байв. Ухна гуай хуцын араас ухасхийн давхих гэтэл хөлд нь нэг юм тээглэхэд харвал харин өөрийнх нь сүр жавхаа болж явсан эвэр нь хугарчихсан хэвтэж байжээ. Түүнээс хойш мухар болсон ухнаас нэг ч хонь, ямаа айхаа больсон гэнэ.

	 


УХНА ИШИГ ЧОНЫГ АЙЛГАСАН НЬ

	 

	Урьд нэг баян айлын хуучин өвөлжөөн дээр, цагийн гачаал бэрхэд туйлдаж, цасан доор дарагдаж үлдсэн нэг ухна ишиг бухан бяруу хоёр байжээ. Гэтэл удалгүй хаврын урин улирал орж, хамаг бодис шинэтэн, дулаан бүлээн болоход, цасан доороос арай амьтай гарч бага зэрэг тэнхэл ороод хоёулаа хамт явж байтал, зам дээрээс нэгэн чонын арьс оллоо. Түүнийг аваад цаашаа явтал, талд нэгэн цагаан гэр үзэгдлээ. Тэр зүг чиглэж, гадна нь очоод, арьсаа үүдэнд нь тавиад орж үзвэл долоон том чоно найрлан сууцгааж байна.

	Эхний чоно, дээр суусан бухан бяруунаас 

	— Чиний нэр хэн бэ? гэсэнд бяруу:

	— Гүзээ ихт, гүрний жанжин гэв. Чоно дахин ухна ишигнээс:

	— Чиний нэр хэн? гэсэнд ухна ишиг

	— Миний нэр сэлэм эвэрт Сэнгэ баатар гэдэг гэсэнд олон чоно баахан гайхаж бас дахин асуусан нь:

	— Эрхэм та нар, тухайлан ямар хэрэг ажлаар явж байна гэсэнд

	Ухна ишиг хэлсэн нь:

	— Хаан хурмастад далан сайн чонын арьсаар дах хийж өргөх албанд оногдоод явж байтал, баруун жалганаас нэг муу чоно аллаа. Тэгээд наашаа иртэл, харин энд долоо байна гэсэнд эхний чоно Би гарч шээгээд ирье гэж гарч одоод гаднах чонын арьсыг үзэж, ихэд аюун зугтав. Дараах чононууд, түрүүчийн хашир чоно эргэж ирсэнгүйд бүгд гайхаж нэг нэгээрээ шээх гэж гарч явсаар, хамгийн сүүлд нэг чоно үлдсэнд ухна ишиг хамт гарвал, тэр чоно гадаа байгаа арьсыг үзмэгц, нэг амьсгалаар дөрөв тав харайн ухаан зүггүй зугтав. Ухна ишиг хойноос нь амь тэмцэн хөөв. Хөөж явтал нэг бага мөрний ус хөлдсөн мөсөн дээгүүр чоно зугтан гарахад ухна ишиг хойноос нь хөөн гартал, мөсөн дээр халтиран салтаагаа хагалав. Ухна ишиг салтаагаа хагарсныг чононд мэдэгдэхгүйн тул түүний хойноос өндөр дуугаар хашхиран, 

	— За, чамайг би, өмдний тэлий тасраагүй бол хэмээн их л идэрхэг эрэлхгээр хараан сүрдүүлж заналхийлээд энэ үлгэр үүгээр төгсгөл болжээ.

	 


ҮНЭГ, АРСЛАН ХОЁР

	 

	Эрт цагт үнэг арслан хоёр хамтарч ан гөрөө барьж иддэг байлаа.

	Барьсан олзоо ямагт арслан үүрдэг байжээ. Гэтэл нэг өдөр нэг буга бариад үнэгийг "Чи үүр!" гэж арслангийн хэлэхэд "Би үүрэхэд ч үүрье. Харин янцаглах гэж нэг хэцүү ажил бий шүү. Түүнийг чи чадах уу?" гэж үнэг хэлэв. Тэгэхэд нь арслан "Би араатны хаан байтлаа энэ муу үнэгний хойноос дагаад янцаглаж явах гэдэг ичгэвтэр хэрэг" гэж бодоод "Хүүе, би янцаглаж чадахгүй, үүрэхийг нь би үүрье.

	Янцаглахыг нь чи янцагла!" гээд бугаа зоон дээгүүрээ тавьж хөлөөс нь зуугаад их зантай алхаллаа. Үнэг хойноос нь янцаглаад дагав. Дагасаар уг газартаа хүрч нөгөө махнаас нь дажгүй идэлцэж гэнэ.

	 


ҮНЭГ, ЧОНО ХОЁР

	 

	Үнэг чоно хоёр хамт явж байгаад нүүдэлчдийн мөр дээрээс гүзээ шар тос олжээ. Энэ тосыг хоёулаа тэгш хувааж идэхийг завдаж байтал үнэг:

	"Энэ тосыг энд идэхэд зохисгүй, хүн явна. Харин өндөр уулын орой дээр гарч идье" гэж. Чоно

	"За тэгье, яаж авч явах вэ?" гэв. Үнэг

	"Авч явах ч юухан байх вэ? Үүрээд л явчихна. Харин аахилах гэж л нэг айхавтар ажил бий дээ" гэхэд чоно

	"За би үүрэхийг нь үүрье. Чи аахилж үз" гээд тос үүрээд явахад үнэг

	"За тэгэхээс дээ" гээд амаа ангайгаад араас нь дагаж явжээ.

	Ингээд хоёулаа өндөр уулын оройд гарав. Гэтэл үнэг:

	"Энэ тосыг хувааж идсэний хэрэггүй, нэг нь л идвэл зохино" гэлээ. Чоно:

	"Хэн маань идэх вэ?" гэхэд үнэг:

	"Хэн ах настай маань идвэл таарна. Чи хэдэн настай вэ?" гэж асуулаа.

	Чоно үнэгийг мэхэлж өнөөх тосыг идэхийн тулд:

	"Намайг бага байхад

	Сүмбэр уул дов шиг, 

	Сүн далай шалбааг шиг байсан билээ" гэхэд үнэг учир зүггүй уйллаа. Чоно дотроо "Шар гайхал чамайг ч нэг мэхлэлээ дээ. Одоо уйлсан ч уйлаагүй ч тос минийх болсон доо" гэж бодоод "Чи юунд уйлаа вэ?" гэхэд үнэг

	"Би гурван гавартай байсан юм аа. Хамгийн бага нь чамтай чацуу юм байна.

	Тэгээд сэтгэл уярлаа" гэхэд чоно түүнийг сонсож ихэд ичээд өлөн хоосон хонхолзсоор хонгилдоо буцахад үнэг өнөөх тосыг ганцаараа цадталаа иджээ.

	 


ҮНЭГ, ЗАРАА, ЧОНО ГУРАВ

	 

	Эрт цагт чоно, үнэг, зараа гурав амьдарч байжээ. Гэтэл нэг өдөр ганц чавга олж түүнийгээ хэн нь идэхийг хэлэлцжээ. Чоно:

	"Архинд хэн амархан согтдог маань идье" гэв. Энэ саналыг бүгдээрээ зөвшөөрөв. Тэгээд чоно:

	"Би амсаад согтдог" гэв. Үнэг:

	"Би үнэрлээд согтдог" гэв. Зараа:

	"Би сонсохоороо согтдог" гээд гуйвж байж гэнэ.

	Ингээд зараа идэхээр болж гэнэ. Гэтэл үнэг:

	"Уралдаад хэн түрүүлсэн маань идье" гэжээ. Бусад нь нэг зэрэг зөвшөөрөөд уралдаж гэнэ. Зараа үнэгний сүүлэнд нь зүүгдэн явж гэнэ. Үнэг хар эрчээрээ давхиж ирээд өөрийгөө "Түрүүлсэн" гэж бодоод эргэж хартал зараа ард нь зогсоод:

	"Чи чинь одоо л дөнгөж ирж байгаа нь энэ үү?" гэж хэлжээ. Ингээд зараа түрүүлсэн болж идэж гэнэ.

	 


ХАРААЦАЙ, ЗӨГИЙ ХОЁР

	 

	Зөгий уг нь шуламсын хувилгаан юм санжээ. Шуламсын хаан зөгийг юуны мах хамгийн сайхан амттайг үзээд ир гэж явуулжээ. Зөгий янз бүрийн амьтны цусыг нь сорж, амтлан үзээд, хамгийн сайхан амттай нь хүний мах юм байна гэдгийг хаандаа хэлэхээр нисэж явж гэнэ. Тэгтэл замд нь хараацай тааралдаад:

	— Зөгий чи хаашаа нисэж явна? гэж асуув.

	— Би юуны мах сайхан амттайг мэдэх хааны элч байна.

	— За тэгээд юуны мах илүү сайхан амттай байна даа?

	— Хүнийх гэж байна гэнэ.

	— Тэгвэл хэлээ харуулаадах даа, би нэг амсаж үзье гэжээ. Тэгээд зөгийг амаа ангайхад нь хараацай хэлийг нь суга татаад авчхаж гэнэ. Зөгий хаандаа хүрч ирээд:

	— Ямар амьтны мах сайхан амттай байна вэ? гэж асуухад нь юу ч хэлж чадахгүй дэмий л “бү бү бү” гээд дүнгэнээд байж дээ.

	 


ХАРААЦАЙ, ХЭДГЭНЭ ХОЁР

	 

	Эрт урьд цагт жигүүртний хаан Хангарди газар дээр ямар амьтны мах хамгийн сайхан амттайг мэдэх гэж хараацай хэдгэнэ хоёрыг дуудуулж гэнэ. Дуудуулж ирүүлээд хэлэв.

	— Та хоёр энэ дэлхийг эргэн тойрон нисээд ямар амьтны мах илүү сайхан амттайг мэдэж ир! гэжээ. Хараацай, хэдгэнэ хоёр зарлиг ёсоор нисэн оджээ. Тэр өдрийн тэнгэр цэлмэг, нар дуртмал, найртай дулаан байсан тулд хараацай шувуу хаан эзнийхээ зарлигийг мартаад хөх тэнгэрт хөөрөн нисэж, хөгжилтэй сайхан жиргэн дуулж дуртмал наранд ээж, дураа ханатал цэнгэж явав. Хорт муу санаат хэдгэнэ л харин харгуй замд дайралдсан хамаг амьтныг хатгаж, халуун цусыг амталж явав. Тэгж байтал нар шингэж, тэр хоёр ч буцах болов. Тэмдэгт газраа хоёулаа уулзаад, Хангардид буцах замдаа хараацай шувуу хэдгэнээс асуув: 

	— Ямар амьтны мах хамгаас амттай гэж мэдэв чи? гэсэнд хэдгэнэ.

	— Хүний мах л хамгийн амттай юм гэж мэдлээ. Хүндэт хаан маань одоо хүний махаар л хооллох болно гэв.

	— Хараацай шувуу харамсан, гашуудаж «Хөөрхий хүн төрөлхтнийг хөнөөлөөс яаж аврах билээ?» гэж гайхаш нь барагдаад: 

	— Амьд хүний цусыг амсаж яаж үзээ вэ чи? гэсэнд хэдгэнэ:

	— Аа, тэр юухан байх вэ. Хатгуураар хатгаад, хэлээрээ амталж үзлээ гэсэнд хараацай:

	— Тэр сүрхий амталдаг хэл чинь аль вэ гэсэнд хэдгэнэ «Энэ» гэж амаа ангайн хэлээ үзүүлсэнд хараацай хэлийг нь суга татчихжээ.(Тэр цагаас хойш хэдгэнэ урьдын адил донгодож чадахаа байгаад зүгээр дүнгэнэдэг болчихсон гэнэ.) (Тэгээд шувууны хаанд очиж хэдгэнэ хааны хойно урд бөртгөнөн гомдол зарга мэдүүлэн, байдаг чадлаараа дүнгэнэсэн боловч нэгэнт хэлгүй болсон болохоор юу ч хэлж чадсангүй.)

	— Юу гэж дүнгэнээд байгаа юм бэ? Юу ч ойлгохгүй байна гэж шувууны хаан унтууцан уурсаад:

	— Хараацай чи хэл! Юуны нь мах илүү амттай вэ? гэсэнд:

	— Хамгийн амттай нь могойн мах гэжээ. (Шувууны хаан хараацайн үгийг үнэмшээд могой барьж иддэг болов гэнэ) (Одоо хангардийн удмаас ганц элээ үлдэж хоцорсон бөгөөд хааныхаа нэг адил могой идэх дуртай ажээ.)

	 


ХАРХУЛ

	 

	Муур эрт цагт, гаргасан үрээ голж нэг сайхан хүч чадалтай хүү төрүүлэх юм сан гэж боддог байжээ. Тэгсээр байж мануулыг гаргаж гэнэ. Энэ надаас дээрдэх юмгүй давжаа биетэй юм гэж голжээ. Тэгээд шилүүсийг гаргаж, сүүл богинотой, жавхлан муутай юм гэж бас голжээ. Дараа нь ирвэсийг гаргаж, хүч чадал гайгүй боловч эрээн цоохор биетэй, дэндүү урт сүүлтэй гээд бас голжээ. Тэгтэл барсыг төрүүлж, түлэгдсэн юм шиг арлан тарлан цоохор, авир догшин, ууртай юм гэж мөн санаанд нь хүрсэнгүй, ахиад нэг хүү төрүүлтэл магнай дээрээ цог шиг улаан нүдтэй хархул гэдэг амьтан гарч иржээ. Тэр төрмөгцөө эхийгээ барьж идэх гэхлээр нь мээмийг нь тавагт хаяж орхиж гэнэ. Муур түүнээс хойш сайн хүү төрүүлье гэж санахаа больж, мийгээ л төрүүлж байвал боллоо гэж боддог болсон гэнэ.

	 


ХОВДОГ ЧОНО

	 

	Төөтгөөхөн хүү төө халзан бяруугаа унаад түлээ түүхээр балт сүхээ бүсэндээ хавчуулаад

	Айлын гадуур агдайлгаж

	Хүний гадуур хүгдийлгэж

	Татаж таахайлгаж

	Тавьж бөөхийлгэж явсаар

	Ойн захад хүрч очжээ.

	Гэтэл

	Гай газар дороос, 

	Гахай модон дотроос гэгчээр ойгоос өлөн чоно гарч ирээд замыг нь боон хөндөлсөөд

	 

	"Ходоод гэдэс минь

	Хоосон болохоор

	Хоёр бөөр минь

	Хонхос хонхос хийж байна.

	Төөтгөөхөн хүү чамайг иднэ" 

	 

	гэжээ.

	 

	"Ачит буурал чоно гуай минь, 

	Амийг минь авар!

	Төөтгөөхөн хүү би чинь

	Төө халзан бяруугаа өгье" 

	 

	гээд бяруугаа төхөөрөөд цусыг нь олгойд нь хийж чонын нүдийг харуулдаж байгаад сэмхэн өвөртөлжээ. Бярууны махыг чоно нүд ирмэхийн зуур залгиж орхиод "Төөхөн бярууны мах юухан болох вэ дээ. Шүдний чимхлүүр ч болсонгүй. Одоо чамайг идэж ов шуналаа дарна" гээд ухасхийжээ. Төөтгөөхөн хүү айн сүрдэж горхины мөсөн дээгүүр гүйнгүүтээ халтирсан болоод олгойтой цусаа хагалаад гоожуулжээ. Тэгээд чононд "Чоно гуай! Долоогоорой, долоогоорой, цус минь гоожлоо" гэхэд ховдог чоно долоох гээд хэлээ мөсөнд наалдуулчихжээ. Чоно сандрахдаа "Төөтгөөхөн хүү минь! Балт сүхээрээ хэл, мөс хоёрын дундуур цавчаарай!" гэхэд "Аман хүзүү, хатан хүзүү хоёрын дундуур цавч гэв үү?" гээд чонын аман хүзүү, хатан хүзүү хоёрын дундуур нь цавчаад ховдог чонын толгойг тасалжээ. Ингэж Төөтгөөхөн хүү аюулт чонын амнаас амь мэнд гарч амар сайхан жаргасан гэдэг.

	 


ХОЁР САЙН МОРЬ

	 

	Эрт урьд цагт хол газар худалдагдсан хоёр морь уг нутгаа санаж харихаар гүйж явтал тэр хоёр морины нэг нь замдаа нас хөгширч харьж чадахгүй хоцрох болжээ. Тэгээд залуу мориндоо ингэж захив:

	 

	"За, залуу дүү минь, 

	Замдаа сайн яваад хариарай!

	Хөгшин ах чинь одоо үхэх боллоо.

	Дүү минь

	Болзоогүй замаар бүү яваарай!

	Бөртөлзсөн юман дээр битгий очоорой!

	Боолттой юмыг бүү задлаарай!" 

	 

	гэж захиад хоцорч гэнэ. Залуу морь нь нэг залхай замаар орж явжээ. Гэтэл нэг бөртөлзсөн бор юмны бараа харагдаж гэнэ. "Түүнийг очиж үзэх юм сан" гэж бодоод тэсэж чадсангүй, гүйж очтол уутанд хийсэн юмны ам нь боодолтой бөгөөд дотор нь амьтан байгаа бололтой хөдөлж байжээ. "Түүний дотроос юу гарах бол, үзэх юм сан" гэж тэсэж ядаад сонирхон амыг задалтал дотроос нь нэг том, өлссөн чоно гарч ирээд "Чи юун морь ингэж миний боодлыг задлав? Би нэг баян айлын малаас барьж идсээр байтал тэр айлын хөрөнгөний эзэн намайг чиний адил хурдан мориороо хөөн гүйцэж барьж аваад энэхүү уутанд хийж орхисон билээ. Иймд одоо би чамайг иднэ" гээд барихаар завдан дагатал нэг туулай явж байгаад тэр хоёрыг үзмэгц "Та хоёр юун морь, чоно хоёр вэ?" гэж асуув. Тэд үнэн байдал учраа тоочсонд тэр туулай морины аминд орох арга бодож ийн өгүүлрүүн: "Үгүй, чоно гуай та ийм сайхан том эр байтал уутанд хийлгэж ам нь боолттой хэвтэж байна гэдэг чинь худал буй заа. Хэрэв үнэн бол би харин энэ морин дээр өөрийн биеийг шагналд нь өгч идүүлье" гэв.

	Тэгэхэд нь чоно "Үнэн, би энэ уутанд байсан" гэж хэлжээ. Туулай "Эрхэм чоно та энэ уутанд яаж багтах билээ? Би нүдээр үзээгүйдээ үнэмшихгүй" гэхэд чоно морь, туулай хоёулыг идэхээр бодож нөгөө уутандаа дахин ороод толгойгоо хараахан далд оруулаагүй байхад туулай "За тэр, толгой чинь багтахгүй байна" гэж хашхирмагц чоно толгойгоо даруй далд оруулав. Туулай тэр даруй уутны амыг хуучин хэвээр нь боож орхив. Ингээд өчүүхэн биетэй боловч арга онолтой туулайн гавьяагаар амь гарч залуу морь нутагтаа харьж амар сайхан жаргасан гэнэ.

	 


ХОНИН ГҮРВЭЛ, ХОРТ МОГОЙ ХОЁР

	 

	Нэг хонин гүрвэл газрын сайхныг сонгон байгаад, голын эрэг доор өндөглөхөөр болжээ. Тэгээд тэрхүү нүхэндээ өндөглөж бяцхан үрийнхээ өсөж торних тэр өдрийг хүлээн байв.

	Нэг өдөр хорт эрээн могой ирж, өндгийг нь идчихээд гэдэс дүүрэн, сэтгэл баясгалантай явжээ. Үүнд хонин гүрвэл их л зовж гаслан “Аль нэгэн өдөр могой гэдэг хорт дайснаас өшөөгөө хэрхэн авах билээ. Бие бялдар багатай би чадал тэнхээтэй түүнийг дийлэх болов уу?” гэж бодохоос өдөржин уйлж, шөнөжин нойргүй хонох болов.

	Ингээд явж байтал нэг өдөр эрэг доор явах тутам улам улмаар нарийсдаг нэг нүх байхыг үзээд тэр нүхний хамгийн нарийн талын амсарт өөрийнхөө толгойг дөнгөж багтах төдий нарийхан нэг нүх цоолж бэлтгэв. Тэгээд хорт эрээн могойг эрж очоод, “Өндөгнийхөө өшөөг чамаас авахаар ирлээ” гэхэд, могой: “Хирээ мэдэхгүй муу бяцхан гүрвэл чи, эцэгтээ халдана гэнэ үү? Би чамайг одоохон залгичихъя!” гээд гүрвэлийг хөөжээ. Гүрвэл тэр могойг “тархиа цоолуулмар” гэж хараан дутаасаар байгаад нөгөө нүх рүү гүйж ороход, уурласан могой юу ч бодолгүй хойноос нь нүх уруу сүрчигнэтэл гулгаж оров. Могой нүхэн дотроо гүрвэлийг хөөж явах тутам нүх улам нарийссаар нааш ч үгүй, цааш ч үгүй сандарч байтал, гүрвэл гэдрэг гарч ирээд цоолж тавьсан нүхээр толгойгоо оруулаад могойн тархийг цоолоод идчихжээ. Ингэж бяцхан хонин гүрвэл хорт могойноос өшөөгөө авсан гэнэ.

	 


ХОНЬ ХОЁР НҮДТЭЙ БОЛСНЫ УЧИР

	 

	Дээр үед хонь дөрвөн нүдтэй байжээ. Тэр үед хонь, аргаль, тарвага гурав арга мэх ярилцжээ. Тарвага:

	— Арга мэхийг хэн авсан бэ? гэхэд аргаль, хонь хоёр:

	— Хүн авсан гэв. Тарвага:

	— Тэгвэл чиний даргар эвэр чинь даваан дээр хатна. миний дарвагар уруул ганзаганд хатна гэж хэлжээ. Хонь ч арга мэхийг хүн авснаас хойш хүний гарт орох нь гэж дөрвөн нүднийхээ хоёрыг нь ширгэтэл уйлаад. хоёр нүдтэй болж хүний гарт орсон гэнэ.

	 


ХУЛАН, ХЭРЭЭ, ЧОНО ГУРАВ

	 

	Эрт урьд цагт хулан, хэрээ, чоно гурав гэмгүй сайхан нөхөрлөж гэдэс тэжээн амьдарч байжээ. Гэтэл нэгэн өдөр шинэ нутаг сэлгэхээр ярилцаж хэрээ нутаг үзэж ирээд ингэж хэлэв гэнэ.

	"Бид гуравт элбэг сайхан хоолтой газар холгүй байна. Харин тэр нутагт хавх, буутай нэг сүрхий анчин байна. Түүний хавх л бидэнд аюултай юм" гэж хэлэхэд нь чоно дотроо "Хэрэв тэр хавханд хулан орчих юм бол олгой гэдэс нь надад олдох юуны магад" хэмээн бодож "Тийм сайхан нутагт түргэн очиж амьдаръя.

	Тэр муу анчнаас айх юу байх вэ?" гэж чоно эрслэн хэлжээ. Тэгээд гурвуулаа тэр нутагт нүүдэллэн очиж, аятай тавтай амьдран сууж байтал нэгэн өдөр хулан гэнсрэггүй явж байгаад нөгөө анчны хавханд орчихжээ. Үүнийг мэдмэгц чоно хэрээнээс урьтаж очоод

	"Чи яагаад энэ хавханд орчхов?" гэсэнд

	"Яах юу байх вэ, явж л байсан нь ийм аюулд орчих юм. Яавал үүнээс түргэн ангижирч болох вэ?" гэж чононоос асуувал "Чи түргэн сайн үсчээд бай. Тэгвэл үүнээс салж магадгүй" гээд явжээ.

	Чоно "Хуланг үхэхээр иднэ" гэж болоод ойрхон отоод хэвтэж байж гэнэ.

	Гэтэл хэрээ нисэж ирж хуланг хармагц

	"Хулан чи яагаад үсчиж цовхчоод байгаа юм бэ?" гэхэд "Яах юу байх вэ? Нөгөө анчны хавханд орчхоод байхад чоно ирээд "Сайн үсчээд бай. Тэгвэл түргэн гарна" гэсэн юм. Тэгээд л би үсчиж цовхчсоор байгаад хамаг чадлаа барчих нь энэ. Хөл ч үнэхээр их өвлөж байна" гэжээ. Хэрээ "Чи ингэж үсчиж цовхчиж болохгүй. Хэрэв ингэх юм бол хөл мөчөө хугалаад одоохон үхэх аюулд учирна. Харин чи ер хөдлөхгүй үхсэн мэт хэвтэж бай! Тэгвэл анчин чамайг "Үхсэн" гэж санаад хавхаа салгаж авах болно. Тэгэхээр нь түргэн босоод зугтах хэрэгтэй" гэж зөвлөн хэлээд өөрөө анчны гэрийн тооно дээгүүр эргэлдэн нисэж түүнд мэдээ өгөхөөр учиргүй чанга гуаглан орилсонд хашир анчин "Хавханд ямар нэг юм орсон нь магадтай буй заа" хэмээн санаж тэр дороо буугаа үүрэн гарав гэнэ. Энэ үед чоно "Балагт хэрээ ирж хулангийн нүдийг ухчих вий" хэмээн өндийн хартал анчин ирж яваа харагдав гэнэ. Чоно үүнийг хараад

	"Одоо л олгой ходоод олдох цаг болов" гэж санаад дороо хяран хэвтжээ.

	Анчин хавханд хулан орсныг үзээд маш их баярлан иртэл тэр үхсэн бололтой байв гэнэ. Тэгээд хавхаа салгаж аваад тамхи татаж суутал гэнэт хулан босон харайж чонын хэвтэж байсан зүг зугтсан тул анчин сандрахдаа түүний хойноос хэд дахин бууджээ. Гэтэл "Муу санаа эзнээ отно" гэгчээр тэнэсэн сум нь хуланг бус харин "Хулангийн гэдэс дотроос ч бол хувь хүртэнэ" гэж горьдож хэвтсэн чоныг өндийн харахад тархий нь хага буудаж гэнэ.

	 


ХЭРЭЭ, ГАЛУУ ХОЁР

	 

	Хавар эрт байжээ. Хар хэрээ нуурын хөвөөний хөгшин уд модны дээр суугаад амарч байтал. хэдэн галуу нисэн ирээд мөсний хаймал (зайрмагтал) дээр сууцгаагаад хавтай наадаж байв. Хар хэрээ галууг хараад бахархах сэтгэл төрж хаймал усанд умбах юм сан гэж боджээ. Тэгээд хэрээ баярлахдаа бархирчээ. Баярласан хэрээ бархирна гэдэг тэр. Хэрээн дуунаар хэдэн галуу үргээд нисэж одов. Хэрээ галууны умбаж наадсан газар хүрээд галууг дуурайн умбаж эхлэв. Хамаг бие нь жихүүцэж даарч байвч зориглоод умбаж байснаа тэсэхүйеэ бэрхдэхэд, хэрээ гуаглан нисэж, хөгшин уд модон дээрээ арайхийж ирээд үзвэл, ээ хөөрхий хэрээний сарьсан хөл нь сарвайтал хөлдсөн байв гэнэ. Үүнээс болж “Хэрээ галууг дуурайж хөлөө хөлдөөх” гэдэг үг гарсан гэдэг.

	 


ХӨГШИН ЯМАА, АРСЛАН ХОЁР

	 

	Эрт урьд цагт эзгүй уулын энгэрт нэгэн сүрэг ямаа бэлчээрлэж, нар шингэж бүрий болмогц хэвтшиндээ харьж ирж хэвдэг юм гэнэ. Нэгэн үдэш ямаа бүхэн хэвтшиндээ ирсэн байтал гагцхүү нэг хөгшин ямаа үгүй байжээ. Хөгшин ямаа ядрахын туйлд хүрч хотондоо харьж чадахгүй болоод ойр хавийн нэгэн уулын агуйд амрах гээд хүрч очсонд агуйд дотор орохлоор харин нэгэн том арслан хэвтэж байж гэнэ. Хөгшин ямаа:

	“Хоолойд үгүй мах шүдэнд

	Хойморт үгүй заяа үүдэнд " гэгчээр арслан асар сайхан идэш хүргээд ирж. Одоо үхэх нь тэр яадаг билээ? Эргэж хандаад дутааж болохгүй, ингэж чингэж аргацаах уу? Ерийн үгэнд “Зоригловол зочны бөгсөнд хуруу хийнэ” гэдэгчлэн ийм алхамд тулчихсан юм чинь зориглохоос өөр ямар арга байх буй” гэж дотроо бодлоо. Ингээд хөгшин ямаа нэгэн бүрэн эрхт элчин сайдын дүр гаргаж их л омогтойгоор арслангийн өөдөөс очлоо. Үүнийг үзсэн арслан дотроо, “Энэ муу хөгшин ямаа ямар их зоригтой юм бэ? Энгийн ямаа намайг үзвэл ийш тийшээ зугтаадаг. Энэ юу болчихоо вэ! Ер нь урьдаар учрыг нь мэдсэн нь дээр” гээд их л эелдгээр, “Өвгөн гуай, та чинь хаанаас ирж, юу хийхээр яаж байна вэ?” гэсэнд, хөгшин ямаа:

	— Би бол дээд тэнгэрийн зарлигаар энэ дэлхийд бууж, дагина сахиулсны хуралдаанд дээжийн идээ бэлтгэхээр арван арслан, зуун барсыг алахаар явж байх нь энэ билээ. Авгай та энд байсан чинь асар сайн боллоо гэлээ. Арслан үүнийг сонсоод ихэд айж: “Юу ч гэсэн зугтаахгүй бол болохгүй боллоо” гээд хөгшин ямааны өөдөөс:

	— Би горхины хөвөөнд нүүрээ угаагаад буцаж ирье, та хүлээж байгаарай! гэжээ.

	Арслан агуйнаасаа гармагц амь тэмцэн гүйлээ. Гүйж явтал зам зуур нэгэн өлөн чонотой тааралдав. Чоно арслангийн амь тэмцэн гүйж явахыг үзээд:

	— Ван ноён та юунд ингэтлээ сандарч мэгдэн гүйж байна вэ? гэсэнд, арслан сая тохиолдсон учрыг эхнээс адаг хүртэл тоочин хэлэв. Өлөн чоно үүнийг сонсоод инээд нь хүрч, 

	— Ван ноён оо! Та битгий айгаарай, надад арга ухаан байна. Хоёулаа дахин агуйдаа буцаж амттайхан нэг хоол зооглоё! гэлээ. Ингээд чоно арсланг дагуулан агуйдаа буцаж ирлээ. Хөгшин ямаа үүнийг үзээд ховдог чонын ховч арга мэхийг мэдээд:

	— Чоно гуай! Би чамайг гурван арслан авчир гэж тушаасан байтал юунд ганцхан арслан авчирсан бэ? гэв. Арслан үүнийг сонсоод айхын зэргээр уур нь бадарч:

	— Хэлэн дээрээ чихэр наасан хэнхдэг цээжиндээ хутга нуусан муу өөдгүй амьтан чоно чи! Тэнгэрийн элчтэй хуйвалдаж хаан эзнээ хөнөөх гэнэ үү? гэж хүрхрэн уурлаж, хүдэр савраараа хүчтэй нэг базсанд өлөн чоно эвхрэн унав. Ийнхүү арслан, чоно хоёрыг ноцолдож байх завсарт арга ихтэй хөгшин ямаа агуйгаас сэмээр зугтан гарч анд найз ямаан сүрэгтээ золгож амар сайхнаар амьдарч гэнэ.

	 


ХӨХ ТҮРҮҮ, СОНО ХОЁР

	 

	Эрт дээр цагт соно толгой дээрээ оюу шигтгээтэй байжээ. Түүнийг унтаж байхад нь хөх түрүү оюу шигтгээг нь хулгайлж аваад өөрийнхөө толгой дээр хатгажээ. Тэр цагаас хойш хөх түрүү ногоон толгойтой болсон юм байна. Соно үүнийг мэдээд хөх түрүүнээс оюу шигтгээгээ авах гэсэн боловч гүйцсэнгүй. Тэгэхлээр нь соно давхар далавч хийлгэж аваад хөх түрүүг хөөж гүйцээд, ногоон толгойг нь тастаж хаядаг болжээ. Соно гарч ирэхээр хөх түрүү алга болдгийн учир энэ гэнэ.

	 


ЦУУТЫН ЦАГААГЧ ГҮҮ

	 

	Цуутын цагаагч гүү цуурай цагаан (цолмон цоохор) унагатай, далан хоёр ижилтэй, дархан хул азаргатай юм санжээ. Тэр нутагт нэгэн зун ган болж газарт ногоо гарсангүй гэнэ. Тэхэд нь цуутын цагаагч гүү далан хоёр ижил, дархан хул азаргандаа хэлээд нутгаасаа гарч гурван жилийн газар ногоо хөөж явж гэнэ. Гэтэл ногоо их гарсан нэгэн сайхан нутаг дайралдаж гэнэ. Тэнд нутаглаж, усны сайныг ууж, өвсний (ногооны) сайныг идэж, хужрын сайныг долоож байж гэнэ. Нэгэн өдөр цуутын цагаагч гүү далан хоёр ижил, дархан хул азаргатайгаа голын хөвөөн дээр тоглож байж гэнэ. Тэгсэн чинь тэр голын хөвөөн дээр галууны долоон өндөг байжээ. Тоглож наргиж яваад тэр долоон өндгийг хага гишгэж орхижээ. Тэр даруй цуутын цагаагч гүү далан хоёр ижил, дархан хул азаргандаа:

	Одоо явцгаая. Одоо бид ингэж хүний нутагт явж байгаад, шувууны долоон цагаан өндгийг алж, дайсан болоод энд нутаглаж яаж болох вэ? Одоо орон нутагтаа буцъя. Шувууны цэрэг ирж. биднийг өглөөний нарнаар дайсагнан алах гэж байна гэжээ. Тэгтэл далан хоёр ижил нь үгэнд нь орсонгүй гэнэ. Маргааш өглөө нь үнэхээр шувууны цэрэг буцлан ирж, далан хоёр ижил, дархан хул азаргатай нь (нум сумаар харваж) тоншиж алаад дуусаж гэнэ. Ганцхан цуутын цагаагч гүү цуурай цагаан унагатайгаа хоцорч гэнэ. Тэгтэл энэ хоёрыг алах гээд шувууны цэрэг бүслээд байж гэнэ. Тэгтэл сум нь цөөрөөд нэг талаас нь харваж довтолдог болжээ. Цуутын цагаагч гүүний хойд талаас нь харван довтлоход унагаа урдаа авч хамгаалав гэнэ. Өмнө талаас нь довтлон харвахад хойд талдаа унагаа авч хамгаалав гэнэ. Газрын доод талаас довтлон харвахад унагаа газрын дээд талд авч хамгаалав гэнэ. Дээд талаас нь дайрахад унагаа доод талдаа авч хамгаалав гэнэ. Тэгсээр байтал шувууны цэрэг сумаа дуусаад алах горьдол тасраад цөхрөөд буцжээ. Цуутын цагаагч гүү ингэж амь мэнд гараад: За үр минь одоо орон нутагтаа буцъя гээд гурван жилийн цаана байгаа нутагтаа жилийн газрыг сараар, сарын газрыг өдрөөр товчлоод буцаж гэнэ. Буцаж явтал унага нь ээжээсээ: ээжээ таны биед энэ сарайсан сэрийсэн чинь юу вэ? гэж гэнэ. Эх нь: Аа хүү минь, Харганатын даваагаар давахад харгана бударгана наалдаа.биз дээ гэж гэнэ. Унага бас асуув. Ээж ээ, ээж ээ! Таны биеэс огил сэгэл улаан юм гараад байна. Тэр чинь юу вэ? гэж Эх нь: Хүү минь Зостын даваагаар давахад зос наалдаа биз дээ гэж. Унага бас асуудаг байж: Ээж ээ ээж ээ! дөмөр дөмөр алхдаг дөрвөн хөл чинь юунд солбиж гуйваад байна? гэжээ. Эх нь: Ээ хүү минь, газрын хол, усны уртаас яваад ядраа биз дээ гэж хариулж гэнэ. Ингэж явсаар байгаад хоёулаа нутагтаа ороод иржээ. Цуутын цагаагч гүү унагаа нутагтаа хүргэж ирээд шархны халуунаас болж нас нөгчих болжээ. Нас нөгчихдөө унагандаа гэрээс үгээ захисан нь: «Хүү минь ар газар битгий унтаж яваарай, шуурга их, чоно ирээд байдаг юм шүү. Өвөр газар унтаж яваарай нөмөр байдаг юм шүү. Айлын үүдээр битгий гарч яваарай, хүүхэд нохой нь явуулдаггүй юм шүү. Араар нь гарч яваарай, амьтанд үзэгдэхгүй гардаг юм шүү. Айлын бууц дээр битгий унтаж яваарай, зүү тэвнэ шорлоод байдаг юм шүү. Эрүүл газар унтаж яваарай. Ижилтэйгээ явахдаа адууны захад гарч яваарай Усанд орж ус уухдаа түрүүнд нь орж ууж яваарай. Адууны сүүлд орвол адууны эзэн зодож цохиод болдоггүй юм шүү. Дунд нь битгий орж яваарай. Дайрч өшиглөж алчих гээд байдаг юм шүү. За хүү минь ээжийнхээ хүүрэн дээр гурван жил болоод ирээрэй» гэжээ.

	Цуурай цагаан унага ээжийнхээ үгэнд оролгүй ар газар унтвал чоно түүнийг барьж идэх гээд, салхи шуурга хөлдөөчих гээд байж гэнэ. Иймд бөн бөн уйлаад "бөжир бөжир жороолоод: «Ээжийн минь хэлсэн яасан сайхан үнэн үг вэ?» гэж өвөр газар унтдаг болов. Тэгтэл нам сайхан унтав гэнэ. Тэгээд бас ээжийнхээ үгэнд оролгүй айлын үүдээр гарч гэнэ. Ноход нь барьж идчих гээд, хүүхэд барьж унах гээд зүдэрч гарав гэнэ. Тэхэд: «Ээжийн минь хэлсэн яасан үнэн үг вэ?» гэж бөн бөн уйлаад бөжир бөжир ороолоод айлын араар гараад явсан чинь нам сайхан гараад явж гэнэ. Ижлийнхээ өмнө яваад усанд орж гэнэ. Тунгалаг сайхан ус олж ууж гэнэ. Олон ижлийнхээ сүүлд ороод явсан чинь адууны эзэн зодож нүдээд, усны булингартайг ууж гэнэ. Адууны дунд явсан чинь ижлүүд нь өшиглөж алчих гээд явуулсангүй гэнэ. Адууныхаа захад нь гараад явсан чинь амьтан хүн зодохгүй, ижил нь тангарахгүй өвсний соргогийг идэж, аятай сайхан явдаг болов гэнэ. Үүнд: «Миний ээжийн хэлсэн яасан сайхан үнэн үг вэ?» гэж толгойгоороо тоглож, тоосноосоо бусгасаар явжээ. Гурван жил бололгүй эхийн хүүр дээр очсон чинь сэвс гүзээ (яс үс) хоёр нь байжээ. Гурван жил болоод ээж дээрээ бас эргэж очсон чинь бал бурам хоёр ургачихсан байж гэнэ. Түүнийг нь идээд толгойгоороо тоглоод тоосноосоо бусгаад явж байтал эрийн сайн Эрхий мэргэн хүү гэдэгтэй уулзав гэнэ. Тэр хүү унаганаас: Чи миний морь мөн үү? гэжээ. Унага тэр хүүгээс: Чиний миний эзэн мөн үү? гэжээ. Эрхий мэргэн хүү «мөн» гэжээ.

	— Миний эзэн мөн бол намайг барьж ав гэж унага хэлжээ. Тэр хүү түүнийг мөнгөн хазаараар хазаарлаж, мөнгөн эмээлээр эмээллэв гэнэ. Унага: «За чамайг миний эзэн мөн биш хоёрыг ялгаж мэдэхийн тулд уулыг тал болтол, талыг там болтол бухъя. Хэрэв чи тогтвол миний эзэн мөн бөгөөд сайн эр гэж мэдье. Тогтохгүй ойчвол чи миний эзэн биш, би ч чиний морь биш» гээд уулыг тал болтол талыг там болтол бухсанд, Эрхий мэргэн хүү тогтож чадав. Ингээд үнэхээр эзэн нь морио мэдэж, морь нь эзнээ танив гэнэ. Тэгээд эзэн, морь хоёулаа болж амар сайхан жаргаж гэнэ.

	 


ЦЭЦЭН ТУУЛАЙ

	 

	Урьд эрт цагт туулайн эхийг арслан хөнөөжээ. Үүнээс хойш туулайнууд арслангаас хариу авах гээд чадсангүй л явж дээ. Нэг өдөр туулай арслан явдаг зам дээр нэг өндөр бүдүүн модноос аргамж уяад гогцоо гарган орхиод, өөрөө нэг жижиг модноос аргамжаар дүүжин хийж тоглож байв. Арслан ирээд, 

	— Ай хөөрхий, чамайг иднэ ээ хө гэхэд цэцэн туулай, 

	— Тэгэлгүй яах вэ, арслан гуай гэлээ. Арслан, 

	— Чи яаж байгаа юм бэ? гэж асуухад туулай, 

	— Чи бид хоёр шиг туранхай амьтан ингэж дүүжлэгдэн савбал таргалдаг юм гэхэд арслан, 

	— Аль вэ, туулай буу. Би нэг сайн саваадах уу? Таргалж ч магад гэхэд туулай, 

	— Би урьдаар таргална гээд улам савлаа. Арслан харж харж;

	— Би энэ сайхан урхи дүүжинд ороод наадаж таргалах уу? гэхэд туулай, 

	— За байз аа. Яах вэ? Баавгай ирж наадан таргална гэсэн юм сан, та жаал хүлээ гэхэд арслан уурлан, 

	— Баавгай таргалж, би турж байх учиртай юм уу? гээд урхи дүүжинд хоолойгоороо ороод дүүжлэгдэхийг харсан туулай өөрийн дүүжингээс буун, 

	— Арслан гуай, та үүрд мөнхөөр дүүжлэгдэн таргалж наадаарай! Дараа ирж танд өөрийнхөө туулайнуудаар зоог баримз! гээд дэгдэн дэгдэн ойд орлоо гэнэ ээ.

	 


ЧОНО

	 

	Эрт урьд цагт Бурхан багш хүн, амьтанд хоол унд хуваарилж байхдаа чоныг мартчихаж гэнэ. Тэгээд Бурхан, “Чамд заяасан хоол үгүй тул зуун хониноос нэгийг зууж яв” гэжээ. Чоно гарахдаа, ‘‘Зуугаас нэгийг үлдээж бай гэнэ үү?” гэж хэлээд гарч оджээ. Чоно тэгээд хонинд орохдоо идэхгүй ч гэсэн олон хонь сэглэж орхидог болсон гэнэ.

	Чоно хоол эрж их гүйдэг амьтан гэдэг. Нэг шөнө тавласан (сойсон) таван азаргын гүйдэл гүйж хоолоо олж иддэг гэдэг. Анчин хүн чоно агнаад, арьсыг нь өвчиж аваад, ханд найман үеийг нь хэрчиж орхидог гэдэг. Тэгж шандас шөрмөсийг нь таслахгүй бол буун суманд даагдахгүй аюултай амьтан болж босож ирдэг гэдэг юм.

	 


ШАВАРТ УНАСАН ШАРГА ДААГА

	 

	Эрт урьд цагт нэг чоно замаар ороод явж байв гэнэ. Гэтэл зам дээр нэг хонины зайдас хэвтэж байжээ. Чоно түүнийг идэх гэжээ. Зайдас өөдөөс нь, та намайг бүү идээч. Энүүхэн урд, нэг шарга даага шаварт уначхаад байна. Түүнийг идэхгүй юу гэж гуйжээ. Чоно,. зайдасны үгэнд ороод, хэлсэн ёсоор «ь явж очвол, тэр газар нь үнэхээр нэг шарга даага шаварт унаад хэвтэж байв. Чоно, түүнийг идэх гэтэл шарга даага хэлжээ. Чоно гуай, та намайг идэх гэж байгаа бол намайг энэ шавраас татаж гаргаад идээч гэжээ. Чоно шавраас нь татаж гаргаад, идэх болсон чинь, шарга даага бас хэлжээ. Чоно гуай, та, намайг энэ муухай шавар шавхайтай хольж идэх муухай, Тиймийн тул шавраас минь арилгаад идээч гэжээ. Чоно, дааганы хэлсэн ёсоор долоосоор байгаад шавраас нь салгаад идэх болжээ. Шарга даага бас хэлжээ. Миний буруу талын хойд хөлийн туурай дээр нэг бичиг бий. Түүнийг уншаад иднэ үү гэж гуйжээ. Чоно тэр бичгийг унших гээд шагайтал шарга даага чонын тархийг хага өшиглөчхөөд давхиад явчихжээ. Чоно үхэх гэж байхдаа:

	Замаар явсан зантгар толгой, зайдсанд хууртсан эргүү толгой, шарга даагыг шавраас нь татаж гаргах ямар эзэн нь үү, шаврыг нь долоож арилгах ямар ээж нь үү, туурайг нь шагайх ямар үйл вэ гэж ульж байгаад үхжээ

	 


ШАР ШУВУУ, ХЭРЭЭ ХОЁР

	 

	Эрт урьд цагт шувуудын хаан хангарди өв залгамжлах хүүгүй байж гэнэ. Тэгээд шар шувууг, Нүдэндээ цогтой

	Нүүртээ галтай хүү юм гэж өргөж авчээ. Гэвч шар шувуу хангардийн хүү болсноосоо хойш эцгийнхээ олсон долсныг идэж уучхаад юу ч хийлгүй налайж, тосон дотор умбаж, торгон дээр хөлбөрч байдаг болжээ. Тэгтэл өвөл болж, цаг агаар нэг их хүйтрэхэд хангарди:

	— Ямар их хүйтэрч байна даа. Би насандаа ч ингэж хүйтрэхийг үзээгүй юм байна гэж ярихад шар шувуу юм үзэж, нүд тайлсан амьтан болж магтуулах санаатай:

	— Ай, аав минь ээ юу ч биш, намайг бага байхад хоёр хөлт хоовондойн нулимахад шүлс нь газар хүрэлгүй хөлдөж байсан юм. Би бас гунан үхрийн эвэр хуга хөлдөж байхыг ч үзсэн. Тэгэхэд би гэдэг чинь өндөр модны орой дээр сууж цасанд булагдалгүй, цантаж дааралгүй гарч байсан юм даа гэж урдах хойдохоо бодолгүй сайрхаж орхижээ. Тэгтэл хангарди уурлаж:

	— Чи чинь тэгвэл надаас хөгшин байж таарах нь ээ. Даанч өсөж том болохгүй байсан юм. Өтөлсөн хар гайхал байж л дээ гээд гэрээсээ хөөчхөж гэнэ. Үүнээс хойш шар шувуу орох оронгүй, модны хонгил бараадан хоноглож явтал хангарди үхэж, олон шувууд:

	— Хэнийг хаан болгох вэ? гэж ярилцжээ.

	Зарим шувуу:

	— Хангардийнхаас хөөгдсөн ч гэсэн өргөмөл хүүг нь хаан болгоё. Олны дунд сүртэй, шөнө нүд хурцтай болохоор бусдыг захирч лав чадна гэсэнд, хэрээ:

	— Та нар ямар дэмий юм ярина вэ? Шар шувууны хөл нь муухай майргар, өнгө зүс нь зэвүүн шар халтар, урьд мах хулгай хийж идээд болохгүй байхаар нь хойд эх нь барьж аваад нүд уруу нь тостой шөл цацсанаас муухай шар ногоон нүдтэй болсон юм. Бас дуу нь “хүүе, хүүе” гэж дуугардаг болохоор ертөнцийн хамаг амьтад муу ёрд боддог. Шувуу шиг толгойтой байтлаа үхэр шиг эвэртэй ийм этгээд амьтнаар хаан болгох ёсгүй гээд хаан ширээнд суулгасангүй гэнэ.

	Энэ үеэс эхлэн шар шувуу шөнөдөө хэрээний амар заяаг, өдөртөө хэрээ, шар шувууны амар заяаг үзүүлэхээ больсон юм гэнэ.

	 


ЭВТЭЙ ДӨРВӨН АМЬТАН

	 

	Эрт урьд цагт Энэтхэгийн орны сайхан ой модонд тагтаа шувуу, туулай, сармагчин, заан дөрөв олон жил хамт амьдарч байжээ. "Бид дөрөв эвтэй сайхан суухаас гадна бидний хэн нь ах болбол дүү нь ахыгаа хүндлэн өргөж тааллаар нь явъя!" гэж хэлэлцээд хэн нь ах болохыг бие биеэсээ асууж гэнэ.

	Тэнд нэг том мод ургаж байжээ. Заан тэр модыг зааж "Намайг тугал байхад энэ мод надтай чацуухан байсан. Би шөргөөдөг байв" гэжээ. Үүнд бичин хэлэв:

	"Намайг жаахан байхад энэ модон миний тоглож дүүлэх мөчиргүй, надтай адилхан байсан тул сүүдэр нь намайг арай чамай халхалдаг байсан" гэв. Туулай хэлэв:

	"Намайг бага байхад энэ мод сая үндэслэж байсан тулд би үндэснээс нь малтаж иддэг байв" гэжээ. Гэтэл тагтаа хэлэв:

	"Би энэ модны чинь үрийг зууж ирээд энд унагачихсан юм. Тэгээд энэ мод ургасан билээ" гэв. Ийм болохоор хамгийн ах нь тагтаа, дүү нь туулай, туулайн лүү сармагчин, отгон дүү нь заан болж таарчээ. Дүү нь ахыгаа хүндлэхээр хэлэлцсэн тулд заан сармагчныг хүндэлж нуруун дээрээ гаргав. Сармагчин нь туулайг "Ахаа" гэж мөрөн дээрээ суулгав. Туулай нь тагтааг "Ах аа" гэж дээрээ гаргавал тэр нь өнөөх том модны үр жимсэнд хүрч авч дүү нартаа түгээн өгч ивээдэг болжээ. Тийнхүү энэ дөрвөн амьтан хүндлэх ба тэтгэх ёс төгс болж эвтэй найртай байсаар жаргалтай болов гэлээ.

	 


ЯРИГ ЦАГААН ИНГЭНИЙ САРИГ ЦАГААН БОТГО

	 

	Урьд тэнгэрийн баян, ноён хоёр гэж байж гэнэ ээ. Тэнгэрийн баян нь ноёнтой худ элгэн болох гэж зуун цагаан тэмээгээр бэлэг хүргэх гэжээ. Зуун цагаан тэмээгээ өгөх гэтэл, нэг тэмээ дутав. Яриг цагаан ингэ, сариг цагаан ботгоо дагуулж явсанд сариг цагаан ботгыг нь үлдээгээд, яриг цагаан ингийг өгөв гэнэ. Ботго нь өөд ч үгүй, уруу ч үгүй бөн бөн буйлаад, өдөр ч үгүй, шөнө ч үгүй бөөн бөөн нулимс асгаруулан байв гэнэ.

	Тэгэхээр нь таван ханатай гэрт таван өнгийн цэцэг дэлгэрүүлж, түүн дотроо байлгав.

	Бас өнөө ботго өөд ч үгүй, уруу ч үгүй бөн бөн буйлж, өдөр ч үгүй, шөнө ч үгүй бөөн бөөн нулимс асгаруулсаар байтал, өнөө гэр нь нураад ойчжээ. Гэтэл өнөө ботго даваа давааг давж, далантайн шилийг чиглээд, гүвээ гүвээг давж, гүдэнтийн говийг чиглээд, нооргор үс ноосоо нооройлгоод, номин гонгиноо дуугаа гаргаад, эхийн хойноос гүйж явтал, тэнгэрийн баяны адуучин Агсалдай өвгөн, зуун адууныхаа түрүүнд явдаг зурвас шарга морио унаад, арван алд төмөр уургадаа барын арьсаар хийсэн бадмаанямбуу хуйваа зүүгээд, хойноос нь хөөж ирээд чиний алганы чинээ арьсыг чинь Асар Басар хоёр нохойдоо дэвсэж өгнө. Аяганы чинээ алаг махыг чинь адууныхаа хүүд хуурч өгнө гэж, барын арьсаар хийсэн бадмаанямбуу хуйв зүүсэн арван алд төмөр уургаараа сарьсан борви дундуур нь шав шув хийтэл ороолгон авчирсан даруй их хар буурынхаа хүзүүнээс зүүж тавив. Тэгэхэд нь ботго өөд ч үгүй, уруу ч үгүй бөмбөр бөмбөр тэшээд, өдөр ч үгүй шөнө ч үгүй бөн бөн буйлж явтал их хар буур асуужээ:

	— Чи үргэлж орилж бархирч, хоол ундгүй явуулдаг яасан амьтан бэ? гэхэд, ботго хэлсэн нь:

	— Тэнгэрийн баян, ноён хоёр худ элгэн болох гэж зуун цагаан тэмээгээр бэлэг хүргэх гэсэнд нэг тэмээ дутахад нь миний эхийг өгсөн юм. Түүний хойноос нь яваад даваа давааг даваад, Далантайн шилийг чиглээд, гүвээ гүвээг даваад, Гүдэнтийн говийг чиглээд, нооргор ноос үсээ нооройлгоод, номин гонгиноо дуугаа гаргаад явтал, тэнгэрийн баяны адуучин Агсалдай өвгөн, зуун адууныхаа түрүүнд явдаг зурвас шарга морио унаад, арван алд төмөр уургадаа барын арьсыг элдэж хийсэн бадмаанямбуу хуйваа зүүгээд, сарьсан борви дундуур минь шав шув хийтэл ороолгоод алганы чинээ арьсыг чинь өвчиж, Асар Басар хоёр нохойдоо дэвсэж өгнө, аяган чинээ алаг махыг чинь адууныхаа хүүд хуурч өгнө гэж хөөж авчирмагц таны хүзүүнээс зүүсэн учир орилж чарлаж байна гэв. Буур хэлсэн нь:

	— Их аавыгаа нойртой хонуул. Аав нь үүр шөнө хагацахын үед амаа ангайлгаж, араа шүдээ ярзайлгаад, хөшөө чулуунд үрчиж чамайг тавья гэв. Өнөө ботгыг дуугүй хонотол мөн буур үүр шөнө хагацахын зуур их амаа ангайлгаж, араа шүдээ ярзайлгаж, хөшөө чулуунд үрчиж ботгыг сул болгов гэнэ. Ботго даваа давааг давж. Далантайн шилийг чиглээд, гүвээ гүвээг давж, Гүдэнтийн говийг чиглээд, нооргор ноос үсээ нооройлгож, номин гонгиноо дуугаа гарган гүйж явжээ.

	Тэгтэл тэнгэрийн баяны адуучин Агсалдай өвгөн бас л нөгөө түрүүчийн адилаар авчирч, бага буурынхаа хүзүүнээс зүүжээ. Ботго мөн түрүүчийн адил орилж чарлаж байх дээр нь бага буур их буурын адилаар асуув. Ботго мөн үгээ хэлжээ. Бага буур их буурын нэг адилаар тавиад:

	— Чи ачит ээжийнхээ алтан хумсны мөрөөр яваад, амтат шар уургаа алдалгүй олж шимээрэй гэж хэлээд явуулав.

	Ботго мөн л даваа давааг даваад, Далантайн шилийг чиглээд, гүвээ гүвээг давж, Гүдэнтийн говийг чиглээд, нооргор үс ноосоо нооройлгож, номин гонгиноо дуугаа гаргаад л явав гэнэ. Бас Агсалдай мэргэн хөөн иртэл морь нь, “Өнчин, өнчнийг үзсэн билээ. Үүн шиг өнчнийг үзсэнгүй билээ” гэж хэлээд үхчхэв. Ботго цаашаа явж байтал. хоёр бэлтрэгээ дагуулсан нэг чоно дайралдаад, 

	— Чи яасан амьтан ингэж орилж бархирч. чарлаж явдаг юм бэ? Би чамайг иднэ гэжээ.

	Ботго эхээсээ салсан учраа хэлж, “Намайг идвэл ид, урдаас минь идвэл урт сайхан хүзүү минь байна. Дороос минь идвэл дөрвөн сайхан тавхай минь байна. Дээрээс минь идвэл тэгшхэн сайхан бөх минь байна. Хажуугаас минь идвэл ханан сайхан хавирга минь байна.

	Хойноос минь идвэл хоёр сайхан борви минь байна” гэж хэлэв. Гэтэл өнөө чоно, “Өнчин, өнчнийг нь үзсэн билээ. Үүн шиг өнчнийг үзсэнгүй дээ” гээд өөрийнхөө нэг бэлтрэгийг барьж идээд давхиад явчихжээ.

	Бас л ботго даваа давааг давж, Далантайн шилийг чиглээд, гүвээ гүвээг давж, Гүдэнтийн говийг чиглээд, нооргор үс ноосоо нооройлгоод, номин гонгиноо дуугаа гаргаад явтал, хоёр зулзагаа дагуулсан нэгэн бар дайралдаад, чонын хэлсэнтэй адилаар хэлжээ.

	Ботго ч бас хэлдэг үгээ хэлжээ. Гэтэл бар нь нөгөө чонын адил үгийг хэлж, нэг зулзагаа барьж идээд явчихжээ. Ботго даваа давааг даваад, Далантайн шилийг чиглээд, гүвээ гүвээг давж, Гүдэнтийн говийг чиглээд, нооргор ноос үсээ нооройлгоод, номин гонгиноо дуугаа гарган явж байтал шивээ хар мод дайралдаад тойръё, тойрч болдоггүй, дайръя дайрч болдоггүй учир бөн бөн буйлж, өөд уруугаа явж байтал модны дундуур гэнэт завсар гарч ботгыг гатлуулав. Цааш явж байтал тойръё, тойрч болдоггүй, дайръя, дайрч болдоггүй буцламгай халуун далай бас дайралдав. Ботго дэмий л бөн бөн буйлж, өөд уруугүй гүйж явтал: “Ажилч амьтны ажлыг хийлгэхгүй, яасан амьтан ингэж явдаг юм” гэж нэг дөрвөн ханатай гэрийн чинээ яст мэлхий гарч ирэв. Ботго үүнд эхээс салсан учраа хэлжээ. Мэлхий, “Би чамайг иднэ” гэсэнд, ботго урьдах адилаар хэлжээ. Мэлхий: “Өнчин өнчнийг ч үзсэн билээ, чам шиг өнчнийг үзээгүй” гээд далайг гаталгаж өгөв гэнэ.

	Ботго даваа давааг даваад, Далантайн шилийг чиглээд, гүвээ гүвээг даваад, Гүдэнтийн говийг чиглээд, нооргор үс ноосоо нооройлгоод, номин гонгиноо дуугаа гаргаж явтал, гурван жилийн тэртээгээс эхийнх нь дуу сонстож гэнэ. Эх ч ботгоныхоо дууг дуулж гэнэ.

	Эхийг нь тэнгэрийн ноён гурван давхар төмөр байшинд хийгээд, гурван түмэн цэргээр давхар хүрээлсэн байв.

	Эх нь ботгоныхоо дууг сонсмогц, гурван давхар төмөр байшинг эвдэж, хүрээлсэн гурван түмэн цэргийг дайрч унагаад ботготойгоо ирж уулзав. Ботго нь ээжийнхээ алтан хумсны мөрөөр яваад, алдалгүй амтат шар уургаа хөхөж цадаж байв гэнэ. Мөн л тэнгэрийн ноёноос намайг ирж ална гэж ээж нь ботгондоо хэлэв. Тэгээд, “Хүү минь урд уулын орой дээр гарч бай. Тэгтэл ээжтэй нь адил оготор шарагч ингэ ирнэ. Түүний амтат шар уургийг алдалгүй олж шимээрэй” гэж хэлжээ. “Ээжийнхээ алтан шар хумсны мөрөөр явсаар амтат шар уургийг олж хөхсөн би яаж явах вэ?” гэж ботго хэлээд байн байн санаа алдаж эс явав.

	Иймд ээж нь урд хөхнийхөө сүүгээр урд хөлийг нь ороолгож, хойд хөхнийхөө сүүгээр хойд хөлийг нь ороолгоод арай гэж ботгоо уулын орой дээр хөөж гаргав. Ээжийг нь олон цэрэг ирээд даруй алчхав. Ботго ээжийнхээ үхсэн газар юу байдаг бол гэж эргээд иртэл ээжийнх нь толгойн хоёр нүд нь бүлтийн бүлтийн, хоёр чих нь сортгонон сортгонон, хоёр хамар нь сэртэн сэртэн гэж байв гэнэ. Ботго ч гал элгээрээ эхийн толгойг дарж хэвтээд, унтаж орхив.

	Гэтэл нэг алаачин хар хүнээс цочин сэржээ. Мөн хар хүн хэлсэн нь, “Чи эхийнхээ толгойг өгнө үү, эсхүл өөрийгөө алуулна уу?” гэв. Тэгэхэд ботго нь айн босож, урд уулын орой дээр гартал гурван жилийн тэртээгээс эхийнх нь дуутай адил дуутай оготор шарагч ингэ иржээ.

	Хоёулаа уулзаад, шар уургийг нь шимж цадаад, нэгэн малч сайн эзэнтэй учирч амар сайхан жаргажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

